
УВОДЗІНЫ

Перагарнуўшы першую старонку гэтага вучэбнага да- 
паможніка, вы пачынаеце вывучаць новы для вас прад- 
мет — біялогію.

Што ж вывучае біялогія? 3 курса “Прыродазнаўс- 
тва” вы даведаліся, што на Зямлі адрозніваюць жы- 
вую і нежывую прыроду. Жывая прырода прадстаў- 
лена разнастайнымі істотамі, сярод якіх ёсць і карлі- 
кі, і самыя сапраўдныя гіганты. Многіх карлікаў мы 
не бачым, але яны ёсць паўсюль: на нашым пісьмо- 
вым стале, у паветры, у вадзе. Ёсць яны ў глебе і 
на дне вадаёма. Разгледзець іх можна толькі з дапа- 
могай мікраскопа. Але ў той жа час на нашай пла- 
неце шмат дрэў-гігантаў, вышыня якіх значна боль- 
шая за нашы дзевяціпавярховыя дамы, а папярочнік 
ствала большы за 10 м. Кожны з нас таксама частка 
жывой прыроды.

Што ж аб’ядноўвае ўсе жывыя істоты? Перш за ўсё 
тое, што яны складаюцца з клетак. Адны арганізмы 
складаюцца ўсяго з адной клеткі, іншыя — з вялізнай 
іх колькасці (мільёнаў, мільярдаў).

Вы даведаецеся, наколькі клеткі разнастайныя і як 
шмат паміж імі агульнага. Гэта і абумоўлівае, з аднаго 
боку, разнастайнасць, а з другога — агульнасць усяго 
жывога на нашай планеце.

Жывыя арганізмы займаюць на Зямлі пэўную галі- 
ну — біясферу.

Біясфера — гэта абалонка планеты, насычаная жыц- 
цём. Яе верхняя мяжа знаходзіцца на вышыні 20 км, 
ніжняя — на глыбіні 3,5 км, а ў акіяне — на глыбіні 
11 км.

У выніку кругавароту рэчываў і пераносу энергіі 
ствараюцца ўмовы для існавання жывых арганізмаў. 
Усяму жывому ўласціва самаабнаўленне і самаўзнаўлен- 
не. У аснове росту, развіцця, размнажэння, жыўлення 

жывых істот ляжыць утварэнне адных рэчываў і рас- 
пад другіх, ператварэнне адных відаў энергіі ў другія.

Гэта было б немагчыма без існавання механізму пе- 
радачы інфармацыі аб адзнаках, уласцівых дадзенаму 
арганізму. Спецыяльныя рэчывы (іх малекулы даволі 
вялікія) нясуць у сабе гэту інфармацыю.

Біялогія вывучае як разнастайнасць арганізмаў па іх 
знешняй і ўнутранай будове, асаблівасцях жыццёвых 
працэсаў, так і іх узаемаадносіны аднаго з другім і 
знешнім асяроддзем. Таму біялогія — гэта комплекс на- 
вук, кожная з якіх мае свой прадмет даследавання. Так, 
працэсы жыццядзейнасці вывучае фізіялогія, унутраную 
будову — анатомія, разнастайнасць арганізмаў — сіс- 
тэматыка.

Вы ўжо маеце ўяўленне аб відах многіх раслін, жы- 
вёлін, грыбоў, бактэрый. А таксама ведаеце, па якіх 
адзнаках той або іншы арганізм належыць аднесці да 
адной з пералічаных вышэй груп. Пры гэтым трэба ўс- 
помніць, як жывіцца дадзены арганізм, якія асаблівас- 
ці маюць клеткі яго цела, як ён размнажаецца.

Большасць вучоных-сістэматыкаў усе арганізмы ўк- 
лючае ў царствы:

Драбянкі. Іх клеткі не маюць аформленага ядра, у 
гэта царства ўваходзяць бактэрыі, цыянеі. Сярод дра- 
бянак ёсць і шматклетачныя арганізмы. Тыпы іх жыў- 
лення разнастайныя.

Грыбы. Клеткі маюць аформленае ядро, абалонку. 
Грыбы жывяцца арганічнымі рэчывамі, створанымі ар- 
ганізмамі іншых царстваў.

Жывёлы. Клеткі іх цела ядровыя, на сваёй паверх- 
ні яны не выпрацоўваюць абалонку. Для харчавання 
жывёлы выкарыстоўваюць гатовыя арганічныя рэчывы.

Расліны. Клеткі раслін ядровыя, фарміруюць абалон- 
ку. У зялёных частках раслін змяшчаецца рэчыва — 
хларафіл, дзякуючы якому на святле з вуглякіслага газу 
і вады ўтвараюцца арганічныя рэчывы. Гэта з’яўляец- 
ца асаблівасцю іх жыўлення. Такі тып жыўлення на- 
зываецца фотасінтэзам.

Шэраг вучоных выдзяляе яшчэ адно царства — Пра- 
цысты, да якога адносяцца аднаклетачныя і каланіяль- 
ныя арганізмы. Іх клеткі ядровыя, а тыпы жыўлення 
разнастайныя.

Навука, якая вывучае расліны, называецца батані- 
кай (ад грэчаскага слова “ботанэ”, што азначае “зеляні- 
на, трава, расліна”). Батаніка вывучае разнастайнасць 
раслін, іх будову, асаблівасці жыццядзейнасці, узаема- 
адносіны з навакольным асяроддзем.

Царства раслін падзяляецца на ніжэйшыя і вышэй- 
шыя расліны. Да ніжэйшых адносяцца водарасці. Цела 
вышэйшых раслін мае органы — парастак і корань, 
якія складаюцца з тканак.

На аснове шматгадовых назіранняў і даследаванняў 
пабудавана класіфікацыя ўсіх прадстаўнікоў расліннага 
свету. Для гэтага выкарыстоўваюцца спецыяльныя 
адзінкі — таксоны. Асноўныя з іх — аддзел, клас, па- 
радак, сямейства, род і від.

Від — асноўная найменшая адзінка класіфікацыі. Ён 
складаецца з сукупнасці асобін, якія характарызуюцца 
агульнымі адзнакамі будовы, хімічнага складу. Асобіны 
аднаго віду вольна скрыжоўваюцца і даюць пладавітае 
патомства. Блізкія па адзнаках віды аб’ядноўваюцца ў 
роды і г.д.

Роля раслін у прыродзе неацэнная. Цяжка ўявіць 
свет жывых арганізмаў без іх. Дзякуючы фотасінтэзу 
раслін атмасфера Зямлі мае адноснае пастаянства свай- 
го складу па змяшчэнні ў ёй кіслароду і вуглякіслага 
газу. На долю раслін прыходзіцца каля 90 % масы ар- 
ганізмаў нашай планеты (прыкладна 2700 млрд тон). 
Такім чынам, расліны з’яўляюцца вытворцамі арганіч- 
нага рэчыва і кіслароду, што неабходна для існавання 
іншых арганізмаў.

Расліны маюць важнае пазнавальнае значэнне. Кож- 
ны від расліны — гэта пэўны этап развіцця свету жы- 
вых істот, працэсаў, якія адбываюцца ў біясферы, яе 
змяненняў пад уплывам чалавека.

У дзейнасці чалавека маецца пяць асноўных сфер 
выкарыстання раслін:

• у якасці прадуктаў харчавання;
• як крыніца сыравіны для прамысловасці;
• як сыравіна для атрымання лекаў;
• у дэкаратыўным азеляненні пасёлкаў і гарадоў;
• у ахове і паляпшэнні навакольнага асяроддзя.
Дзве апошнія сферы маюць асаблівае значэнне. Гас- 

падарчая дзейнасць чалавека настолькі вялікая, што 
многія віды жывых арганізмаў зніклі з твару Зямлі, a 
многім пагражае выміранне. Складзены спецыяльныя 
Чырвоныя кнігі, куды ўнесены звесткі аб такіх жывё- 
лах, раслінах, грыбах.

Правяраем сябе

1. Чым адрозніваюцца прадметы нежывой прыроды ад 
жывых арганізмаў?

2. Што вывучае біялогія?
3. Па якіх адзнаках жывыя арганізмы аб’ядноўваюцца 

ў Царствы?
4. Якое значэнне маюць расліны ў жыцці чалавека?
5. Што вывучае батаніка?
6. Чаму трэба ахоўваць зялёныя расліны?

АГУЛЬНЫ ПЛАН
БУДОВЫ КВЕТКАВЫХ РАСЛІН

1 I 'I ' 1 I “ I і ' ч ।

§ 1. Клетачная будова расліннага арганізма

Разрэзаўшы сцябло або няспелы плод на некалькі 
частак, няўзброеным вокам цяжка разгледзець асаблівас- 
ці яго будовы. Уся ўнутраная частка здаецца сакавітай 
масай.

Выкарыстоўваючы павелічальныя прыборы, можна 
дэталёва вывучыць будову таго ці іншага органа раслі- 
ны. Успомнім, як зроблены гэтыя прыборы.

Галоўным з іх з’яўляецца павелічальнае шкло (лін- 
за), выпуклае з абодвух бакоў.

Ручная лупа (мал. 1, а). Для зручнасці павелічаль- 
нае шкло замацавана ў аправе з ручкай. 3 дапамогай 
лупы мы бачым прадмет, павялічаны ў 25 разоў. Лупу 
бяруць за ручку і набліжаюць да прадмета на такую ад- 
легласць, пры якой ён адлюстроўваецца болып выразна.

Штатыўная лупа (мал. 1, б) больш складаная. Яна 
мае штатыў, на якім знаходзіцца лупа. 3 дапамогай 
шрубы яе можна падымаць і апускаць на пэўную вы- 
шыню ад прадмета, які размяшчаюць на прадметным 
століку, часцей за ўсё зробленым з шкла. Пад ім зна- 
ходзіцца люстэрка, з дапамогай якога святло накіроў- 
ваецца на даследуемы прадмет. Штатыўная лупа павя- 
лічвае адлюстраванне прадмета ў 10—25 разоў.

Мікраскоп — прыбор, які павялічвае адлюстраванне 
прадмета ў сотні, тысячы разоў (мал. 1, в).

Першыя мікраскопы былі зроблены яшчэ ў XVII ст. 
У сувязі з тым, што даследуемы прадмет разглядаецца 
ў патоку светлавых прамянёў, гэты павелічальны пры-

Мал. 1. Павелічальныя прыборы

бор называецца светлавым мікраскопам. Ён можа павя- 
лічваць адлюстраванне ў 3600 разоў.

3 дапамогай мікраскопа даследуюць прадметы, праз 
якія добра праходзяць светлавыя прамяні.

Павелічальныя шкельцы (іх некалькі) размяшчаюц- 
ца ў трубцы (тубусе). У верхнім канцы тубуса зна- 
ходзіцца акуляр, які складаецца з аправы і двух па- 
велічальных шкельцаў. На ніжнім канцы тубуса змяш- 
чаецца аб’ектыў, у склад якога ўваходзяць аправа, два 
і больш павелічальных шкельцаў-лінз. Тубус прыма- 
цаваны да штатыва, а да яго — прадметны столік, у 
цэнтры якога ёсць адтуліна. Пад ёю размешчана люс- 
тэрка.

У час работы з мікраскопам прытрымліваюцца на- 
ступных правіл. Мікраскоп ставяць штатывам да сябе 
на адлегласці 5 см ад краю стала. Святло ў адтуліну 
прадметнага століка накіроўваюць люстэркам.

Прыгатаваны прэпарат замацоўваюць з дапамогай за- 
ціскаў на прадметным століку, каб зрэз знаходзіўся над 
адтулінай. 3 дапамогай верхняй шрубы апускаюць 
аб’ектыў на адлегласць да 5 мм ад прэпарата. Гледзя- 
чы левым вокам у акуляр і круцячы шрубу на сябе, 
плаўна падымаюць аб’ектыў да становішча, пры якім 
добра відаць адлюстраванне аб’екта. Перасоўваючы прэ- 
парат на прадметным століку, знаходзяць патрэбнае 
месца аб’екта.

У XX ст. вынайдзены электронны мікраскоп. 3 яго 
дапамогай удаецца атрымаць адлюстраванне, павяліча- 
нае ў сотні тысяч разоў, што дазваляе назіраць некато- 
рыя вялікія малекулы.

3 курса “Прыродазнаўства” вам вядома, што ўсе 
жывыя арганізмы складаюцца з клетак. Пазнаёмімся з 
будовай расліннай клеткі, разгледзеўшы пад мікраско- 
пам прэпарат скуркі лускі цыбулі. Паслядоўнасць пры- 
гатавання гэтага прэпарата адлюстравана на мал. 2.

У полі зроку мы назіраем прадаўгаватыя з вуглава- 
тымі абрысамі клеткі, якія шчыльна прылягаюць адна 
да адной (мал. 3).

Мал. 2. Прыгатаванне часовага прэпарата скуркі сакавітай 
лускі цыбулі

Кожная клетка мае шчыльную празрыстую абалон- 
ку. Прыгледзеўшыся, мы заўважым, што месцамі ў ёй 
размяшчаюцца тонкія ўчасткі — поры. Калі пры пры- 
гатаванні прэпарата мы выкарыстоўвалі не ваду, а рас- 
твор ёду, пад абалонкай заўважым вязкае рэчыва — цы- 
таплазму. Ёдам, акрамя цытаплазмы, добра афарбоўва- 
ецца болып шчыльнае цельца — ядро. Цытаплазма і 
ядро — жывая частка клеткі, якая называецца пратап- 
ластам. У ядры можна адрозніць ядзеркі (ёдам яны 
афарбоўваюцца ў амаль карычневы колер). Цытаплазма 
і ядро маюць складаную будову. У першай знаходзяц- 
ца дробныя цельцы, якія выконваюць важную для клет- 
кі работу. Так, адны з іх сінтэзуюць розныя рэчывы, 
іншыя расшчэпліваюць складаныя малекулы для выпра- 
цоўкі энергіі. Гэтыя цельцы называюцца арганеламі.

Ядро заключае ў сабе інфармацыю аб усіх працэсах 
у клетцы. Гэта інфармацыя знаходзіцца ў храмасомах, 

асновай якіх з’яўляюцца доўгія спіралепадобныя мале- 
кулы, якія захоўваюць адзнакі арганізма. Храмасомы до- 
бра заўважаюцца ў ядры перад дзяленнем клеткі. Ядро 
мае настолькі важнае значэнне, што без яго цытаплаз- 
ма гіне.

Амаль ва ўсіх клетках добра бачныя поласці — ва- 
куолі. Яны запоўнены клетачным сокам, які ўяўляе са- 
бою водны раствор цукраў і неарганічных рэчываў. У 
вакуолях часта змяшчаюцца пігменты — рэчывы, што 
афарбоўваюць клетачны сок у сіні, фіялетавы і іншыя 
колеры. У цытаплазме расліннай клеткі знаходзяцца 
пластыды. Гэта арганелы, якія могуць утвараць пігмен-

цытаплазма 
вакуоля з кле- 
тачным сокам 
клетачнае ядро 
хларапласт 
клетачная 
абалонка

Мал. 3. Клеткі мякаці ліста

ты разнастайнай афарбоўкі: зялёнай (хларафілы), аран- 
жавай, жоўтай (караціноіды). У клетках скуркі лускі 
ц'ыбулі яны бясколерныя.

У клетках мякаці ліста (мал. 3) знаходзяцца зялё- 
ныя пластыды — хларапласты, якія ўтрымліваюць хла- 
рафіл. Пратапласты суседніх клетак не ізаляваны адзін 
ад аднаго. Праз поры ў абалонцы з адной клеткі ў дру- 
гую праходзяць тонкія ніці цытаплазмы.

Клеткі злучаны паміж сабой міжклетачным рэчывам. 
У шэрагу выпадкаў яно можа разбурацца, тады ўтва- 
раецца міжклетнік. Сетка міжклетнікаў злучаецца з па- 
ветрам, што акружае расліну, праз асаблівыя адтуліны, 
размешчаныя на паверхні цела (якія таксама з’яўляюцца 
міжклетнікамі).

У склад клеткі ўваходзяць арганічныя і неарганіч- 
ныя рэчывы. У некаторых клетках на долю вады пры- 
ходзіцца да 90 %. Для клеткі вада з’яўляецца як рас- 
тваральнікам, так і рэчывам, неабходным для фотасін- 
тэзу.

Пратапласт клеткі мае дзве вельмі тонкія гранічныя 
мембраны (плеўкі) — вонкавую (на яе паверхні фармі- 
руецца клетачная абалонка) і ўнутраную, якая падзя- 
ляе пратапласт і вакуолю.

Для адных рэчываў (вада) мембраны пранікальныя, 
для іншых з’яўляюцца бар’ерам. Дзякуючы гэтаму клет- 
ка мае характэрны для яе склад.

У клетак розная форма: акруглая, вуглаватая, зор- 
чатая, верацёнападобная і інш. Некаторыя клеткі дася- 
гаюць памераў у некалькі міліметраў. Клеткі-валокны 
маюць даўжыню болып за 1 см.

У шэрага раслінных клетак па меры паспявання пра- 
тапласт адмірае, абалонка робіцца шчыльнай, трывалай. 
У такім становішчы клетачныя структуры выконваюць 
важныя для расліны функцыі.

Правяраем сябе

1. Якую будову мае раслінная клетка?
2. Што ўяўляе сабою пратапласт?
3. Якую функцыю выконвае ў клетцы ядро?
4. Якая будова цытаплазмы?
5. Дзе знаходзіцца клетачны сок?
6. У якіх арганелах знаходзіцца хларафіл?
7. Растлумачце тэрмін “усмоктвальная сіла клеткі”.

§ 2. Жыццядзейнасць расліннай клеткі. Дзяленне 
і рост клеткі

Для жывых клетак характэрныя жыўленне, дыхан- 
не, рост і размнажэнне (дзяленне).

Клеткі паглынаюць рэчывы са знешняга асяроддзя і 
ператвараюць іх у рэчывы свайго цела. Гэты працэс на- 
зываецца жыуленнем. Дзякуючы наяўнасці хлараплас- 
таў зялёнай клеткі ажыццяўляецца паветранае жыўлен- 
не — фотасінтэз. На святле з паглынутага вуглякіс- 
лага газу і вады такія клеткі сінтэзуюць арганічнае рэ- 
чыва, а ў знешняе асяроддзе выдзяляюць кісларод.

Клеткі кораня і некаторых іншых частак расліны не 
ўтрымліваюць хларапластаў. Для жыўлення яны выка- 
рыстоўваюць арганічныя рэчывы фотасінтэзуючых кле- 
так. Для жыўлення раслінных клетак неабходныя так- 
сама мінеральныя рэчывы.

Арганічныя рэчывы ў клетцы выкарыстоўваюцца не 
толькі для ўтварэння яе структур. Значная іх частка 
выдаткуецца на атрыманне энергіі. Для ўсіх працэсаў 
жыццядзейнасці (росту, дзялення, паглынання рэчываў 
і інш.) неабходна энергія. Асноўны яе пастаўшчык — 
дыханне. Падчас яго арганічныя рэчывы расшчапляюц- 

ца. Для іх поўнага расшчаплення да вуглякіслага газу 
і вады неабходны кісларод.

Такім чынам, у выніку фотасінтэзу энергія назапаш- 
ваецца, а пры дыханні — выдзяляецца.

энергія (святло)
вуглякіслы газ + вада----------- -э>- глюкоза + кісларод (фотасінтэз)

(фотасінтэз)

глюкоза + кісларод------------ > вуглякіслы газ + энергія
(дыханне)

Цытаплазматычная мембрана валодае выбіральнай 
пранікальнасцю. Малекулы вады, кіслароду, вуглякіслага 
газу лёгка праходзяць праз яе. Іншыя рэчывы (глюко- 
за, мінеральныя солі) паглынаюцца выбіральна.

Рост і развіццё расліннага арганізма абумоўлены з’яў- 
леннем новых клетак, якія ўтвараюцца двума шляха- 
мі: дзяленнем і зліццём.

Дзяленне клетак вядзе да ўтварэння ўсё новых і но- 
вых клетак, яму папярэднічае дзяленне ядра, у якім 
захоўваецца інфармацыя аб адзнаках (асаблівасцях бу- 
довы, жыццядзейнасці) расліннага арганізма. Гэтыя 
адзнакі закадзіраваны ў макрамалекулы спецыяльнага 
рэчыва ДНК (дэзоксірыбануклеінавай кіслаты). Яны пе- 
радаюцца ад зыходнай мацярынскай клеткі да ўтварае- 
мых даччыных клетак.

Дзяленне — складаны працэс, у выніку якога дач- 
чыны клеткі пачынаюць валодаць той жа інфармацыяй, 
што і мацярынская. Гэта забяспечваецца раўнамерным 
дзяленнем храмасом. Храмасомы ўяўляюць сабою цель- 
цы ядра, якія можна назіраць у светлавым мікраскопе 
ў час дзялення клеткі (мал. 4).

Колькасць храмасом, іх памеры і форма з’яўляюцца 
характэрнымі для кожнага віду. У спорах палавых кле- 
так храмасом у два разы менш, чым у большасці ін- 
шых клетак цела расліны, таму такія клеткі называ- 
юць гаплоіднымі. Мацярынскія клеткі дыплоідныя, і 
набор храмасом цотны. Храмасома складаецца з дзвюх 

палавінак, у кожнай з якіх знаходзіцца па адной ма- 
лекуле ДНК.

Пры дзяленні клеткі мембранная абалонка ядра раз- 
бураецца, храмасомы размяшчаюцца ў яе экватарыяль- 
най частцы.

Да полюсаў могуць разыходзіцца цэлыя храмасомы 
(напрыклад, з шасці храмасом — тры да аднаго і столь- 
кі ж да другога). Тады ўтвараюцца гаплоідныя клеткі 
(споры, палавыя клеткі).

Большасць жа клетак цела расліны ўтвараецца ў 
выніку дзялення, пры якім да полюсаў разыходзяцца 
“палавінкі” храмасом. Інфармацыя аб адзнаках дзеліц- 
ца пароўну. Дзяленне завяршаецца аднаўленнем ядро- 
вай абалонкі і перагародкі (клетачнай сценкі, абалонкі) 
паміж даччынымі клеткамі. Праз некаторы час у ядры 
колькасць малекул ДНК падвойваецца. Некаторы час 
клетка расце, пры гэтым яе абалонка застаецца элас- 
тычнай. Пасля чаго яна павінна або зноў дзяліцца, або

Мал. 4. Дзяленне клеткі

выпрацоўваць тыя адзнакі сваёй будовы, якія дазваля- 
юць ёй выканаць пэўную работу (функцыю) у целе рас- 
ліны.

Гаплоідныя споры, як і дыплоідныя клеткі, дзеляц- 
ца. Спелыя палавыя клеткі дзяліцца не могуць, пры іх 
зліцці ўтвараецца клетка з падвоеным (дыплоідным) на- 
борам храмасом — зігота.

На мал. 4 паказаны фазы дзялення клеткі. Паспра- 
буйце вызначыць, якія (дыплоідныя або гаплоідныя) 
клеткі ўтварыліся.

Правяраем сябе

1. Што такое жыўленне?
2. У выніку якога працэсу жыццядзейнасці выдзяляец- 

ца энергія?
3. Як жывяцца зялёныя клеткі расліны?
4. Як утвараюцца клеткі?
5. Штр такое ДНК?
6. Што такое храмасомы?
7. Якія клеткі ў целе расліны дыплоідныя, а якія — 

гаплоідныя?
8. Чым адрозніваюцца храмасомы ў даччыных гаплоід- 

ных і дыплоідных клетках?

§ 3. Раслінныя тканкі

У целе вышэйшых раслін налічваецца да 300 разнас- 
тайных форм клетак. Гэта звязана з асваеннем расліна- 
мі сушы, пераходам ад адных умоў жыцця да другіх 
(з воднага асяроддзя да наземнага, дзе частыя ваганні 
тэмпературы, адносна нізкая вільготнасць глебы і павет- 
ра, розная ступень асвятлення). Ужо ў самых першых 
з іх адны групы клетак ахоўвалі арганізм ад празмер- 

16



най страты вільгаці, другія паглыналі ваду з глебы, трэ- 
ція дастаўлялі яе да аддаленых частак цела.

Групы клетак, якія валодаюць падобнай будовай, 
маюць адзінае паходжанне і выконваюць аднолькавыя 
функцыі, называюцца тканкамі.

Па адзнаках будовы, выкананні той ці іншай функ- 
цыі і паходжанні тканкі падзяляюць на некалькі груп: 
утваральныя, асноўныя, механічныя, праводзячыя, пок- 
рыўныя, выдзяляльныя (мал. 5).

Утваральная тканка (мерыстэма) складаецца з адна- 
родных клетак, функцыя якіх — пастаяннае дзяленне.

Утваральныя тканкі ўзнікаюць на ранніх этапах раз- 
віцця зародка і захоўваюцца ў дарослых раслін на ўсё 
жыццё. 3 іх утвараюцца ўсе інпіыя групы тканак.

У целе расліны ўтваральная тканка захоўваецца ў 
верхавінках (кропка росту) каранёў, парасткаў. Гэта вер- 
хавінкавая ўтваральная тканка. Яе працяг мае месца ў 
іншых органах (уздоўж сцябла, кораня, у кветцы, ліс- 
ці). Утваральная тканка такога кшталту называецца пер 
шаснай.

У двухдольных з першаснай утваральнай тканкі і ін- 
шых тканак утвараюцца другасныя мерыстэмы (напрык- 
лад, камбій). У целе расліны шырока распаўсюджаны 
асноўныя тканкі (фотасінтэзуючая, назапашваючая і 
інш.). Клеткі фотасінтэзуючай тканкі (мякаць ліста, зя- 
лёныя клеткі кары сцябла) утрымліваюць хларапласты 
і выконваюць фотасінтэз. У клетках назапашваючай 
тканкі (стрыжань сцябла, мякаць плода) адкладваюцца 
запасы арганічных рэчываў.

Па клетках праводзячых тканак ажыццяўляецца 
транспарт рэчываў: з кораня ў надземную частку — 
вады і мінеральных рэчываў (і >та тканка называецца 
ксілемай), а ад фотасінтэзуючых органаў — адток арга- 
нічных рэчываў (па флаэме).

У склад ксілемы ўваходзяць у якасці праводзячых эле- 
ментаў сасуды з членікаў і трахеіды. Пратапласты члені- 
каў сасудаў і трахеід адміраюць. Паміж членікамі сасу- 
даў, у адрозненне ад трахеід, ёсць скразныя адтуліны.

У флаэме праводзячымі элементамі з’яўляюцца < іта- 
падобныя трубкі з прылеглымі да іх клеткамі-спадарож- 
ніцамі і сітападобныя клеткі. У сітападобных трубках 
ядро разбураецца, але пратапласт застаецца жывым.

Унутры сітападобных элементаў па ўсёй іх даўжыні 
маюцца тонкія ніці бялковых малекул. Сітападобная труб- 
ка складаецца з асобных сегментаў, паміж якімі маюц- 
ца сітападобныя пласцінкі з кропкавымі адтулінамі.

У склад праводзячай тканкі ўваходзяць таксама ме- 
ханічныя элементы валакна (доўгія клеткі з адмерлым 
пратапластам) і клеткі назапашваючай тканкі.

ТКАНКІ
Утваральныя

камбій конус нарастання
сцябла Асноўныя

фотасінтэзуючыя усмоктвальная
Праводзячыя (асімілюючыя) тканка кораня

сасуды сітападобныя
драўніны трубкі луба Назапашваючыя

у клубні 
бульбыПокрыўныя

скурка

Мал. 5. Тканкі

у семені 
фасолі

Клеткі покрыўнай тканкі (скурка, корак) абараняюць 
тканкі, якія ляжаць глыбей, ад высыхання, тэмператур- 
ных перападаў і розных пашкоджанняў.

Клеткі скуркі (эпідэрміса) жывыя, сярод іх размеш- 
чаны вусцейкі. Яны ўтвораны дзвюма бобападобнымі за- 
мыкаючымі клеткамі, у цытаплазме якіх ёсць хларап- 
ласты. Паміж замыкаючымі клеткамі знаходзіцца між- 
клетнік (вусцейкавая шчыліна). Расліна можа рэгуля- 
ваць ступень адкрытасці вусцейка.

Эпідэрміс утвараецца з першаснай мерыстэмы. 3 дру- 
гаснай мерыстэмы (коркаўтвараючай) фарміруецца корак. 
Яго клеткі таблітчастыя, шчыльна прылягаюць адна да 
другой, іх пратапласты адміраюць, а абалонкі насыча- 
юцца рэчывам, якое не змочваецца вадой. Аднак у не- 
каторых месцах у корку фарміруюцца міжклетнікі, клет- 
кі пачынаюць рыхла размяшчацца. Так утвараюцца са- 
чыўкі. Праз вусцейкі і сачыўкі ажыццяўляецца газааб- 
мен. Клеткі механічных тканак (валокны, камяністыя 
клеткі) з адмерлым пратапластам і моцна патоўшчанай 
абалонкай надаюць шчыльнасць органам расліны.

Такім чынам, вышэйшыя расліны складаюцца з ор- 
ганаў, яны, у сваю чаргу, — з тканак, а тканкі — з 
клетак.

Адны тканкі па паходжанні першасныя, другія, што 
ўтвараюцца з другасных мерыстэм, — другасныя. У целе 
расліны ёсць і выдзяляльныя тканкі, у якіх ізалююц- 
ца шкодныя для іншых тканак рэчывы.

Правяраем сябе

1. Якія групы клетак называюцца тканкамі?
2. Якія тканкі з’яўляюцца першаснымі?
3. Якія тканкі называюцца другаснымі?

§ 4. Агульны план будовы і жыцця кветкавай 
расліны

Мы ўжо ведаем, што на нашай планеце вялікай раз- 
настайнасці дасягнулі кветкавыя расліны, якія максі- 
мальна прыстасаваліся да ўмоў пражывання на сушы. 
Многія кветкавыя пражываюць у водным асяроддзі.

Як па знешнім выглядзе вылучыць кветкавую рас- 
ліну сярод шматаблічча расліннага свету? Вучоныя ў 
цяперашні час усе расліны падзяляюць на дзве групы: 
ніжэйшыя і вышэйшыя расліны.

Арганізм вышэйшай расліны не мае спецыяльных 
частак свайго цела, з якіх адны адказвалі б за паглы- 
нанне з вады мінеральных солей, другія — за паглы- 
нанне вуглякіслага газу, светлавой энергіі і ажыццяў- 
ленне фотасінтэзу.

Большасць ніжэйшых раслін — гэта насельнікі во- 
днага асяроддзя, іх цела называецца слаявішчам. Яно 
не можа забяспечыць выжыванне раслін ва ўмовах 
сушы, якія зменьваюцца.

На сушы пануюць вышэйшыя расліны. Іх цела скла- 
даецца з органаў. Кожны орган адрозніваецца адзін ад 
другога не толькі знешняй формай, але і ўнутранай бу- 
довай. Большасць вышэйшых раслін маюць вегетатыў- 
ныя органы — корань, парастак і яго часткі — сцяб- 
ло, ліст, пупышкі (зачаткавыя парасткі). Вегетатыўныя 
органы забяспечваюць жыўленне расліннага арганізма. 
Корань пастаўляе ваду і мінеральныя солі. Парастак паг- 
лынае сваімі лістамі вуглякіслы газ і сонечныя прамя- 
ні. Лісты — гэта асноўныя фотасінтэзуючыя органы.

Акрамя вегетатыўных, вышэйшыя расліны маюць 
рэпрадуктыўныя органы (іх часта называюць генератыў- 
нымі). Дзякуючы ім вышэйшыя расліны размнажаюц- 
ца. У розных груп раслін гэтыя органы маюць разнас- 
тайную форму і будову.

Вышэйшыя расліны, у якіх у якасці рэпрадуктыў- 
ных органаў выступаюць кветкі, называюцца кветкавы-

кветка

ліст

сцябло

карані

Мал. 6. Агульны план будовы кветкавай расліны

мі (мал. 6). У гэтай групы раслін на парастках могуць 
развівацца кветкі, з якіх затым утвараюцца плады і 
насенне.

Кветкавыя расліны адрозніваюцца паміж сабой фор- 
май лістоў, сцёблаў, асаблівасцямі будовы кветак, сук- 
веццяў, пладоў, іх афарбоўкай. Але, як бы значна ні 
адрозніваліся кветкавыя расліны, іх можна падзяліць на 
асобныя групы па знешнім выглядзе: дрэўныя, напаў- 
дрэўныя і травяністыя.

Кветкавыя расліны рассяваюцца насеннем, з якога 
вырастаюць новыя расліны. Яны растуць, павялічваец- 
ца колькасць іх лістоў, сцёблаў, аб’ём каранёвай сістэ- 
мы. Усё гэта адбываецца дзякуючы павелічэнню коль- 
касці клетак у целе расліны. На пэўным этапе расліна 
фарміруе кветкі, плады. Але настае час, калі расліна 
старэе і перастае пладаносіць. Праходзіць яшчэ крыху 
часу, і яна памірае. Перыяд, за які з насення развіва- 

ецца дарослая расліна і затым памірае, называецца цык- 
лам развіцця.

Як жыве кветкавая расліна? Асновай яе існавання 
з’яўляецца абмен рэчываў. Існуе знешні абмен — паг- 
лынанне і выдзяленне рэчываў і ўнутраны, калі адбы- 
ваюцца розныя пераўтварэнні рэчываў у клетцы.

Унутраны абмен рэчываў складаецца з двух узаема- 
супрацьлеглых працэсаў — асіміляцыі і дысіміляцыі. 
Асіміляцыя — утварэнне з простых рэчываў больш скла- 
даных, для яе патрэбна энергія. Дысіміляцыя — распад 
складаных рэчываў, з якіх складаецца цела расліны, да 
найпрасцейшых. Пры гэтым энергія вызваляецца. Асі- 
міляцыя і дысіміляцыя з’яўляюцца ўзаемазвязанымі 
працэсамі абмену рэчываў і энергіі. Найважнейшы асі- 
міляцыйны працэс у раслін — фотасінтэз, а дысіміля- 
цыйны — дыханне.

У зялёным лісце на святле з вуглякіслага газу і вады 
ўтвараецца крухмал. Яго малекулы даволі вялікія. У 
цемры малекула крухмалу разбураецца на рэчыва з 
больш дробнымі малекуламі. Гэта рэчыва добра раства- 
раецца ў вадзе. Яно транспартуецца ў тую частку рас- 
ліны, дзе выкарыстоўваецца або для дыхання, або на- 
запашваецца, зноў ператвараючыся ў крухмал (напрык- 
лад, у клубнях).

Фотасінтэзуе толькі зялёная надземная частка раслі- 
ны (лісты, маладыя сцёблы), дыхаюць як надземная, так 
і падземная (карані) часткі рас.ііны.

Пры дыханні звычайна паглынаецца кісларод і вы- 
дзяляецца вуглякіслы газ. Калі пры фотасінтэзе з ата- 
маў вугляроду і вуглякіслага газу збіраецца вуглярод- 
ны “шкілет” больш складаных малекул, то пры дыхан- 
ні ён разбураецца, утвараецца вуглякіслы газ і выдзя- 
ляецца патрэбная для жыццядзейнасці энергія. Дзяку- 
ючы перавазе фотасінтэзу над дыханнем зялёныя раслі- 
ны забяспечваюць нашу планету арганічным рэчывам.

Для жыўлення раслін неабходны таксама вада і мі- 
неральныя солі, якія надземным органам пастаўляе ко- 
рань.

1. Як называюцца вегетатыўныя органы кветкавай рас- 
ліны?

2. Якія органы называюцца генератыўнымі?
3. Што такое абмен рэчываў?
4. Што такое фотасінтэз, дзе ён адбываецца?
5. Што такое дыханне?
6. Што такое рост?
7. Што такое развіццё?
8. Чым адрозніваецца асіміляцыя ад дысіміляцыі?

МІНЕРАЛЬНАЕ ЖЫЎЛЕНН Е 
I ВОДАЗАБЕСПЯЧЭННЕ РАСЛШЫ

§ 5. Каранёвае жыўленне раслін. Корань — 
галоўны вегетатыўны орган

Мы ўжо адзначалі, што галоўнымі вегетатыўнымі 
органамі з’яўляюцца корань і парастак. Акуратпа вы- 
далім з глебы невялікую расліну. Мы ўбачым, што яе 
карані моцна галінуюцца, маюць радыяльную сіметрыю, 
на іх паверхні адсутнічае лісце (нават відазмененае). 
Дзякуючы галінаванню карані трывала ўмацоўваюць рас- 
ліны ў глебе.

Правядзём невялікі дослед. Паліўшы ў вазончыку 
пакаёвую расліну бальзаміну цёплай вадой, зрэжам яе 
па вышыні 2—3 см над узроўнем глебы. На пянёк на- 

л дзенем гумавую трубку, 

Мал. 7. Дослед, які даказ- 
вае каранёвы ціек (выдзяленне 
пасакі)

злучаную з шклянон 
(мал. 7). Праз некаторы 
час мы заўважым, што ў 
шкляной трубцы з’яві- 
лася вадкасць (пасака). 
Колькасць яе павялічва- 
ецца. Яшчэ крыху — і з 
шкляной трубкі мы мо- 
жам перанесці некалькі 
кропель пасакі на прад- 
метнае шкло. Награваючы 
яго ў полымі спіртоўкі, 
мы заўважым, што пасля 
выпарвання вады застаец- 
ца сухое рэчыва.

У асноўным гэта мінеральныя рэчывы. У далейшым, 
напальваючы прадметнае шкло, мы заўважым апальван- 
не сухога рэчыва, і ў выніку на ім застануцца толькі 
мінеральныя солі.

На працягу даволі доўгага часу корань будзе выдзя- 
ляць пасаку. Мы вядзём размову аб каранёвым ціску, 
дзякуючы якому вада з растворанымі ў ёй рэчывамі па- 
даецца ў надземную частку расліны. Каб выканаць гэту 
важную работу, кораню неабходна энергія, якая выдзя- 
ляецца ў выніку дыхання. У адтуліну корка ўстаўляем 
невялікую расліну (напрыклад, праростак гарбуза, сла- 
нечніка) так, каб корань знаходзіўся ў прабірцы над 
падфарбаваным растворам. Расліну замацоўваем у адту- 
ліне кавалачкам ваты. Праз непрацяглы час афарбоўка 
раствору стане жоўтай.

Калі замест раствору крэзолу наліць вапняковую або 
барытавую ваду, мы будзем назіраць яе памутненне. Гэта 
таксама даказвае, што корань дыхае. Ён паглынае кіс- 
ларод і выдзяляе вуглякіслы газ.

Мал. 8. Тып каранёў:
1 — галоўны; 2 — прыдаткавыя; 3 — бакавыя

Сукупнасць усіх каранёў расліны называецца кара 
нёвай сістэмай (мал. 8). Мы назіралі, як прарастае 
семя. Першым ідзе ў рост карэньчык зародка, з якога 
развіваецца галоўны корань. Ён галінуецца, утвараю- 
чы бакавыя карані. Корань расце верхавінкай. Калі аб- 
рэзаць кончык кораня — яго верхавінку, рост кораня 
ў даўжыню перапыніцца. У яго ўтвараецца шмат ба- 
кавых каранёў.

Гэты прыём шырока выкарыстоўваецца ў сельскай 
гаспадарцы з мэтай фарміравання болып магутнай ка- 
ранёвай сістэмы.

Такім чынам, корань замацоўвае расліну ў глебе і 
забяспечвае яе вадой, элементамі мінеральнага жыўлен- 
ня. Гэта асноўныя функцыі кораня. Пра яго іншыя фун- 
кцыі мы даведаемся пазней.

Правяраем, сябе

1. Дайце азначэнне кораня.
2. Апішыце доследы, якія даказваюць, што менавіта ко- 

рань забяспечвае расліну вадой і мінеральнымі рэчы- 
вамі.

3. Як даказаць, што карані дыхаюць?
4. Якія тыпы каранёў вам вядомы?

§ 6. Рост кораня. Унутраная будова кораня

Рост кораня ў даўжыню адбываецца за кошт дзялен- 
ня клетак яго верхавінкавай утваральнай тканкі, якая 
складае кончык кораня. Утвораныя тут клеткі затым 
ператвараюцца ў розныя тканкі. Чым далей яны ад ко- 
раня, тым болып спецыялізаваныя.

Выдзяляюць некалькі зон растучага кораня (мал. 9)'.

бакавы 
корань

Man,. 9. Зоны кораня:
1 — зона дзялення; 2 — зона росту; 3 — зона паглынання;

4 — зона правядзення (галінавання)

• зона дзялення, або конус нарастання, прыкрыты 
каранёвым чэхлікам;

• зона расцяжэння клетак (гэтыя ўчасткі часта на- 
зываюць зонай росту, таму што тут адбываецца рост ко- 
раня ў даўжыню;

• зона паглынання, або зона каранёвых валаскоў;
• зона правядзення, або галінавання.
Верхавінка кораня пакрыта клеткамі, якія абараня- 

юць яго ад пашкоджання часцінкамі глебы. Гэта кара- 
нёвы чэхлік, даўжыня акога звычайна менш за 1 мм. 
Яго клеткі размешчаны рыхла, яны танкасценныя, лёгка 
аслізняюцца. Пры праходжанні кораня праз глебу гэтыя 
клеткі паступова сціраюцца і замяняюцца новымі. Таму 
кончык кораня ўвесь час застаецца абароненым.

Пад каранёвым чэхлікам размешчана зона клетак ут- 
варальнай тканкі, якія дзеляцца. Пасля фарміравання 
тут яны звычайна інтэнсіўна растуць і выцягваюцца ўз- 
доўж восі кораня. Гэта — зона расцяжэння, над якой 
пачынаецца зона паглынання, або зона каранёвых ва- 
ласкоў. Вялікую ролю ў працэсе паглынання адыгры- 
ваюць тыя з іх, што маюць даўжыню не болей як 10 
мм. Кожны каранёвы валасок уяўляе сабою выраст па- 
верхневай клеткі кораня, а яго поласць — працяг по- 
ласці клеткі. Дзякуючы наяўнасці каранёвых валаскоў 
усмоктвальная паверхня кораня павялічваецца прыбліз- 
на ў 20 разоў. Тыя з іх, што адмерлі, па меры росту 
кораня замяняюцца новымі. Паміж зонай усмоктвання 
і асновай сцябла знаходзіцца найбольшая па працягласці 
зона правядзення (галінавання). У ёй фарміруюцца ба- 
кавыя карані.

Вывучыўшы ўнутраную будову кораня, можна зразу- 
мець, як ён выконвае свае функцыі (мал. 10). У зоне 
паглынання ў цэнтры размешчана праводзячая тканка 
(сітападобныя трубкі, сасуды), акружаная дробнымі жы- 
вымі клеткамі. Гэта — восевы цыліндр кораня. Па са- 
судах знізу ўверх перамяшчаецца вада з растворанымі 
ў ёй мінеральнымі солямі, а зверху ўніз па сітападоб- 
ных трубках — раствор арганічных рэчываў, неабход-

Мал. 10. Папярочны зрэз кораня ў зоне паглынання
1 — рызадэрміс: a — каранёвыя валаскі;

2 — кара: б — унутраны слой кары (эндадэрма);
3 — восевы цыліндр: в — сасуды, г — сітападобныя трубкі

ных для росту кораня. Звонку корань пакрыты рыза- 
дэрмісам — покрыўна-паглынаючым комплексам. Яе 
клеткі ўтвараюць каранёвыя валаскі. Паміж рызадэрмай 
(рызадэрмісам) і восевым цыліндрам размяшчаецца кара.

Вада праходзіць у клеткі кораня пасіўна з-за рознасці 
канцэнтрацыі яе малекул у глебавым растворы і кле- 
тачным соку. Мінеральныя рэчывы паступаюць у выні- 
ку выбіральнага (актыўнага) паглынання, якое працякае 
з затратамі энергіі.

У восевым цыліндры суседнія з сасудамі жывыя 
клеткі актыўна нагнятаюць у іх прасвет мінеральныя і 
некаторыя арганічныя рэчывы, ваду. Утвараецца кара- 
нёвы ціск. Паглядзіце, як выглядаюць сасуды з сусед- 
німі клеткамі (мал. 11).

Мал. 11. Частка восевага цыліндра
1 — сасуды; 2 — жывыя клеткі

Правяраем сябе
•.. ■

1. 3 якой тканкі ўтвораны кончык кораня?
2. Якія каранёвыя зоны вы ведаеце?
3. Зрабіце апісанне ўнутранай будовы кораня ў зоне паг- 

лынання.
4. Як паглынаецца коранем вада, мінеральныя рэчывы?

§ 7. Тыпы каранёвых сістэм. Відазмяненне каранёў

Карані раслін фарміруюць каранёвую сістэму. Калі ў 
ёй акрэслена выдзяляецца галоўны корань, такая сістэ- 
ма называецца стрыжнёвай. Каранёвая сістэма, якая 
складаецца з некалькіх аднолькава развітых каранёў, 
называецца валасніковістай (мал. 12).

Стрыжнёвая сістэма характэрна галоўным чынам для 
двухдольных раслін (морква, адуванчык, канюшына, 
фасоль), а валасніковістая — для большасці аднадоль- 
ных у злакаў, напрыклад, галоўны корань недаразвіты 
і каранёвая сістэма складаецца з масы прыдаткавых Ka-

31



Мал. 12. Каранёвыя сістэмы:
1 — стрыжнёвая; 2 — валасніковістая

ранёў. Калі выдаліць або пашкодзіць верхавінку галоў- 
нага кораня, ён перастае расці, але затое павялічваец- 
ца рост бакавых і прыдаткавых каранёў, у выніку чаго 
стрыжнёвая каранёвая сістэма ператвараецца ў валасні- 
ковістую (гэта адбываецца пры перасадцы раслін).

Карані раслін могуць выконваць і нехарактэрныя для 
іх функцыі. У такіх выпадках у раслін з’яўляюцца ві- 
дазмененыя карані.

Калі карані выконваюць функцыю назапашвання па- 
жыўных рэчываў, яны робяцца тоўстымі, мясістымі і 
ўтвараюць караняплод. Ніжняя частка караняплода па 
сваім паходжанні — гэта галоўны корань, верхняя — 
сцябло (мал. 13). Караняплоды ўтвараюцца ў двухгадо- 
вых раслін. Запасныя пажыўныя рэчывы (крухмал, цу- 
кар) адкладваюцца да канца першага года жыцця.

Гэтыя рэчывы выдаткуюцца на ўтварэнне і рост пры- 
даткавых каранёў і кветканосных парасткаў. Караняп- 
лоды ўтвараюцца ў многіх гароднінных і кармавых рас- 
лін: морквы, бурака, рэпы, бручкі, радысу.

У вяргіняў, чысцяка назапашваючую функцыю вы- 
конваюць патоўшчаныя прыдаткавыя карані. Іх назы- 
ваюць каранёвымі шышкамі, або каранёвымі клубнямі.

Дыхальныя карані выконваюць функцыю дадаткова- 
га забеспячэння раслін кіслародам. Напрыклад, яны ўт- 

Мал. 13. Караняплоды бурака (а) і морквы (б)

вараюцца ў вярбы ломкай, калі яна расце на гразкіх 
берагах рэк. Такія карані растуць вертыкальна ўверх, 
пакуль не дасягнуць паверхні глебы. Па міжклетніках 
дыхальных каранёў паветра перамяшчаецца ў больш 
глыбокія карані, якім не хапае кіслароду. Дыхальныя 
карані ўтвараюцца і ў некаторых трапічных дрэў, што 
растуць на забалочаных глебах.

У трапічных раслін марскіх узбярэжжаў, якія ўт- 
вараюць мангравыя зараснікі, утвараюцца магутныя га- 
лінастыя хадульныя карані, якія забяспечваюць супра- 
ціўляльнасць раслін прыбойнай хвалі. Найбольш раз- 
віты яны ў фікуса бенгальскага (баньяна) (мал. 14). 
Карані звісаюць з галінак, дарастаюць да зямлі, ука- 
раняюцца, патаўшчаюцца і робяцца падобнымі на 
ствол. Дзякуючы такім караням-падпоркам крона фі- 
куса разрастаецца, пакрываючы плошчу да 500 м2. 
Адна такая расліна ўтварае цэлы гай. Хадульныя ка- 
рані ёсць і ў кукурузы.

Мал. 14. Хадульныя карані
1 — баньян; 2 — кукуруза

У п'люшча прыдаткавыя карані відазмяняюцца ў пры- 
чэпкі і садзейнічаюць гэтым падыманню сцябла па 
стромкай апоры. Такая асаблівасць дазваляе выкарыс- 
тоўваць плюшч для вертыкальнага азелянення.

Часта на сцёблах у трапічных раслін развіваюцца 
шнурападобныя прыдаткавыя паветраныя карані, здоль- 
ныя ўлоўліваць атмасферную вільгаць. Яны не судаты- 
каюцца з глебай, у іх кары ёсць асаблівыя клеткі, якія 
ў час дажджу ўсмоктваюць ваду і могуць доўга яе за- 
хоўваць. Рызадэрма не развіта.

У цыбулі, лілеі ўтвараюцца ўцягваючыя карані, якія 
маюць здольнасць скарачацца ў падоўжным напрамку. 
Пры гэтым яны ўцягваюць цыбуліны, ніжнюю частку 
сцябла глыбей у глебу і забяспечваюць ім перажыван- 
не халоднага або засушлівага перыяду года.

У раслін-паразітаў, якія жывуць за кошт расліны-гас- 
падара, карані спрошчваюцца па будове, і на сцябле ўт- 
вараюцца невялікія прысосы. Дзякуючы ім паразіт за- 
бяспечвае сябе пажыўнымі рэчывамі.

Такім чынам, карані могуць відазмяняцца і выкон- 
ваць розныя функцыі. Але як бы ні быў зменены op- 

ган, яго каранёвую ггрыроду заўсёды можна вызначыць 
па адсутнасці на ім лісця.

На каранях такіх раслін, як гарох, фасоль, фармі- 
руюцца клубеньчыкі. Гэта вынік сумеснага жыцця (сім- 
біёзу) раслін з азотафіксуючымі бактэрыямі. Расліны 
забяспечваюць бактэрыі арганічным рэчывам; у сваю 
чаргу, бактэрыі пастаўляюць расліне засвойваемы імі 
азот, які паглынаюць з атмасферы.

Для дрэўных раслін характэрна ўтварэнне грыбні- 
цы (грыбакораня). Гэта вынік сімбіёзу расліны з мі- 
цэліем грыба. Ён атрымлівае ад расліны арганічныя 
рэчывы, якія забяспечваюць яго вадой, мінеральнымі 
рэчывамі.

Акрамя важнага біялагічнага значэння, відазмененыя 
карані маюць і шырокае практычнае значэнне. Так, ка- 
ранёвымі шышкамі размнажаюцца вяргіні, многія кара- 
няплоды выкарыстоўваюцца ў ежу і на корм жывёлам.

1. Якія тыпы каранёвых сістэм вы ведаеце?
2. Якія відазмяненні галоўнага, бакавых, прыдаткавых 

каранёў вам вядомы?
3. Зрабіце апісанне асноўных відазмяненняў каранёў.
4. Якос біялагічнае значэнне мае відазмяненне каранёў?
5. Прывядзіце прыклады практычнага выкарыстання ві- 

дазмяненняў каранёў.

§ 8. Глеба і ўгнаенні

Расліны атрымліваюць ваду, мінеральныя солі з гле- 
бы. Карані нарастаюць сваёй верхавінкай, галінуюцца, 
засвойваючы ўсё новыя і новыя яе ўчасткі. Такім чы- 
нам, глеба — гэта верхні ўрадлівы слой зямной кары, 

які ўтварыўся і фарміруецца пад уздзеяннем атмасфер- 
ных і біялагічных фактараў.

Глеба — вынік уздзеяння на глебаўтвараючую (матэ- 
рыяльную) пароду клімату, расліннасці, рэльефу, жывых 
арганізмаў. У апошні час усё болып магутным фактарам 
глебаўтварэння з’яўляецца вытворчая дзейнасць чалаве- 
ка — унясенне ўгнаенняў, меліярацыя і г.д.

Калі ў глебе выкапаць ямку глыбінёй 50—60 см і 
адну з яе сценак зрабіць адвеснай, можна ўбачыць слой 
глебы. Верхні слой мае больш цёмную афарбоўку, ён 
пранізаны каранямі раслін. Тут сустракаюцца адмерлыя 
часткі раслін, парэшткі жывёлін. Усё гэта пад уплы- 
вам бактэрый і грыбоў гяіе і ўтварае новыя рэчывы, 
што складаюць перагной, які абумоўлівае цёмную афар- 
боўку. Перагной ёсць у любой глебе, і менавіта гэтым 
яна адрозніваецца ад горных парод (пяску, гліны). Але 
больш за ўсё яго ў чарназёмных глебах. У шэрых пад- 
золістых глебах перагною мала.

Возьмем крыху глебы і пагрэем яе на агні ў бля- 
шанай лыжачцы. Пасля награвання глеба стала свет- 
лай, бо перагной згарэў. Палову глебы, што засталася 
пасля награвання, змесцім у шклянку з вадой і памя- 
шаем. Вада стане каламутнай, а на дно шклянкі пас- 
тупова апусціцца пясок. Пасля адфільтравання каламут- 
най вады на сушках фільтра мы заўважым слой глі- 
ны. Выпарыўшы некалькі кропель фільтра на прадмет- 
ным шкле, мы заўважым з’яўленне крышталікаў мі- 
неральных солей.

Глебаўтвараючыя пароды на тэрыторыі Беларусі — 
гэта складаны комплекс асадкавых адкладаў: ледавіко- 
выя і азёрна-ледавіковыя суглінкі і гліністыя адклады, 
пясочныя і лёсавыя ўтварэнні. Распаўсюджанай глеба- 
ўтвараючай пародай з’яўляецца торф. На мал. 15 прад- 
стаўлены некаторыя глебавыя гарызонты.

Як мы бачым, для чарназёмнай глебы характэрна 
высокае ўтрыманне перагною. Падзолістыя глебы (фар- 
міруюцца пад полагам хваёвых лясоў на суглінках) ут- 
рымліваюць мала перагною. Балотныя глебы ўтвараюц- 
ца ва ўмовах працяглага застою вільгаці і недахопу кіс- 

лароду, арганічныя парэшткі мінералізуюцца слаба, што 
прыводзіць да ўтварэння торфу. Дзёрнавыя глебы фар- 
міруюцца пад лугавой расліннасцю на любых мацярын- 
скіх пародах. Травяністыя расліны ўзбагачаюць такую 
глебу арганічным рэчывам.

Расліны выносяць з глебы мінеральныя солі. У вы- 
падку адсутнасці іх папаўнення глеба губляе сваю ўрад- 
лівасць. Чалавек стагоддзямі выкарыстоўвае ўгнаенні 
для атрымання высокіх ураджаяў.

Адрозніваюць арганічныя і мінеральныя ўгнаенні.
Арганічныя ўгнаенні — гэта рэчывы, якія атрым- 

ліваюцца ў выніку жыццядзейнасці жывёлы (гной, пту- 
шыны памёт), а таксама адмерлыя парэшткі арганіз- 
маў, жывёл і раслін (перагной, торф і інш.). У най- 
больш распаўсюджаным арганічным угнаенні — гноі — 
утрымліваюцца ўсе солі, патрэбныя раслінам: азотныя, 
фосфарныя і калійныя. Гной — марудна дзеючае ўг- 
наенне, таму што мінеральныя солі ўтвараюцца ў ім і 
засвойваюцца раслінамі толькі пасля яго гніення. Таму 
гной уносяць у глебу восенню, каб за восень і вясну 
ён паспеў перагніць.

Мінеральныя ўгнаенні вырабляюць галоўным чынам 
на хімічных заводах. Адрозніваюць азотныя, фосфар- 
ныя, калійныя ўгнаенні ў залежнасці ад таго, якія мі- 
неральныя солі ў іх утрымліваюцца.

3 азотных угнаенняў найбольш распаўсюджаны ма- 
чавіна, сульфат амонію і селітра, з фосфарных — су- 
перфасфат, з калійных — хларыд калію.

Лепш за ўсё ў вадзе раствараюцца азотныя і калій- 
ныя ўгнаенні, таму іх уносяць у глебу восенню разам 
з гноем. Добрым угнаеннем з’яўляецца попел. У ім 
шмат калію, фосфару. Калійныя ўгнаенні ўзмацняюць 
рост каранёў, цыбулін і клубняў. Фосфарныя і калій- 
ныя солі павышаюць таксама холадаўстойлівасць раслін.

Унясенне ўгнаенняў у час росту раслін называюць 
падкормкай. Расліны падкормліваюць тымі мінеральны- 
мі солямі, якія патрабуюцца ў дадзены перыяд. Звы- 
чайна для гэтага выкарыстоўваецца попел і розныя мі- 
неральныя ўгнаенні, а таксама гной, птушыны памёт,

Гарызонт A

Гарызонт В

Гарызонт С

Мал. 15. Глебавыя гарызонты:

1 2 3
1 — чарназёмныя глебы; 2 — падзолістыя глебы; 

3 — балотныя глебы

гноевая жыжка, якія папярэдне разводзяць вадой. Пад- 
кормліваць расліны лепш пасля дажджу, калі глеба на- 
сычана вільгаццю.

Падкормка можа быць сухой і воднай. Пры сухой 
у глебу ўносяць сухі попел і мінеральныя ўгнаенні ў 
сухім выглядзе. Пры воднай падкормцы ўгнаенні раз- 
баўляюць вадой. Уносіць іх трэба па норме, лішак іх 
можа нанесці шкоду раслінам. Калі ўносіць угнаенні 
своечасова і правільна, можна дабіцца высокага ўрад- 
жаю сельскагаспадарчых культур.

Глебы патрабуюць пастаяннага догляду. Іх узворва- 
юць, барануюць, рыхляць. Для глебы важны водны рэ- 
жым (паліўка або, наадварот ' Пгы гэт;”
глеба забяспечваецца паветрам, у ёй лепш адбываюц- 
ца працэсы мінералізапыі.

Г1 равяраем сябе

і. Што такое глеба?
2. Якія ўгнаенні вы ведаеце?

§ 9. Паветранае жыўленне раслін, транспарт 
рэчываў, фотасінтэз і транспірацыя вады. Парастак

Галоўнымі вегетатыўнымі органамі вышэйшых раслін 
з’яўляюцца парастак і корань. Як вы ўжо ведаеце, ко- 
рань забяспечвае расліны вадой і мінеральнымі рэчыва- 
мі. Асноўная функцыя парастка — паглынанне вугля- 
кіслага газу з навакольнага асяроддзя і ператварэнне яго 
ў арганічнае рэчыва. 3 курса “Прыродазнаўства” вы ве- 
даеце, што на святле ў зялёным лісце (а гэта бакавы 
орган парастка) утвараецца крухмал.

Ліст паглынае вуглякіслы газ дзякуючы наяўнасці ў 
яго покрыўнай тканцы (эпідэрмісе) вусцейкаў (мал. 16). 
Паміж замыкаючымі клеткамі вусцейка маецца міжклет-

Мал. 16. Паверхня ліста пад мікраскопам

нік — вусцейкавая шчыліна. Паглынаючы праз адкры- 
тыя вусцейкі вуглякіслы газ, ліст непазбежна губляе 
ваду. Такое фізіялагічнае выпарэнне вады называецца 
транспірацыяй.

У большасці раслін на святле вусцейкі адкрываюц- 
ца. Пры значнай страце вады яны закрываюцца. Вось 
чаму так важна правільна паліваць расліны (менавіта 
раніцай і вечарам).

Правядзём невялікі эксперымент. Парасткі любой па- 
каёвай расліны змесцім у шклянку з вадой у добра ас- 
ветленым месцы. Раніцай і вечарам зробім высечкі ад- 
нолькавай плошчы з лісцевых пласцінак, высушым іх 
пры +105°С, потым акуратна ўзважым. Мы заўважым 
розніцу ва ўтрыманні сухога рэчыва ў высечках. Вячэр- 
нія высечкі больш “цяжкія”. Калі ж шклянку з парас- 
ткамі ўстанавіць у цёмным месцы, вага высечак стане 
меншай.

Дослед можна крыху ўскладніць. Расліну пеларгоніі 
вытрымаем у цёмным месцы, затым частку яе параст- 
каў змесцім у святлопранікальны мяшок, у які пада- 
ецца паветра. Другую частку змесцім у такі ж мяшок, 
толькі паветра папярэдне прапусцім праз шчолач — рэ- 
чыва, якое паглынае вуглякіслы газ (мал. 17). Праз не- 
каторы час зрэжам лісце. Абясколерым іх у спірце, ап- 
рацуем растворам ёду.

Man. 17. Дослед, які даказвае неабходнасць вуглякіслага 
газу для ўтварэння крухмалу на гвятле ў зялёным лісце

Ліст з другога мяшка яе афарбаваўся (мал 18). Та- 
кім чынам, зялёная расліна збірае з паветра малекулы 
вуглякіслага газу і сінтэзуе арганічнае рэчыва. Для гэ- 
тага неабходны святло і вада. У выніку фотасінтэзу рас- 
ліна выдзяляе кісларод. Дзякуючы транспірацыі лісты 
з’яўляюцца верхнім канцавым рухавіком у транспарце 
вады з мінеральных рэчываў на целе расліны.

Мал. 18. Дослед, які даказвае павелічэнне ўтрымання су- 
хога рэчыва ў лісце на святле

3 дапамогай устаноўкі можна вызначыць усмоктваль- 
ную сілу лістоў парастка.

Па сцябле да лістоў паступае вада і раствораныя ў 
ёй мінеральныя рэчывы, а з лістоў ажыццяўляецца ад- 
ток арганічных рэчываў. Як ліст не можа існаваць без 
сцябла, так і сцябло без ліста. Парастак — гэта сцяб- 
ло з размешчанымі на ім лістамі і пупышкамі. Сцяб- 
ло — восевы орган парастка, ліст — бакавы, пупыш- 
ка — зачаткавы парастак.

Месца сцябла, ад якога адыходзіць ліст, называец- 
ца вузлом. Участкі сцябла паміж суседнімі вузламі — 
гэта міжвузелле (мал. 19).

Вугал паміж лістом і сцяблом называецца пазухай 
ліста. Адрозніваюць падоўжаныя і пакарочаныя парас- 
ткі. Першыя з іх маюць добра выражанае міжвузел- 
ле. На пакарочаных парастках вузлы збліжаны і між- 
вузелле вельмі кароткае. Лісты размяшчаюцца ў пэў- 
ным парадку, не зацяняючы адзін аднаго. Гэтым ства- 
раюцца добрыя ўмовы для паглынання святла і вуг- 
лякіслага газу.

Адрозніваюць некалькі відаў лісцеразмяшчэння. Пры 
спіральным лісты размяшчаюцца на сцябле па спіра- 
лі, утвараючы вертыкальныя рады. Калі іх некаль- 
кі, — гэта чарговае лісцеразмяшчэнне (бяроза, дуб). У 
злакаў лісты ідуць па спіралі, але ў два вертыкаль- 
ныя рады. Гэта двухраднае размяшчэнне. Пры круга- 
вым лісты размяшчаюцца па кругах. Калі на кожным 
з іх знаходзіцца па два лісты, — гэта супраціўнае ліс- 
церазмяшчэнне. Калі больш двух — мутоўчатае.

Пупышка (мал. 20) складаецца з пакарочанага сцяб- 
ла з цесна збліжанымі зачаткавымі лістамі, кветкамі. 
На верхавінцы зачаткавага сцябла знаходзіцца конус 
нарастання, які складаецца з утваральнай тканкі. За 
кошт яго дзейнасці адбываецца рост сцябла ў даўжы- 
ню, утварэнне лісткоў і бакавых пупышак. Звонку пу- 
пышка абаронена пупышкавымі лускавінкамі.

Адрозніваюць верхавінкавыя пупышкі, якія знахо- 
дзяцца на верхавінцы сцябла, і пазушныя пупышкі,

Мал. 19. Парастак: 1. 2, 3, 4 — разгортванне парастка з 
пупышкі;
парастак a — верхавінкавая пупышка; б — пазушная пупышка; 

в — вузел, г — міжвузелле;
Лісцеразмяшчэнне: A — чарговае, Б — супраціўнае, 

В — валасніковістае

Man.. 20. Пупышка:
a — кветкавая (генератыўная пупышка), 

б — вегетатыўная пупышка

якія размяшчаюцца ў пазухах лістоў. Пупышкі, якія ўз- 
нікаюць на сцябле па-за пазухай ліста або на іншых 
частках расліны, называюцца прыдатпкавымі.

Пупышкі адрозніваюцца па ўнутранай будове. У 
адных — толькі зачаткавыя лісты (вегетатыўныя пу- 
пышкі), у другіх — зачаткі кветак (генератыўныя пу- 
пышкі).

Развіццё парастка пачынаецца з распускання пупы- 
шак. Пупышка набухае, затым ападае пупышкавая 
луска, пачынаецца інтэнсіўны рост парастка. Ён па- 
даўжаецца за кошт дзялення клетак конуса, нарастан- 
ня і ўтварэння новых участкаў сцябла з зачаткамі ліс- 
тоў і пупышак. За дзяленнем пачынаецца расцяжэн- 
не клетак і, адпаведна, змяненне парастка. Па меры 
аддалення ад верхавінкавай кропкі росту здольнасць 
клетак да дзялення робіцца слабейшай і хутка зусім 
страчваецца. Адбываецца іх ператварэнне ў клеткі пас- 
таянных тканак (покрыўных, асноўных, механічных і 
праводзячых).

Правяраем сябе

1. Што такое фотасінтэз? Як вы разумееце паветранае 
жыўленне раслін?

2. К. А. Ціміразеў назваў транспірацыю “непазбежным 
злом”. Як вы гэта разумееце?

3. Ці можа вышэйшая расліна рэгуляваць транспірацыю?
4. Дайце азначэнне парастка.

§ 10. Ліст — бакавы орган парастка

Ліст з’яўляецца бакавым органам парастка. Ён ут- 
вараецца з зачатка, які закладваецца ля асновы конуса 
росту.

Лісты розных раслін не падобныя адзін на другі, але 
ў большасці з іх можна адрозніць ліставую пласцінку 
і чаранок, якімі ліст прымацоўваецца да сцябла. Лісты 
з чаранкамі (дуб, бяроза, ліпа) называюцца чаранковы- 
мі, тыя ж, што прымацоўваюцца да сцябла асновай ліс- 
тавой пласцінкі, — сядзячымі (мал. 21). Пры аснове ча- 
ранка часам развіваюцца вырасты — прыліснікі. У зла- 
каў аснова ліста разрастаецца вакол сцябла, фармірую- 
чы похву.

Мал. 21. Прымацаванне лістоў да сцябла:
1 — з чаранком; 2 — без чаранка

Мал. 22. Жылкаванне лістоў:
1 — сеткаватае; 2 — паралельнае; 3 — дугавое

Па форме ліставой пласцінкі адрозніваюць лісты ак- 
руглыя, авальныя, ланцэтныя, ігольчатыя, сэрцападоб- 
ныя і г.д. Ліставыя пласцінкі ў розных напрамках пра- 
нізаны жылкамі, якія ўяўляюць сабой праводзячыя пуч- 
кі, надаюць лісту трываласць. У лістоў двухдольных 
раслін часцей за ўсё перыстае або сеткаватае жылкаван- 
не. Пры ім лёгка заўважаецца цэнтральная жылка. У 
лістоў аднадольных раслін жылкі размяшчаюцца пара- 
лельна адна адной або дугападобна — паралельнае і ду- 
гавое жылкаванне (мал. 22).

Калі на чаранку адна ліставая пласцінка, ліст назы- 
ваецца простым (мал. 23). Ліст, які складаецца з не- 
калькіх ліставых пласцінак, злучаных з агульным ча- 
ранком невялікімі чаранкамі, называюць складаным 
(мал. 24). Складаныя лісты развіваюцца ў рабіны, су- 
ніцы, жоўтай акацыі. Яны складаюцца з лісточкаў. Калі 
яны злучаюцца з чаранком у адной кропцы, — гэта 
пальчатаскладаныя лісты (каштан, лубін). У выпадку 
калі лісточкі прымацоўваюцца па ўсёй даўжыні чаран- 
ка, ліст называецца перыстаскладаным. Апошнія бы- 
ваюць двух тыпаў: парнаперыстыя, калі заканчваюцца 
парай лісточкаў (гарох), і няпарнаперыстыя — калі ад- 
ным (шыпшына).

Для ліставых пласцінак многіх відаў раслін харак- 
тэрна зрэзанасць. Пры гэтым фарміруюцца лопасці, сег- 
менты, долі. Адпаведна ліст можа быць лопасцевым, 
раздзельным, рассечаным. У лопасцевага ліста мяжа зрэ-

Мал. 23. Лісты простыя
1 — ліпа; 2 — дуб; 3 — клён

занасці даходзіць да 1/4 шырыні ліставой пласцінкі, у 
рассечанага — да сярэдняй жылкі. Калі зрэзанасць 
менш за 1/8 шырыні ліставой пласцінкі, гутарка ідзе 
аб краі ліста (пільчаты, зубчаты, хвалісты і г.д.). Няз- 
рэзаны ліст называецца суцэльным.

Мал. 24. Лісты складаныя:
1 — шыпшына; 2 — конскі каштан;

3 — жоўтая акацыя; 4 — суніцы

Мал. 25. Унутраная будова ліставой пласцінкі:
1 — верхні эпідэрміс; 2 — ніжні эпідэрміс; 3 — вусцейка;

4 — фотасінтэзуючая тканка; 5 — сасуды;
6 — сітападобныя трубкі; 7 — валокны

Каб лепш зразумець значэнне зялёных лістоў у жыц- 
ці раслін, неабходна пазнаёміцца з унутранай будовай 
ліставой пласцінкі (мал. 25).

Ліст, як і ўсе органы кветкавай расліны, мае кле- 
тачную будову. Звонку ён пакрыты празрыстай скуркай 
(эпідэрмай) — покрыўнай тканкай, якая ахоўвае ўнут- 
раныя клеткі ліста ад высыхання і пашкоджанняў. На 
паверхні ліста ў некаторых раслін утвараюцца нарасці 
скуркі ў выглядзе валаскоў, якія захоўваюць ліст ад 
перападаў тэмпературы і рэгулююць выпарэнне.

У скурцы (пераважна ніжнім баку ліста) ёсць шмат- 
лікія (на адным лісце ліпы больш за мільён) утварэн- 
ні — вусцейкі, якія забяспечваюць газаабмен і выпа- 
рэнне вады раслінай. Кожнае з іх складаецца з дзвюх 
замыкаючых клетак і вусцевай шчыліны. Змяненні 
аб’ёму і формы замыкаючых клетак прыводзяць да ад- 
крыцця і закрыцця вусцейкаў і залежаць ад інтэнсіў- 
насці газаабмену, звязанага з фотасінтэзам, дыханнем, 
транспірацыяй.

Пад эпідэрмісам размешчаны мезафіл (мякаць ліста). 
У яго склад уваходзіць фотасінтэзуючая тканка (слуп- 
каватая і губчатая хларэнхіма). Сасуды, сітападобныя 
трубкі, валокны ўтвараюць праводзячыя пучкі (жылкі 
ліста). Слупкаватая хларэнхіма складаецца з шчыльна 
прымыкаючых фотасінтэзуючых клетак. Сярод клетак 
губчатай хларэнхімы добра развіты міжклетнікі.

Да восені ў лісце слабее абмен рэчываў і з’яўляюц- 
ца змяненні, якія вядуць да распаду клетак, разбурэн- 
ня зялёнага пігменту хларафілу і ўтварэння рэчываў, 
што абумоўліваюць жоўта-залацістую афарбоўку лістоў. 
Чаранок ліста таксама старэе. На мяжы асновы чаран- 
ка і сцябла ўтвараецца слой, які складаецца з амяр- 
цвелых клетак. Дастаткова нават слабога павеву ветру, 
каб пачаўся лістапад.

Расліны, лісты якіх жывуць толькі адзін вегетацый- 
ны перыяд, называюцца ліспгападнымі (дуб, бяроза), 
расліны, лісце якіх жыве даўжэй і паступова змяняец- 
ца, — вечназялёнымі (брусніцы, елка, сасна).

Правяраем сябе

1. Якія лісты называюцца простымі, а якія складаны- 
мі?

2. Як класіфікуюцца лісты па ступені зрэзанасці ліста- 
вой пласцінкі?

3. Якая ўнутраная будова ліста?

§ 11. Сцябло — восевы орган парастка

Сцябло, як і корань, з’яўляецца восевым органам, які 
мае верхавінкавы рост і радыяльную будову.

Адрозніваюць два тыпы сцёблаў: травяністы і дрэў- 
ны. Першы існуе звычайна адзін вегетатыўны сезон і 

адрозніваецца слабым патаўшчэннем; другі -- звычайна 
шматгадовы і патаўшчаецца на працягу многіх гадоў.

Сцябло выконвае наступныя важныя функцыі:
• праводзячую — правядзенне рэчываў ад каранёў 

да лістоў і ў зваротным напрамку;
• механічную — забяспечвае становішча цела рас- 

ліны ў прасторы і выносіць лісце да святла;
• назапашваючую — ажыццяўляе запас вады, крух- 

малу, тлушчу і іншых арганічных рэчываў ў некаторых 
тканках сцябла (напрыклад, у асяродку) і фотасінтэз 
(праз маладыя сцёблы).

Уявіць, як выконвае гэтыя функцыі сцябло, немаг- 
чыма без вывучэння яго ўнутранай будовы. На папяроч- 
ным зрэзе галінкі ліпы добра бачна драўніна, якая зай- 
мае большую яго частку, яна акружана вузкім слоем 
болып мяккіх тканак — карой (мал. 26).

Мал. 26. Папярочны зрэз трохгадовай галінкі ліпы:
1 — сасуды; 2 — сітападобныя трубкі; 3 — валокны;

4 — сачыўка; 5 — скурка; 6 — корак; 7 — луб; 8 — кара;
9 — камбій; 10 — драўніна; 11 — асяродак

51



Слаі 
сцябла

Скурка

К АРА

Корак Луб

Сітападоб- Лубяныя 
ныя трубкі валокны

Камбій ДРАЎНІНА Асяро-
дак 

Сасуды Драўнін- Сэрцапа- 
ныя добныя 
валокны прамяні

Захоўваюць 
клеткі ад 
пашкоджання 
і высыхання

Право- 
дзяць ар- 
ганічныя 
рэчывы

Замацоў- 
ваюць 
сцябло

Рост 
сцябла ў 
таўшчы- 
ню

Право- 
дзяць ва- 
ду з міне- 
ральнымі 

I солямі

Замацоў- 
ваюць 
сцябло

Право- 
дзяцьі за- 
хоўваюць 
запасныя 
рэчывы

У клетках 
захоўва- 
юць 
запасныя 
рэчывы

Man.. 27. Клетачная будова сцябла

Маладое аднагадовае сцябло звонку пакрыта скуркай, 
якая да канца першага лета змяняецца коркам. Некаль- 
кі слаёў шчыльна самкнёных клетак корка, якія не пра- 
пускаюць ні вады, ні паветра, засцерагаюць жывыя 
тканкі ад неспрыяльных умоў асяроддзя. У корку ёсць 
спецыяльныя ўтварэнні — сачыўкі, якія складаюцца з 
рыхла размешчаных клетак. Летам праз іх ажыццяўля- 
ецца транспірацыя і газаабмен, зімой яны закупорваюц- 
ца. У старых дрэў ствалы звычайна пакрываюцца тоў- 
стай шматслойнай карой.

Пад коркам (або карой) знаходзяцца клеткі, якія 
складаюцца з розных тканак. Тут ёсць праводзячая 
тканка, па сітападобных трубках якой зверху ўніз ру- 
хаюцца растворы арганічных рэчываў. Тут жа знахо- 
дзяцца і выцягнутыя клеткі механічнай тканкі — лу- 
бяныя валокны.

На мяжы кары і драўніны залягае слой утваральнай 
тканкі — камбію. Яго клеткі дзеляцца, адкладаючы 

ўнутр клеткі драўніны, а звонку — клеткі кары. Унут- 
ры ствала камбій утварае вялікую колькасць клетак, 
звонку — менш, таму драўніна ў ствале развіта больш, 
чым кара. Вясной, калі распускаюцца лісты, клеткі кам- 
бію дзеляцца вельмі энергічна, утвараючы буйныя са- 
суды з тонкімі сценкамі. Летам з камбію ўтвараюцца 
таўстасценныя сасуды з меншым дыяметрам. У летняй 
драўніне шмат валокнаў. Мяжа паміж летняй драўні- 
най мінулага года, якая складаецца з механічнай ткан- 
кі, і вясенняй, што складаецца з сасудаў, бачна на спі- 
ле. Таму ў драўніне добра заўважны канцэнтрычныя 
кольцы — гадавыя прыросты драўніны. Па ліку гада- 
вых кольцаў лёгка вызначыць узрост дрэва.

Па сасудах драўніны вада з растворанымі ў ёй мі- 
неральнымі рэчывамі рухаецца ад каранёў да лістоў 
(узыходны ток), а арганічныя рэчывы, сінтэзаваныя ў 
лістах, па сітападобных трубках кары спускаюцца да 
каранёў (сыходны ток). Для руху рэчываў у гарызан- 
тальным напрамку служаць радыяльныя прамяні, якія 
складаюцца з клетак асноўнай тканкі. Яны цягнуцца ад 
асяродка праз драўніну і кару.

У цэнтры сцябла размяшчаецца асяродак. Ён склада- 
ецца з рыхла размешчаных акруглых клетак (асноўная 
тканка), у якіх назапашваецца вада і пажыўныя рэчывы.

Сцябло травяністай расліны пакрыта эпідэрмісам, пад 
якім знаходзяцца асімілюючая тканка з хларапласта- 
мі, а глыбей — механічная і назапашваючая тканкі — 
гэта і ёсць кара. Далей — слой сітападобных трубак, 
затым — камбій, унутр ад якога размяшчаюцца сасу- 
ды і трахеіды. У сувязі з тым, што ў травяністых рас- 
лінах камбій функцыяніруе толькі адзін вегетацыйны 
перыяд, гадавыя кольцы ў сцябле адсутнічаюць. У ін- 
шых травяністых раслін праводзячыя тканкі ўтвараюць 
пучкі, паміж якімі фарміруюцца радыяльныя прамяні 
з клетак назапашваючай тканкі. Такое сцябло мае пуч- 
ковы і міжпучковы камбій. У сцябле жыта, кукурузы 
праводзячыя пучкі размяшчаюцца па ўсім сячэнні, кам- 
бій адсутнічае, кара слаба развіваецца (мал. 28).

Б

Мал. 28. Будова сцябла травяністых раслін: A — ільну; 
Б — сланечніка; В — кукурузы.

1 — эпідэрміс; 2 — кара; 3 — праводзячыя пучкі;
4—асяродак; 5 — камбій

Сцёблы розных раслін даволі разнастайныя, асабліва 
ў папярочным сячэнні. Так, у бульбы, таматаў, злакаў 
яны акруглыя, у гарбуза — шматгранныя, шалфею — 
чатырохгранныя, асакі — трохгранныя.

У залежнасці ад характару росту сцёблы падзяляюц- 
ца на прамастаячыя (травяністыя — сланечнік; дрэў- 
ныя — бяроза, дуб); паўзучыя, якія падзяляюцца на 

вусы з доўгімі міжвузеллямі і канечнымі пупышкамі, 
здольнымі ўкараняцца (суніцы, люцік паўзучы), і пле- 
ці (з кароткімі міжвузеллямі).

Павойныя сцёблы падымаюцца ўверх, абвіваючыся 
вакол апоры (бярозка, хмель і інш.).

Лазячыя расліны маюць вусікі або прыдаткавыя ка- 
рані, якія адрастаюць ад сцябла, з іх дапамогай раслі- 
ны чапляюцца за апору (плюшч, гарох і інш.). Раслі- 
ны з павойнымі і лазячымі сцёбламі называюцца яшчэ 
ліянамі.

У некаторых раслін міжвузеллі такія кароткія, што, 
не парушаючы расліну, толькі па прысутнасці лістоў 
можна вызначыць наяўнасць сцябла, на якім яны раз- 
віваюцца (адуванчыкі).

1. Якія функцыі выконвае сцябло?
2. Якуто будову мае сцябло ліпы?
3. У чым асаблівасці будовы травяністага сцябла?
4. Якая разнастайнасць сцёблаў у залежнасці ад харак- 

тару іх росту?

§ 12. Відазмененыя парасткі

Парасткі, або іх элементарныя органы (сцябло, 
ліст, пупышка), якія выконваюць спецыфічныя або 
неўласцівыя ім функцыі, падвяргаюцца відазмяненням 
(ліал. 29).

У працэсе развіцця расліннага свету на нашай пла- 
неце многія з такіх відазмяненняў аказаліся карысны- 
мі. Яны пераходзяць з пакалення ў пакаленне і з’яў- 
ляюцца важнай відавой адзнакай.

Мал. 29. Відазмененыя парасткі

56



Да відазмененых надземных парасткаў адносяцца 
калючкі, вусікі, лускавінкі, асімілюючыя парасткі, пад- 
земныя клубні, вусы.

Калючкі парасткавага паходжання развіваюцца з ба- 
кавых пупышак у пазухах ліста. Яны характэрныя для 
глогу, цёрну, дзікай яблыні; у барбарысе ў калючкі пе- 
ратварыўся крыючы ліст. У гарбуза, агурка, дыні, ві- 
награду частка парасткаў відазмяняецца, як і вусікі, 
што служаць для замацавання лазячых і паўзучых сцёб- 
лаў. У гароху ператварылася ў вусікі частка яго скла- 
данага ліста. Калючкі абараняюць расліны ад з’ядання 
жывёлінамі, а дзякуючы вусікам, парастак, што мае тон- 
кае сцябло, чапляецца за апору. Ва ўмовах змяншэння 
транспірацыі вады (у засушлівых мясцінах пражыван- 
ня) ліст ператварыўся ў лускавінку (зрэдку калючку), 
а сцябло выконвае фотасінтэзуючую функцыю (асімілю- 
ючыя сцёблы хвашчу).

Вусы — гэта парасткі, якія сцелюцца, з моцна па- 
доўжанымі міжвузеллямі. Верхавінкавая пупышка вусоў 
укараняецца (суніцы).

У капусты кальрабі сцябло назапашвае шмат пажыў- 
ных рэчываў, якія ператвараюцца ў падземны клубень. 
У іншых відаў капусты пупышка, назапашваючы ваду 
і пажыўныя рэчывы, разрастаецца, утвараецца качан.

Шырока распаўсюджаны відазмененыя падземныя 
парасткі — карэнішчы, клубні, цыбуліны. Такія парас- 
ткі з’яўляюцца месцам запасу пажыўных рэчываў, не- 
абходных для пераносу неспрыяльных умоў, і для ве- 
гетатыўнага размнажэння.

Карэнішча — відазменены падземны парастак, які 
нясе лускападобныя лісты і пупышкі. На ім утвараюц- 
ца прыдаткавыя карані. Запасныя пажыўныя рэчывы 
адкладаюцца ў сцёблавай частцы парастка. Карэнішча 
знешне падобна на корань, але адрозніваецца ад яго на- 
яўнасцю лістоў (лускі), адсутнасцю каранёвага чэхліка.

Падоўжаныя падземныя парасткі, якія нясуць клу- 
бень, або цыбуліну, называюцца сталонамі. Клубень — 
моцна патоўшчаны парастак (бульба, тапінамбур). На па- 
верхні клубня бульбы размешчаны вочкі — месцы пры- 

мацавання недаразвітых лістоў, у пазухах якіх знахо- 
дзяцца пупышкі. 3 лістоў бульбы праз сцёблы пастаян- 
на адцякаюць арганічныя рэчывы і ў выглядзе крухма- 
лу адкладваюцца ў верхавінках сталонаў, якія растуць, 
патаўшчаюцца і да восені ператвараюцца ў клубні. ■

Цыбуліна — пакарочаны падземны парастак. Сцяб- 
ло яго недаразвітае, мае дыскападобную форму і назы- 
ваецца донцам. Ад яго адыходзяць прыдаткавыя Kapa- 
Hi, якія штогод мяняюцца, і шматлікія, цесна набліжа- 
ныя лісты (цыбульныя лускавінкі), у якіх адкладаюц- 
ца запасныя пажыўныя рэчывы. Цыбуліны ўтвараюцца 
ў цыбулі, часнаку, лілей. На вяршыні донца ў пазухах 
цыбульных лускавінак знаходзяцца пупышкі. 3 іх фар- 
міруюцца падземныя парасткі і новыя цыбуліны. Вонка- 
выя лускавінкі цыбуліны (звычайна сухія) захоўваюць 
унутраныя ад высыхання і загнівання.

Бываюць і надземныя цыбуліны, якія развіваюцца ў 
суквеццях (некаторыя гатункі цыбулі, часнаку) або ў 
пазухах лістоў (лілея). Яны вельмі дробныя і ўяўляюць 
сабой відазмененыя пупышкі.

Клубнецыбуліна па форме нагадвае цыбуліну, але за- 
пасныя пажыўныя рэчывы адкладваюцца ў сцёблавай 
частцы, лускавінкі ж тут сухія. Клубнецыбуліны ўтва- 
раюцца ў гладыёлуса, шафрану.

Многія відазмененыя парасткі чалавек выкарыстоўвае 
ў ежу, у якасці харчу і сыравіны.

Відазмененыя парасткі маюць важнае біялагічнае зна- 
чэнне. Дзякуючы расліна прыстасоўваецца да кан- 
крэтных умоў асяроддзя пражывання.

Правяраем сябе I 
ішш---- ————I

1. 3 чым звязана з’яўленне відазмяненняў?
2. Якія відазмяненні ў сістэме надземных парасткаў вам 

вядомы?
3. Якія відазмяненні падземных парасткаў вы ведаеце?
4. Якая біялагічная роля відазмененых парасткаў?
5. Як відазмененыя парасткі выкарыстоўваюцца чалаве- 

кам?

РАЗМНАЖЭННЕ I РАСПАУСЮДЖАННЕ 
КВЕТКАВЫХ РАСЛІН

§ 13. Асаблівасці размнажэння і распаўсюджання 
вышэйшых раслін

Размнажэнне — гэта адна з асноўных адзнак жыво- 
га, здольнасць арганізмаў утвараць сабе падобных шля- 
хам перадачы спадчыннай інфармацыі.

У сувязі з наземным ладам жыцця і фарміраваннем 
галоўных вегетатыўных органаў (кораня і парастка) вы- 
шэйшыя расліны страцілі здольнасць да актыўнага руху 
ў прасторы. Таму іх размнажэнне самым цесным чы- 
нам звязана з распаўсюджаннем.

Спосабы размнажэння ў вышэйшых раслін розныя, 
але ўсе яны зводзяцца да палавога і бясполага тыпаў.

Палавое размнажэнне звязана з утварэннем і зліц- 
цём палавых клетак — гамет. У выніку гэтага пра- 
цэсу ўтвараецца зігопга, пры дзяленні якой фарміру- 
ецца зародак. У спрыяльных умовах з яго развіваец- 
ца дарослая расліна, якая паследуе адзнакі бацькоўс- 
кіх арганізмаў. Палавыя клеткі ўтвараюцца ў гаметан- 
гіях. Пры бясполым размнажэнні ўтварэнне новых ка- 
ліў адбываецца без удзелу палавых клетак, без аплад- 
нення. Пры гэтым тыпе размнажэння з’яўляюцца не- 
абмежаваныя магчымасці павелічэння колькасці арга- 
нізмаў. Бясполае размнажэнне адбываецца з дапамогай 
спор і частак вегетатыўных органаў. Споры ўтвараюц- 
ца ў спарангіях і ўяўляюць сабой клетку, абароненую 
трывалай абалонкай. Спарангіі — шматклетачныя 
ўтварэнні, якія фарміруюцца на лістах-спарасійлах. У 
большасці вышэйшых раслін спарафілы моцна адроз- 

ніваюцца ад вегетыруючых лістоў і часцей за ўсё саб- 
раны на пэўным участку парастка.

Расліна, якая ўтварае споры, называецца спарафі- 
там. Гэта бясполая расліна. У спрыяльных умовах спо- 
ры прарастаюць, атрымліваецца шматклетачны арганізм, 
на якім фарміруюцца палавыя органы — гаметангіі. 
Такі арганізм называецца гаметафітам.

У вышэйшых раслін спарафіт і гаметафіт вельмі ад- 
розніваюцца. У імхоў добра развіты гаметафіт, у астат- 
ніх вышэйшых раслін — спарафіт.

Споры, якія ўтвараюцца на спарафіце, могуць адроз- 
нівацца па памерах. Дробныя споры (мікраспоры) у да- 
лейшым прарастаюць у мужчынскія гаметафіты, якія 
фарміруюць гаметангіі з мужчынскімі палавымі клетка- 
мі — сперматазоідамі. Буйныя споры — мегаспоры, пра- 
растаюць у жаночыя гаметафіты, у гаметангіях якіх ут- 
вараюцца жаночыя палавыя клеткі — яйцаклеткі.

На спарафіце, які ўтварае мікра- і мегаспоры, разві- 
ваюцца спарангіі двух тыпаў (мікра- і мегаспарангіі).

Расліны, якія рассяляюцца і размнажаюцца спорамі, 
называюцца споравымі.

Ва ўмовах сушы споры не заўсёды з’яўляюцца на- 
дзейным сродкам рассялення. Наступным крокам у яе 
пакарэнні стала з’яўленне насенных раслін. У гэтай гру- 
пы вышэйшых раслін утвараюцца мікра- і мегаспоры. 
Аднак апошняя не пакідае мегаспарангія, а прарастае 
ў ім, утвараючы невялікі гаметафіт, які застаецца аба- 
роненым сценкай спарангія. У сваю чаргу, мікраспора, 
пакідаючы мікраспарангій, прарастае ў мужчынскі га- 
метафіт (пылок), што складаецца з дзвюх клетак (у 
кветкавых). У выніку такіх пераўтварэнняў з’явілася 
магчымасць апылення — пераносу пылку на мегаспа- 
рангій (або на мегаспарафіл), пасля чаго мужчынскі га- 
метафіт утварае палавыя клеткі.

Прарастаючы, пылок дастаўляе мужчынскія палавыя 
клеткі на жаночы гаметафіт з дапамогай пылковай труб- 
кі, якая спецыяльна фарміруецца. Яна з’яўляецца вы- 
нікам верхавінкавага росту адной з клетак пылку. Муж-

Мал. 30. Суадносіны гаметафіту і спарафіту вышэйшых рас- 
лін:

1 — імхі; 2 — папаратнікі; 3, 4 — насенныя расліны

чынскія палавыя клеткі страцілі жгуцікі і называюцца 
сперміямі. Пылок утварае два сперміі.

Пасля апладнення мегаспарангій ператвараецца ў 
семя, галоўнай часткай якога з’яўляецца зародак.

Расліны, зачаткамі размнажэння якіх з’яўляецца 
семя, называюцца насеннымі. Яны і пакарылі прасто- 
ры сушы.

Наяўнасць у раслін спарафіту і гаметафіту — гэта 
прыстасаванне да размнажэння (павелічэнне колькасці 
каліў) і ўзнаўлення (фарміраванне падобных сабе каліў) 
ва ўмовах прымацаванага ладу жыцця. На мал. 30 мож- 
на ўбачыць, што ўяўляюць сабой спарафіты і гаметафі- 
ты розных груп вышэйшых раслін.

Ва ўмовах сушы найбольш прыстасаваным аказаўся 
спарафіт. Таму ў найбольш высокаарганізаваных (гола- 
насенных і кветкавых) вышэйшых раслін ён фарміруе 

вегетатыўныя органы. Гаметафіт не ўтварае вегетатыў- 
ных органаў, развіваецца на спарафіце, жывячыся ге- 
тэратрофна.

Правяраем сябе I

1. Што такое размнажэнне і ўзнаўленне раслін?
2. Якія тыпы размнажэння вы ведаеце?
3. Якое размнажэнне называецца палавым?
4. Якое размнажэнне называецца бясполым?
5. Якія расліны называюцца споравымі?
6. Якія расліны называюцца насеннымі?
7. Што называецца гаметафітам, спарафітам?

§ 14. Вегетатыўнае размнажэнне кветкавых раслін

Вегетатыўнае размнажэнне — гэта павелічэнне коль- 
касці каліў раслін у выніку іх развіцця з каранёў, сцёб- 
лаў і лістоў. Пры гэтым спосабе размнажэння расліны 
не толькі павялічваюцца ў колькасці, але і амаль без 
змен захоўваюць уласцівасці мацярынскай расліны.

Неабходнымі ўмовамі для вегетатыўнага размнажэн- 
ня з’яўляюцца

• запас пажыўных рэчываў у органе або яго част- 
цы, з дапамогай якіх адбываецца размнажэнне;

• бесперапынны прыток вады і паветра да дадзена- 
га органа або яго часткі;

• аптымальная вільготнасць, тэмпература і асвятлен- 
не для росту і развіцця.

Вегетатыўнае размнажэнне ажыццяўляецца відазмене- 
нымі парасткамі (карэнішчамі, клубнямі, цыбулінамі), 
чаранкамі-парасткамі, дзяленнем куста, прышчэпкай. 3 
дапамогай карэнішча размнажаецца пустазелле — пыр- 
нік. Кожная пупышка яго карэнішча вельмі хутка дае 
новы падзелены парастак.

Размнажэнне такой культурнай расліны, як бульба, 
адбываецца клубнямі. Калі іх недастаткова, гатункі буль- 
бы можна размнажаць вочкамі, пупышкамі, расткамі, 
разрэзаўшы клубень на некалькі частак.

Цыбулінамі размнажаецца часнок, цыбуля, цюльпан, 
нарцыс. Гладыёлусы размнажаюцца клубнецыбулінамі.

Для вегетатыўнага размнажэння служаць таксама 
надземныя паўзучыя сцёблы (плеці, вусы). Сцелючыся 
па паверхні зямлі, яны ўкараняюцца і даюць новыя па- 
расткі. Міжвузелле паўзучых парасткаў адмірае, і но- 
выя расліны губляюць сувязь з мацярынскімі. Так у 
прыродзе і сельскагаспадарчай практыцы размнажаюц- 
ца касцяніка, суніцы.

Чалавек шырока выкарыстоўвае здольнасць раслін да 
вегетатыўнага размнажэння, часта прыбягаючы да штуч- 
нага прыёму — чаранкавання. Чаранкамі называюць 
часткі парастка, кораня або ліста, якія прымяняюцца 
з гэтай мэтай.

Чалавек шырока выкарыстоўвае сцёблавыя чаранкі. 
Звычайна даўжыня чаранка складае 20—30 см. Іх на- 
разаюць як з аднагадовых, так і з адраўнёных параст- 
каў. Зрэз робяць пад пупышкай. На ніжнім канцы ча- 
ранка, пасаджанага ў зямлю, развіваюцца прыдаткавыя 
карані. Новыя парасткі на чаранках развіваюцца з па- 
зушных пупышак. Так размнажаюцца вінаград, агрэст.

Каранёвымі чаранкамі размнажаюць расліны, здольныя 
хутка ўтвараць прыдаткавыя пупышкі на каранях (на- 
прыклад, маліна, вішня, сліва). Для атрымання каранё- 
вых чаранкоў зразаюць участкі бакавых каранёў даўжы- 
нёй да 20 см. Падрыхтоўваць чаранкі лепш за ўсё восен- 
ню. Зімой іх захоўваюць у пяску, а вясной высаджваюць 
у парнікі. 3 прыдаткавых пупышак, якія ўтвараюцца на 
каранёвых чаранках, развіваюцца новыя расліны.

Ліставымі чаранкамі (лістамі або нават іх кавалач- 
камі) здольныя размнажацца нямногія расліны (бягоніі, 
узамбарскія фіялкі). Ліст зразаюць з чаранком і змяш- 
чаюць у парнічок, паклаўшы ніжні бок пласцінкі на 
вільготны пясок. Буйныя жылкі пераразаюць, што пас-

карае фарміраванне ў гэтых месцах прыдаткавых кара- 
нёў і пупышак.

Некаторыя расліны дрэнна ўкараняюцца пры аддзя- 
ленні чаранкоў ад мацярынскага арганізма. Іх размна- 
жаюць парасткамі. ГІры гэтым галінкі раслін нагінаюць 
і засыпаюць зямлёй, пакідаючы на паверхні толькі вер- 
хнюю частку парастка. Пры дастатковым увільгатненні 
глебы на ўчастку галінкі, засыпанай зямлёй, развіваюц- 
ца прыдаткавыя карані. Аддзяліўшы парастак, які ўка- 
раніўся ад мацярынскай расліны, яго перасаджваюць на 
іншае месца. Парасткамі размнажаюць агрэст, вінаград, 
фікус.

Часам дэкаратыўныя шматгадовыя расліны штучна 
размнажаюць дзяленнем кустоў (піён, флёкс). Іх дзеляць 
вясной або ў другой палове лета. Асобныя часткі пры- 
жываюцца на новым месцы і разрастаюцца ў самастой- 
ныя расліны.

Прышчэпкай называюць штучнае зрошчванне часткі 
(чаранка, пупышкі) адной расліны з парасткам другой. 
Расліна, якую прышчэпліваюць, называецца прышчэп- 
кай, а тую, да якой прышчэпліваюць, — прыійчэпай. 
Прышчэпка не ўтварае ўласных каранёў, а атрымлівае 
ваду і неарганічныя солі з каранёў прышчэпы, а яна, 
у сваю чаргу, атрымлівае з прышчэпка арганічныя рэ- 
чывы. Прышчэпкі выкарыстоўваюць у асноўным у пла- 
довых дрэў, якія з цяжкасцю даюць прыдаткавыя 
карані, а пры размнажэнні насеннем не ўзнаўляюць 
адзінкі гатунку мацярынскай расліны.

Практыка выпрацавала шмат розных спосабаў прыш- 
чэпкі. Прышчэпка вочкам, або акуліроўка, прымяняец- 
ца найбольш шырока. Яна заключаецца ў тым, што ро- 
біцца Т-падобны надрэз, краі кары асцярожна адгінаюць 
і за кару ўстаўляюць вочка, г.зн. пупышку з невялі- 
кім кавалачкам драўніны. Месца прышчэпкі абвязваюць 
мачалам і абмазваюць садовым варам. Акуліроўку пра- 
водзяць вясной і летам, да таго ж летам — спячай пу- 
пышкай.

Даволі распаўсюджаны спосаб прышчэпкі — капулі- 
роўка. У гэтым выпадку прышчэпак і прышчэпа павін- 

ны быць аднолькавай таўшчыні. Аднагадовыя чаранкі для 
прышчэпкі наразаюць восенню, захоўваюць у халодным 
месцы і прышчэпліваюць ранняй вясной. Зрэзы робяць 
коса. Прыклаўшы прышчэпак да прышчэпы абвязваюць 
гэта месца мачалам і абмазваюць садовым варам.

Калі прышчэпак болып тонкі, чым прышчэпа, прыш- 
чэпліванне робяць у расшчэп, рассоўваючы папярочны 
зрэз прышчэпы і поўнасцю або часткова ўстаўляючы ў 
яго прышчэпак, які з двух бакоў коса зразаецца.

Добра ўдаюцца прышчэпкі паміж гатункамі, горш — 
паміж відамі, яшчэ цяжэй — паміж родамі. Удала ад- 
бываецца прышчэпліванне паміж прадстаўнікамі сямей- 
ства паслёнавых (таматы, бульба, перац, тытунь), гар- 
бузовых (кавун, дыня, агурок).

На мал. 31 паказаны асноўныя спосабы вегетатыў- 
нага размнажэння раслін.

Мал. 31. Асноўныя спосабы вегетатыўнага размважэввя 
раслів

Вегетатыўнае размнажэнне шырока распаўсюджана ў 
прыродзе. Яно садзейнічае павелічэнню колькасці каліў 
і іх рассяленню. У практыцы сельскай гаспадаркі веге- 
татыўнае размнажэнне выкарыстоўваюць для захоўван- 
ня каштоўных гатункаў культурных раслін і для атры- 
мання высокіх ураджаяў.

Правяраем сябе

1. Якое размнажэнне называецца вегетатыўным?
2. Пералічыце неабходныя ўмовы вегетатыўнага размна- 

жэння.
3. Што называецца чаранком? Якія віды чаранкоў вам 

вядомы?
4. Як размнажаюць расліны прышчэпліваннем?
5. Якое значэнне мае вегетатыўнае размнажэнне?

§ 15. Кветка. Суквецці

Кветка — гэта пакарочаны і відазменены парастак, 
прыстасаваны да споранашэння, гаметаўтварэння, апы- 
лення і апладнення. Кветка характарызуецца абмежава- 
насцю росту. Гэта азначае, што верхавінкавая ўтвараль- 
ная тканка ў кветцы поўнасцю выдаткоўваецца на фар- 
міраванне яго частак. Як і кожны парастак, кветка раз- 
віваецца з пупышкі. Сцёблавая частка кветкі прадстаў- 
лена кветаножкай, якая, пашыраючыся, утварае квета- 
ложа, а чашачка, венчык, тычынкі і песцікі ўтвораны 
відазмененымі лістамі (мал. 32).

Чашалісцікі ўтвараюць чашачку, яны афарбаваны ў 
зялёны колер і нагадваюць зялёныя лісты. Пялёсткі вен- 

Мал. 32. Схема будовы кветкі:
1 — чашалісцік; 2 — тычынкавая ніць; 3 — пыльнік;

4 — тычынка; 5 — пялёстак; 6 — рыльца; 7 — слупок;
8 — завязь; 9 — песцік; 10 — кветаложа; 11 — кветаножка

чыка звычайна не зялёныя, але яны таксама маюць 
форму лістоў з добра заўважнымі жылкамі. Сукупнасць 
чашачкі і венчыка называецца калякветнікам. Ен аба- 
раняе ўнутраныя часткі кветкі і прываблівае насякомых. 
Калякветнік, не падзелены на чашачку і венчык (усе 
лісточкі аднолькавыя, як, напрыклад, у цюльпана), на- 
зываюць простым.

Галоўная частка кветкі — тычынкі і песцікі — зу- 
сім не падобная на лісты, але паходзіць ад іх (кожная 
тычынка з аднаго ліста, а песцік можа быць утвораны 
адным або некалькімі лісточкамі — плодалісцікамі, якія 
зрасліся. Тычынкі складаюцца з тонкіх тычынкавых ні- 
цей і пыльнікаў, у якіх фарміруюцца пылковыя гнёз- 
ды (мікраспарангіі). Такім чынам, тычынка — гэта мік- 
распорафіл. У цэнтры кветкі знаходзяцца адзін або не- 
калькі песцікаў. Калі песцік утвораны адным плодаліс- 
цікам (мегаспорафілам), гэта просты песцік. Шляхам 
зрастання некалькіх плодалісцікаў утвараецца складаны 
песцік. У кветцы ён заўсёды адзін, простых жа можа 
быць некалькі.

У песціку адрозніваюць ніжнюю пашыраную част- 
ку — завязь. Яе верхняя частка, звужаючыся, перахо-

Мал. 33. Разнастайнасць і будова тычынак і песцікаў
A — тычынкі: 1 — пыльнік; 2 — пылковае гняздо; 

3 — тычынкавая ніць.
Б — песцікі: 1 — завязь; 2 — слупок; 3 — рыльца; 

4 — семязачаткі

дзіць у слупок, на верхавінцы якога ёсць патаўшчэн- 
не — рыльца. Разрэзаўшы завязь і разгледзеўшы яе 
праз лупу, можна ўбачыць у ёй адну або некалькі се- 
мяпупышак. Гэта — метаспарангіі, якія пасля апладнен- 
ня ператвараюцца ў семя, а завязь — у плод.

На мал. 33 прадстаўлены схемы будовы тычынкі і 
песціка.

Кветкі, якія маюць тычынкі і песцікі, называюцца 
двухполымі, а адны тычынкі (тычынкавыя) або толькі 
песцікі (песцікавыя) — аднаполымі.

Такія расліны, як кукуруза, гарбуз, называюцца ад- 
надомнымі, таму што песцікавыя (жаночыя) і тычын- 
кавыя (мужчынскія) кветкі ў іх развіваюцца на адной 
расліне. Калі мужчынскія клеткі размяшчаюцца на ад- 
ной расліне, а жаночыя — на другой (як у вярбы), Ta- 
Kia расліны называюцца двухдомнымі.

Праз кветкі вішні, агурка можна правесці некаль- 
кі плоскасцей сіметрыі, такія кветкі называюцца пра- 
вільнымі, тыя ж, праз якія можна правесці толькі 
адну плоскасць сіметрыі (браткі, гарох), — няправіль- 
нымі.

Часта сустракаюцца дробныя кветкі з несамавіты- 
мі зеленаватымі лісточкамі калякветніка (злакі, аса- 
ка) або зусім пазбаўленыя калякветніка — голыя. Іх 
маюць многія дрэўныя расліны (вярба, тонкая бяроза 
і інш.).

Разнастайнасць у будове кветкі звязана з узнікшы- 
мі ў працэсе эвалюцыі адрозненнямі ў спосабах апы- 
лення.

Для абазначэння будовы кветкі выкарыстоўваюць 
дыяграмы і формулы. Дыяграма кветкі ўяўляе сабой 
схематычную праекцыю кветкі перпендыкулярна да яго 
восі. Чашалісцікі прынята абазначаць на дыяграме дуж- 
кай з кілем на спіне, пялёсткі — папярочным разрэ- 
зам праз пыльнік, песцік — папярочным разрэзам праз 
завязь (мал. 34). Зрашчэнне частак кветкі паказваюць 
на дыяграме іх злучэннем.

Мал. 34. Будова кветкі, яе дыяграма і формула:
1 — крыючы ліст; 2 — чашачка; 3 — венчык; 4 — тычынкі;

5 — песцік; 6 — сцябло; 7 — завязь

Пры састаўленні формулы кветкі просты калякветнік 
абазначаюць літарай Р, чашачку — Ч, венчык — В, ты- 
чынкі — Т, песцік — П. Колькасць чашалісцікаў, пя- 
лёсткаў, тычынак паказваецца лічбамі, а калі іх больш 
за 12, — то знакам Калі якія-небудзь часткі кветкі 
зрасліся, адпавядаючыя ім лічбы пішуцца ў дужках.

Правільную кветку абазначаюць зорачкай, няправіль- 
ную — стрэлкай. Аднаполыя мужчынскія кветкі — зна- 
кам cP, жаночыя — знакам 9 .

Напрыклад, формула кветкі вішні:

Кветкі могуць быць адзіночнымі або сабранамі ў гру- 
пу — суквецці. Іх будова даволі разнастайная (мал. 35). 
Адрозніваюць простыя і складаныя суквецці. Першыя 
з іх маюць галоўную вось і размешчаныя на ёй у пэў-

Мал. 35. Суквецці (схема)
1 — гронка; 2 — парасонік; 3 — катах; 4 — галоўка;

5 — колас; 6' — шчыток; 7 — кошык;
8 — складаны парасонік; 9 — складаны колас 

ным парадку восі кветак. У простых суквеццях квет- 
кі могуць быць сядзячымі. У складаных суквеццях 
больш дзвюх восей галінавання.

У трыпутніка шматлікія кветкі сядзяць на доўгім 
сцябле. У іх вельмі кароткія кветаножкі. Такое сук- 
вецце называецца простым коласам. У складаным ко- 
ласе (пшаніца, жыта) на восі суквецця сядзяць простыя 
каласкі, якія складаюцца з некалькіх кветак.

Кветкі чаромхі, ландыша, капусты сабраны ў сук- 
вецце — гронка. Кветкі ў ёй размешчаны на кветанож- 
ках, якія адыходзяць ад восі суквецця. Кветкі вішні, 
яблыні сабраны ў суквецце просты парасонік. Іх кве- 
таножкі знаходзяцца на верхавіне восі. Яны нагадва- 
юць спіцы парасона. Морква, кроп маюць суквецці 
складаны парасонік, які складаецца з некалькіх про- 
стых. У адуванчыка, сланечніка, рамонкі кветкі дроб- 
ныя, сабраны ў суквецце кошык і размешчаны на па- 
тоўшчанай пашыранай частцы галоўнай восі суквецця. 
Звонку суквецце абаронена лісточкамі, якія называюцца 
абгорткай. У канюшыны кветкі таксама сядзяць на па- 
шыранай частцы восі суквецця, але абгортка адсут- 
нічае. Гэта суквецце — галоўка. У катаху (кукуруза, 
аер) галоўная вось суквецця патоўшчаная.

Біялагічнае значэнне суквеццяў заключаецца, па-пер- 
шае, у эканоміі матэрыялу. Замест таго, каб выдаткоў- 
ваць арганічныя рэчывы на рост адной вялікай квет- 
кі, расліна ўтварае з гэтага ж матэрыялу мноства дроб- 
ных кветак, дзякуючы чаму рэзка павышаецца коль- 
касць пладоў, што выспяваюць на расліне. Па-другое, 
расліна ў большай ступені прыстасоўваецца да апылен- 
ня. Па-трэцяе, пры рэзкім пагаршэнні ўмоў надвор’я 
частка кветак, што знаходзілася ў бутонах, не загіне.

Правяраем сябе

1. Дайце азначэнне кветкі.
2. Дакажыце, што кветка — відазменены парастак.
3. Што ў кветцы з’яўляецца мікра- і мегаспорафіламі?
4. Якая будова тычынкі, песціка?
5. Што такое суквецце?
6. Якія бываюць суквецці?
7. Якую ролю адыгрываюць суквецці?

§ 16. Апыленне і апладненне кветкавых раслін

Працэс пераносу пылку з пыльніка на рыльца пес- 
ціка называецца апыленнем. Адрозніваюць два тыпы 
апылення — самаапыленне і перакрыжаванае апыленне. 
Калі пылок. з пыльнікаў трапляе на рыльца песціка той 
ці іншай кветкі на адной і той жа расліне, адбываецца 
самаапыленне. Яно сустракаецца ў пшаніцы, рысе, яч- 
мені, гароху, фасолі. Часта самаапыленне адбываецца і 
ў нераспушчанай кветкі.

Калі перанос пылку ажыццяўляецца паміж кветкамі 
розных каліў, адбываецца перакрыжаванае апыленне. 
Яно з’яўляецца асноўным тыпам апылення кветкавых 
раслін і ўласціва асноўнай іх большасці. Звычайнае пе- 
ракрыжаванае апыленне дае вынослівае патомства, таму 
што, атрымліваючы бацькоўскія і мацярынскія задаткі, 
расліна робіцца болып жыццяздольнай і стойкай у на- 
туральным адборы.

Перакрыжаванае апыленне ажыццяўляецца з дапамо- 
гай насякомых, птушак, вады і ветру (табліца 1).

Табліца 1

Характэрныя адзнакі 
кветак ветраапыляемых 

раслін

Характэрныя адзнакі 
кветак, апыляемых 

насякомымі

1. Дробныя пялёсткі, якія 
не маюць другой афарбоў- 
кі (звычайна зялёныя) або 
адсутнічаюць

1. Буйныя ярка афарбава- 
ныя пялёсткі робяць квет- 
кі добра заўважнымі. Калі 
ж кветкі несамавітыя, яны 
могуць быць сабраны ў 
суквецце

2. Пазбаўлены паху 2. Маюць пах

3. Адсутнічаюць нектарнікі 3. Ёсць нектарнікі, спецы- 
яльныя ўтварэнні, дзе вы- 
дзяляецца сок, што пры- 
ваблівае насякомых

4. Буйное шматпаласное 
перыстае рыльца. Слупок 
часта адсутнічае

4. Маленькае рыльца, што 
не выступае з кветкі і вы- 
дзяляе клейкае рэчыва, да 
якога прыліпае пылок

5. Тычынкі звешваюцца з 
кветкі настолькі, што пы- 
лок высыпаецца

5. Тычынкі знаходзяцца ў 
кветцы

6. Пыльнікі рухомыя, пры- 
мацаваныя да кончыкаў 
тычынкавых ніцей толькі ў 
сярэдніх кропках, вольна 
разгойдваюцца ветрам

6. Пылок нерухомы, ён 
прымацаваны да тычынка- 
вых ніцей сваёй асновай 
або зрошчаны з ніцямі да- 
рэальнай паверхняй

7. Утвараюць вялікую 
колькасць пылку, таму 
што яго шмат страчваецца

7. Утвараюць менш пыл- 
ку, ён часта склеены ў ка- 
мячкі

8. Пылковыя зярняты да- 
волі дробныя і лёгкія, 3

8. Пылковыя зярняты 
цяжкія і буйныя. Шыпікі

сухой, часта гладкай павер- 
хняй

на іх паверхні і клейкасць 
садзейнічаюць прымацаван- 
ню да цела насякомага

9. Будова кветкі адносна 
простая

9. Будова кветкі часта ўс- 
кладнёная, прыстасавана 
да пераносу пылку толькі 
пэўнымі насякомымі

10. Кветкі размешчаны 
значна вышэй за лісты, 
дзякуючы доўгім сцёблам 
(напрыклад, у злакаў) або 
з’яўляюцца да развіцця 
лістоў

10. Размяшчэнне і час 
з’яўлення кветак у адносі- 
нах да лістоў вар’іруюцца, 
хоць часта кветкі ўзвыша- 
юцца над лістамі, што ро- 
біць іх больш прыметны- 
мі

Для кветак, якія апыляюцца птушкамі, характэрна 
адсутнасць паху, што звязана з слабым развіццём у пту- 
шак нюху. Але птушкі даволі чуйныя да колераў і ў 
адрозненне ад насякомых добра адрозніваюць чырвоную 
афарбоўку.

У большасці водных раслін кветкі і суквецці ўзвы- 
шаюцца над паверхняй вады. Апыленне ў іх ажыццяў- 
ляецца як і ў наземных відаў у паветраным асяроддзі 
з дапамогай ветру або насякомых.

Перанос пылку ў вадзе або па воднай паверхні сус- 
тракаецца ў нямногіх водных раслін.

Часам праводзяць штучнае апыленне, пры якім ча- 
лавек з пэўнай мэтай сам пераносіць пылок з тычынак 
на песцікі кветак. Робіцца яно для павышэння ўраджай- 
насці культурных раслін. Штучнае апыленне таксама 
ўжываецца для атрымання новых гатункаў расліны. 
Вучоныя-садаводы пераносяць пылок з тычынак аднаго 
гатунку раслін на песцікі кветак другога гатунку.

Апыленне з’яўляецца неабходнай умовай для працэ- 
су апладнення.

Мал. 36. Апладненне ў кветкавых раслін:
1 — пылковае зерне; 2 — пылковая трубка; 3 — сперміі;
4 — яйцаклетка; 5 — сперміі; 6 — цэнтральная клетка;

7 — семязачатак

Апладненне — гэта зліццё дзвюх палавых клетак — 
гамет. У кветкавых раслін мужчынскія гаметы — спер- 
міі — вельмі дробныя, жаночыя — яйцаклеткі — болып 
буйныя.

Пылок, які трапіў на рыльца песціка, трымаецца на 
ім. Кожная пылінка мае дзве клеткі — вялікую і ма- 
лую. 3 вялікай утвараецца доўгая пылковая трубка, 
якая на тканках слупка дарастае да завязі і далей — 
да семяпупышкі (мал. 36). 3 малой клеткі да гэтага 
моманту ўтвараюцца два сперміі, якія апускаюцца ў 
пылковую трубку.

На семяпупышцы ёсць покрыва, у якім маецца не- 
вялікі канал — пылкаўваход, праз яго і пранікае пыл- 
ковая трубка, што нясе сперміі.

Унутры семяпупышкі развіваецца зародкавы мя- 
шок — утварэнне, характэрнае толькі для кветкавых 
раслін. Самая буйная клетка зародкавага мяшка — яй- 
цаклетка — знаходзіцца насупраць пылкаўваходу. У 

цэнтры зародкавага мяшка ёсць яшчэ адна важная клет- 
ка — другасная. Пылковая трубка праз пылкаўваход се- 
мяпупышкі ўваходзіць у яго. Верхавінка трубкі разры- 
ваецца, і адзін з сперміеў зліваецца з яйцаклеткай, a 
другі — з другаснай клеткай. Гэты працэс быў адкры- 
ты С.Г.Навашыным і атрымаў назву падвоенага аплад- 
нення кветкавых раслін.

Апладнёная яйцаклетка шмат разоў дзеліцца, з яе 
фарміруецца шматклетачны зародак. Другасная, што 
злілася з сперміем, дзеліцца таксама і ўтварае шмат 
клетак, з якіх фарміруецца эндасперм. У выніку ап- 
ладнення з яйцаклеткі ўзнікае зародак, з другаснай — 
эндасперм, з семяпупышкі — семя. Завязь, а часам і 
іншыя часткі кветкі разрастаюцца і ператвараюцца ў 
плод.

Правяраем сябе

1. Дайце азначэнне апылення.
2. Якія віды апылення вы ведаеце?
3. Якія прыстасаванні ёсць у кветак, каб атрымаць той 

ці іншы від апылення?
4. Як адбываецца апладненне ў кветкавых раслін?
5. Што адбываецца з кветкай пасля апладнення?

§ 17. Плод — спелая кветка

Кветка пасля апылення і апладнення ператвараецца 
ў плод. Таму і кажуць, што плод — гэта спелая квет- 
ка.

Уся разнастайнасць пладоў абумоўлена прыстасаван- 
нем пакрытанасенных да распаўсюджвання насення, a 
ў пэўнай ступені, і абаронай іх ад уздзеяння неспры- 
яльных умоў асяроддзя.

Ва ўтварэнні плода заўсёды ўдзельнічае завязь пес- 
ціка, але ў многіх кветкавых і іншыя часткі расліны 
прымаюць у ім удзел.

Плод складаецца з каляплодніка і насення, якое 
знаходзіцца ў ім. У адных пладах фарміруецца толь- 
кі адно семя, а ў іншых — шмат. Галоўная роля ў 
будове плода належыць каляплодніку, які мае вонка- 
вы, сярэдні і ўнутраны слаі. Ён можа быць сакаві- 
тым, мясістым або, наадварот, сухім. Усё шматабліч- 
ча пладоў можна падзяліць на чатыры групы ў за- 
лежнасці ад характару каляплодніка і колькасці на- 
сення. Выдзяляюць плады з сухім і сакавітым каляп- 
лоднікам, адна- і шматнасенныя. Да сакавітых пла- 
доў адносяць касцянку, шматкасцянку, фрагу, ягаду, 
яблык, гарбузок (мал. 37).

Мал. 37. Сакавітыя плады:
1 — касцянка (сліва); a — вонкавы, б — сярэдні;

в — унутраны слой каляплодніка; 2 — шматкасцянка (маліна);
3 — фрага (суніцы); 4 — ягада (парэчка);

5 — гарбузок (гарбуз, агурок)

У касцянкі ўнутраная частка каляплодніка цвёрдая 
(“костачка”), у яе заключана адно семя з тонкай на- 
сеннай скуркай. Касцянка ўтвараецца з завязі кветкі 
з адным простым песцікам (сліва, вішня). Шматкас- 
цянкі фарміруюцца ў відаў з вялікай колькасцю про- 
стых песцікаў, аднак з завязі развіваюцца плодзікі- 
арэшкі з адным зернеткам. Па меры іх паспявання 
кветаложа кветкі разрастаецца — фарміруецца плод 
фрага.

Ягады — гэта шматнасенныя плады, у іх утварэнні 
прымае ўдзел завязь складанага песціка, а часам і кве- 
таложа. Каляплоднік сакавіты, яго ўнутраная частка 
плеўкавая (парэчка).

Для яблыка (яблыня, груша) характэрна наяўнасць 
храсткападобнага ўнутранага каляплодніка, які ўтвара- 
ецца з сценкі завязі, а большая частка сакавітага ка- 
ляплодніка — кветаложа, якое разраслося.

У гарбузовых (агурок, гарбуз) таксама большая час- 
тка каляплодніка ўзнікае з кветаложа, але яго вонка- 
вы слой скурысты, часцей адраўняецца. Гарбузок — 
шматнасенны плод.

Сухія плады маюць скурыстыя, плеўкавыя або ад- 
раўнелыя каляплоднікі, у якіх адсутнічаюць сакавітыя 
слаі. Да іх адносіцца лістоўка, шматлістоўка, боб, 
стручок, стручочак, каробачка, сямянка, зярноўка, 
арэх, жолуд. Апошнія чатыры плады — калянасенныя 
(мал. 38).

Лістоўка ўзнікае з завязі кветкі з адным простым 
песцікам. Каляплоднік скурысты, раскрываецца на ад- 
ным шве, уздоўж якога ляжыць семя (бружмель). Калі 
з адной кветкі ўтвараецца некалькі лістовак — гэта 
шматлістоўка (ворлік, піён).

Боб, як і лістоўка, фарміруюцца з завязі простага 
песціка. Іх каляплоднік скурысты, раскрываецца дзвю- 
ма створкамі, на якіх ляжыць семя (гарох, фасоль).

Стручок (меншых памераў — стручочак) мае скурыс- 
ты каляплоднік, семя ляжыць на плеўкавым утварэн- 
ні. Гэты плод часта раскрываецца дзвюма створкамі і

Мал. 38. Сухія плады:
1 — лістоўка (бружмель); 2 — боб (гарох);

3 — стручок (капуста); 4 — каробачка (а — мак, б — блёкат);
5 — сямянка (сланечнік); 6 — зярноўка (пшаніца);

7 — жолуд (дуб)

ўзнікае з завязі складанага (з двух плодалісцікаў) пес- 
ціка.

Усе іншыя шматнасенныя плады з скурыстым ка- 
ляплоднікам утвараюцца з кветак са складаным песці- 
кам — гэта каробачкі (мак, цюльпан).

Плод зярноўка характэрны для злакаў. Гэты аднана- 
сенны плод мае сухі плеўкавы каляплоднік (пшаніца, 
жыта).

У сямянкі (сланечнік) каляплоднік скурысты, сямян- 
ка адуванчыка мае яшчэ і чубок. У арэха і жолуда ад- 
паведна адраўнелы і скурысты каляплоднікі, ёсць у іх 
і плюска (у жолуда яна сподкападобная).

Сярод сухіх пладоў ёсць і дробныя: двухкрылатка 
(клён) і віслаплоднік (кроп, пятрушка). Яны ўзнікаюць 
з кветак з адным складаным песцікам, пры паспяванні 
распадаюцца на аднанасенныя ўтварэнні.

Плады маюць важнае біялагічнае і практычнае зна- 
чэнне. Пакрытанасенныя, дзякуючы ім, у болыпай сту- 
пені прыстасаваны да распаўсюджання насення. На да- 
лёкую адлегласць з дапамогай ветру разносяцца лёгкія 
плады адуванчыка, клёна. Семя гароху, жоўтай акацыі, 
капусты раскідаецца ў выніку раскрывання пладоў. Рас- 
ліны, плады і семя якіх не тонуць, распыляюцца з да- 
памогай вады (белы гарлачык, асака, вольха). Плады 
некаторых раслін (ваўчкі, лопух) маюць шыпы, якія 
чапляюцца за поўсць жывёлы, адзенне чалавека. Сака- 
вітыя плады маліны, чарніц, рабіны, бузіны, брусніц 
ахвотна ядуць птушкі і грызуны. Насенне гэтых пла- 
доў не ператраўліваецца і разам з экскрэментамі трап- 
ляе ў глебу.

Чалавек выкарыстоўвае плады ў ежу, для атрыман- 
ня лекаў. Многія плады — сыравіна для прамысловас- 
ці і корму для жывёлы.

1. Дайце азначэнне плода.
2. Што такое каляплоднік? Як ён утвараецца?
3. Як класіфікуюцца плады?
4. Пералічыце адзнакі асноўных відаў сухіх і сакавітых 

пладоў.
5. Якая біялагічная роля пладоў?
6. Як выкарыстоўвае плады чалавек?

§ 18. Семя. Праростак

Семя — зачатак узнаўлення і распаўсюджання квет- 
кавых раслін. Яно ўяўляе сабой саспелую семяпупыш- 
ку. Семя розных раслін разнастайнае па форме і велі- 
чыні, але ў кожным з іх ёсць галоўная частка — за- 
родак. Гэта зачаткавы (даччын) спарафіт, які склада- 
ецца з пупышачкі, сцяблінкі і карэньчыка. Першыя 
лісты зародка звычайна рэзка адрозніваюцца ад наступ- 
ных сваёй будовай і функцыяй. Яны называюцца се- 
мядолямі.

Расліны, якія маюць у семені дзве семядолі, адно- 
сяцца да класа двухдольных (фасоль, капуста, яблыня, 
гарбуз, сланечнік). Калі ж адну — гэта аднадольная рас- 
ліна (касач, жыта, пшаніца, лілея).

У семені ёсць неабходны для прарастання зародка за- 
пас пажыўных рэчываў, які знаходзіцца або ў самім 
зародку, або ў спецыяльнай назапашваючай тканцы 
семя.

Так, семя фасолі (мал. 39) складаецца з насеннай 
скуркі, якая абараняе яго ад высыхання і пашкоджан- 
ня, і зародка. Большая частка зародка прыходзіцца на 
семядолі, у якіх утрымліваюцца запасныя пажыўныя 
рэчывы (бялкі, тлушчы, вугляводы).

Мал. 39. Будова семя двухдольных раслін (фасоль)
1 — сцяблінка; 2 — пупышачка; 3 — карэньчык;

4 — семядолі; 5 — насенная скурка

Мал. 40. Будова семя двухдольных раслін (фіялка трохко- 
лерная):

1 — насенная скурка; 2 — эндасперм; 3 — зародак;
4 — карэньчык; 5 — сцяблінка; 6 — семядолі

Паміж семядолямі размяшчаецца зародкавы карэнь- 
чык, сцяблінка і пупышачка. У некаторых двухдольных 
раслін (люцік, фіялка) невялікі зародак семя акружа- 
ны эндаспермам — асаблівымі клеткамі, у якіх утрым- 
ліваецца запас пажыўных рэчываў (мал. 40).

Будову семя аднадольнай расліны разгледзім на 
прыкладзе злакавых. Пад скуркай іх насення (мал. 41)

Мал. 41. Будова семя аднадольных раслін (зярноўка пша- 
ніцы):

1 — каляплоднік, які зросся з насеннай скуркай;
2 — эндасперм; 3 — зародак; 4 — семядоля; 5 — пупышачка;

6 — сцяблінка; 7 — карэньчык

Мал. 42. Будова семя аднадольных раслін (цыбуля):
1 — насенная скурка; 2 — эндасперм; 3 — зародак;

4 — семядоля; 5 — сцяблінка; 6 — карэньчык

знаходзяцца мучністы эндасперм і зародак. У апошнім 
з дапамогай лупы можна ўбачыць адзіную семядолю — 
шчыток, зародкавы карэньчык, сцяблінку і пупышачку. 
У эндасперме ўтрымліваецца крухмал і раслінны бя- 
лок — клейкавіна. Пры прарастанні зярноўкі пажыў- 
ныя рэчывы эндасперма ўсмоктваюцца клеткамі шчыт- 
ка і выкарыстоўваюцца зародкам.

Семя іншых аднадольных раслін (цыбуля) таксама 
мае эндасперм, але ён акружае зародак, а не прылятае 
да яго адным бокам, як у злакаў (мал. 42).

Пажыўныя рэчывы ў насенні знаходзяцца ў розных 
суадносінах. Так, у зярноўкі пшаніцы шмат крухмалу, 
насенні бабовых — вялікая колькасць бялкоў, у сланеч- 
ніка — тлушчаў. У склад насення ўваходзяць і міне- 
ральныя рэчывы, і вада. У сухім насенні вады каля 5— 
14 %, мінеральных рэчываў — 2—4 %.

У спрыяльных умовах, пасля перыяду спакою, семя 
прарастае. Для гэтага неабходна вада, паветра і цяпло. 
Вада пранікае пад скурку семя праз маленькую адтулі- 
ну — семяўваход, у выніку чаго яно набракае. Набрак- 
лае семя, якое не ўзышло, гніе, а ўзышоўшае — пра- 
растае. Патрэба ў вадзе для набракання ў першую чар- 
гу залежыць ад саставу семя. Багатыя тлушчамі паг-

Man. 43. Праросткі:
A — фасолі; Б — гароху; В — пшаніцы; Г — цыбулі.

1 — семядолі; 2 — сапраўдныя лісты; 3 — галоўны корань;
4 — бакавыя карані; 5 — прыдаткавыя карані

лынаюць 40 % вады, крухмалам — 50—70 %, семя з 
вялікай колькасцю бялкоў — каля 90 % вады.

ГІры спрыяльнай тэмпературы і доступе кіслароду 
рэчывы-ферменты ператвараюць нерастваральныя пажыў- 

ныя рэчывы ў растваральныя, даступныя для зародка. 
Першым рухаецца ў рост карэньчык, ён паглыбляецца, 
добра галінуецца і пранікае ўсё глыбей у глебу.

Услед за карэньчыкам пачынае нарастаць сцяблінка. 
Пупышачка выносіцца на паверхню глебы, з’яўляецца 
маладое зялёнае лісце. У выніку прарастання семя фар- 
міруецца прыростак. Гэта даччын спарафіт, які раз- 
віваецца з зародка і захоўвае структуру семя.

Калі семядолі выносяцца над глебай (фасоль, гарбуз, 
цыбуля), такі тып прарастання называецца надземным. 
У гароха, дуба, пшаніцы семядолі пры прарастанні за- 
стаюцца пад зямлёй. Такі тып прарастання называецца 
падземным (мал. 43).

У перыяд спакою дыханне семя вельмі слабае. Пры 
прарастанні яно рэзка ўзмацняецца і патрэба ў кісла- 
родзе ўзрастае. Прарастаючае семя паглынае кісларод і 
выдзяляе вуглякіслы газ, г.зн. дыхае. Семя дыхае днём 
і ноччу. У час дыхання выдзяляецца цяпло і вільгаць, 
якія назапашваюцца вакол семя і садзейнічаюць больш 
энергічнаму дыханню.

Пры захаванні зерня паветра ў яго шчыльным на- 
сыпу застойваецца, а вільгаць выпараецца вельмі слаба 
або зусім не выпараецца. Цяпло з насыпу таксама амаль 
не рассейваецца. Пры недастатковым праветрыванні тэм- 
пература зерня можа нарастаць незвычайна хутка — 
зерне самасаграваецца, зародкі гінуць. Таму насенне не- 
абходна прыбіраць на захоўванне сухім.

1. Дайце азначэнне семя.
2. Якая галоўная частка ў семені?
3. Якая будова семя двухдольнага, аднадольнага?
4. Якія ўмовы прарастання семя?
5. Што такое праростак?
6. Як правільна захоўваць насенне, рыхтаваць яго да па-

севу, высяваць?

ЦАРСТВА РАСЛІНЫ 
НІЖЭЙШЫЯ РАСЛІНЫ

§ 19. Водарасці

Агульная характарыстыка водарасцей, іх разнас- 
тайнасць. Першыя расліны, якія шмат мільёнаў гадоў 
таму з’явіліся ў марской вадзе нашай планеты, былі 
водарасці.

Водарасці — проста ўстроеныя, або ніжэйшыя, рас- 
ліны, паколькі ў іх адсутнічаюць карані, сцёблы, ліс- 
ты. Цела іх носіць назву слаявішча, або талом. Жы- 
вуць водарасці ў прэснай і марской вадзе, іх можна 
знайсці ў глебе, на кары дрэў.

Слаявішча водарасцей можа быць аднаклетачным, 
каланіяльным, ніткаватым, кусцістым. Клетка пакрыта 
абалонкай, пад якой знаходзяцца цытаплазма, адно або 
некалькі ядраў, адзін або некалькі хларапластаў, ваку- 
оля з клетачным сокам. Асноўным пігментам хлараплас- 
таў з’яўляецца зялёны хларафіл. Акрамя яго, у хларап- 
ластах могуць прысутнічаць і іншыя пігменты, якія на- 
даюць водарасцям бурую, жоўтую, чырвоную, рудую 
афарбоўку. Найболып вядомыя аддзелы — Зялёныя, 
Дыятомавыя, Бурыя і Чырвоныя водарасці.

Водарасці не маюць каранёў, таму ваду і раствора- 
ныя ў ёй рэчывы паглынаюць паверхняй свайго цела, 
або слаявішчам.

Размнажэнне водарасцей. Размнажаюцца водарасці 
бясполым і палавым спосабамі. Бясполае размнажэнне 
адбываецца дзяленнем клеткі або калоніі, часткамі сла- 
явішча, спецыяльнымі клеткамі. Такое размнажэнне звы- 
чайна называецца вегетатыўнььм.

Часта пры бясполым размнажэнні ў вегетатыў- 
ных клетках або спецыяльных клетках — спарангіях 
фарміруюцца споры. Пры гэтым пратапласт дзеліцца 
кратна на 2, 4, 8 і г.д. клетак. Споры, якія маюць 
жгуцікі, рухомыя і называюцца зааспорамі. Споры слу- 
жаць для рассялення і размнажэння водарасцей. Пра- 
растаючы, яны ўтвараюць слаявішча. Расліна, на якой 
утвараюцца споры, носіць назву спарафіт (ад грэч. 
phyton — расліна). Гаметафітам з’яўляецца расліна, 
дзе ўтвараюцца гаметы.

Палавое размнажэнне водарасцей адбываецца пры да- 
памозе мужчынскай і жаночай палавых клетак — га- 
мет. У выніку зліцця гамет утвараецца зігота, а з яе 
вырастае новая расліна.

У жыццёвым цыкле шмат якіх водарасцей спарафіт 
і гаметафіт чаргуюцца.

Раздзел батанікі, які вывучае водарасці, носіць на- 
зву альгалогія (ад лац. alga — водарасці і -логія).

Правяраем сябе

1. Чаму водарасці адносяць да ніжэйшых раслін?
2. Якімі бываюць слаявішчы водарасцей?
3. Якую будову мае клетка водарасцей?
4. Якія спосабы размнажэння характэрныя для водарас- 

цей? Як адбываецца іх вегетатыўнае размнажэнне?
5. Як адбываецца бясполае размнажэнне?
6. Як адбываецца палавы працэс водарасцей?

§ 20. Аддзел Зялёныя водарасці

Разнастайнасць зялёных водарасцей. На Зямлі на- 
лічваецца не менш за 15 тыс. відаў зялёных водарасцей. 
Цела, або слаявішча, іх можа быць аднаклетачным, ка- 
ланіяльным, нітк.шатым, пласціністым. Ад іншых водарас-

сшрагіра кладафора

Мал. 44. Зялёныя водарасці 

цей адрозніваюцца пігментамі, якія знаходзяцца ў хларап- 
ластах і надаюць ім зялёную афарбоўку. На Беларусі шы- 
рока распаўсюджаны хламідаманада, хларакок, хларэла, 
вальвокс, улотрыкс, спірагіра, кладафора (mojl 44).

Аднаклетачныя зялёныя водарасці. Летам вада не- 
вялікіх вадаёмаў часта бывае афарбаваная ў зялёны ко- 
лер. Пад мікраскопам у ёй лёгка выявіць аднаклетач- 
ную водарасць хламідаманаду. На пярэдняй частцы 
авальнай клеткі знаходзяцца два жгуцікі, з дапамогай 
якіх яна перамяшчаецца. Пад абалонкай у цытаплазме 
размяшчаецца чашападобны хларапласт з пірэноідам. 
Пірэноід уяўляе сабой бялковае цельца, вакол якога ад- 
кладваецца прадукт фотасінтэзу — крухмал.

Мал. 45. Будова і размнажэнне хламідаманады

Ядро з ядзеркам займае цэнтр клеткі. У пярэдняй 
частцы клеткі ёсць дзве скарачальныя вакуолі. 3 іх да- 
памогай клетка рэгулюе колькасць вады і раствораных 
рэчываў. Каля асновы жгуцікаў прыкметна светаадчу- 
вальнае вочка — стыгма. Яна садзейнічае перамяшчэн- 
ню хламідаманады ў найбольш спрыяльныя для жыц- 
ця слаі вады (мал. 45).

Размнажаецца хламідаманада бясполым і палавым 
спосабам. Пры бясполым размнажэнні змесціва клеткі 
дзеліцца з утварэннем 2—8 зааспор.

Палавы працэс адбываецца пры дапамозе мужчынс- 
кіх і жаночых палавых клетак — гамет.

Хларэла жыве ў вадзе або на сырой глебе. Ад хла- 
мідаманады адрозніваецца адсутнасцю жгуцікаў, стыгмы, 
скарачальных вакуолей. Яе культывуюць для атрыман- 
ня кармавога бялку. Хларэла выкарыстоўваецца для 
ачысткі сцёкавых вод, паляпшэння саставу паветра ў 
падводных лодках, касмічных караблях.

Ніткаватыя зялёныя водарасці. Гэты від водарасцей 
шырока распаўсюджаны ў прэсных водах. Адны з іх 
плаваюць на паверхні вады ў выглядзе “ціны”, іншыя 
прымацоўваюцца да грунту пры дапамозе спецыяльнай 
клеткі — рызоіда.

Мал. 46. Будова і цыкл развіцця улотрыксу

У ручаях і рэках з хуткім цячэннем расце улотрыкс. 
Яго ніці на падводных камянях, карчагах утрымліваюц- 
ца рызоідам. Ніць складаецца з аднолькавых кароткіх 
цыліндрычных клетак, пад абалонкай у якіх знаходзіцца 
цытаплазма з ядром. Ад іншых водарасцей адрозніваецца 
хларапластам у выглядзе шырокага кольца (мал. 46).

Размнажаецца вегетатыўна шляхам адрывання част- 
кі ніці. У выніку бясполага размнажэння ўтвараюцца 
чатырохжгуцікавыя зааспоры. Палавы працэс адбываецца 
пры дапамозе дзвюх жгуцікавых гамет. Пасля іх зліц- 
ця фарміруецца зігота, якая ператвараецца ў аднакле- 
тачны спарафіт. Да грунту ён прымацоўваецца рызоідам 
(мал. 46).

Спірагіра ў выглядзе “ціны” плавае на паверхні вады. 
Сваю назву атрымала ад грэчаскага “spira” — спіраль 
і “giras” — звілісты. Хларапласт у яе стужкападобны і 
спіральна закручаны каля абалонкі клеткі.

Ніткаватыя водарасці выкарыстоўваюцца для атры- 
мання паперы, арганічнага ўгнаення.

У тых выпадках, калі яны пачынаюць хутка размна- 
жацца, у вадаёме адзначаюць павелічэнне колькасці ар- 
ганічнага рэчыва. Гэта стварае спрыяльныя ўмовы для 
гніласных бактэрый, таму неабходны кантроль за наза- 
пашваннем біямасы такіх водарасцей.

У зялёных водарасцей і вышэйшых раслін адноль- 
кавыя фотасінтэзуючыя пігменты, таму іх лічаць прод- 
камі вышэйшых раслін.

Правяраем сябе I

1. Якія зялёныя водарасці сустракаюцца ў вадаёмах Бе- 
ларусі?

2. Якую будову мае хламідаманада?
3. Ахарактарызуйце спосабы размнажэння хламідамана- 

ды.
4. Якую будову мае улотрыкс?
5. Якія спосабы размнажэння характэрныя для улотрьп 

су? Ахарактарызуйце іх.

§ 21. Аддзелы Дыятомавыя, Бурыя і Чырвоныя 
водарасці

Дыятомавыя водарасці. Да дыятомавых адносяцца 
мікраскапічныя аднаклетачныя і каланіяльныя водарас- 
ці (мал. 47). Распаўсюджаны яны ў морах, прэсных ва- 
даёмах, на сырой глебе. Асаблівасцю будовы іх клеткі 
з’яўляецца тое, што з паверхні яна пакрытая своеасаб- 
лівым панцырам з дзвюх палавінак — вялікай і мен- 
шай. Болыпая накладваецца на меншую як накрыўка 
ў скрынцы. Панцыр складаецца з крэменязёму, таму 
для сувязі з навакольным асяроддзем у ім ёсць адтулі- 
ны-поры. Акрамя зялёнага, у клетцы прысутнічае буры 
пігмент, які надае водарасцям бурую афарбоўку. У пра- 
цэсе фотасінтэзу клетка назапашвае шмат пажыўных рэ- 
чываў, таму дыятомавыя водарасці з’яўляюцца каштоў- 
ным кормам для жывёл, што насяляюць вадаёмы. Во-

Мал. 47. Дыятомавыя водарасці
93



бразна іх называюць “пашай мораў”. Размнажаюцца ве- 
гетатыўна і палавым шляхам. 3 адмерлых дыятомавых 
водарасцей на дне вадаёмаў утвараецца сапрапель, які 
выкарыстоўваецца ў медыцыне, прамысловасці, а так- 
сама ўжываецца ў якасці ўгнаення.

Бурыя водарасці. Гэта макраскапічныя марскія во- 
дарасці. Некаторыя з іх дасягаюць 60 м у даўжыню. 
Афарбоўка слаявішча жаўтавата-бурая, паколькі ў іх 
пераважаюць жоўтыя і бурыя пігменты (мал. 48). У 
выніку фотасінтэзу ўтвараюцца пажыўныя рэчывы, ла- 
мінарын, цукраспірт. Да грунту прымацоўваюцца рызо- 
ідамі. Слаявішча ў адных у выглядзе разгалінаваных 
ніцей, у іншых — кусцістае, стужкападобнае. Па вонка- 
вым выглядзе і ўнутранай будове некаторыя з іх на- 
гадваюць вышэйшыя расліны. Бурыя водарасці ўтвара- 
юць зараснікі ў прыбярэжных частках мора да глыбіні 
100 м. Для большасці з іх характэрна чаргаванне бяс- 
полага і палавога пакаленняў.

Мал. 48. Прамысловыя бурыя і чырвоныя водарасці

Бурыя водарасці маюць важнае значэнне ў жыцці 
прыроды і чалавека. Іх зараснікі з’яўляюцца асяроддзем 
жыцця для шмат якіх вадзяных арганізмаў. Бурыя во- 
дарасці назапашваюць шмат ёду, які і атрымліваюць з 
іх попелу. Іх выкарыстоўваюць у ежу, у медыцыне, 
прымяняюць у тэхніцы.

Чырвоныя водарасці. Своеасаблівасць чырвоных вода- 
расцей заключаецца ў пігментах, якія надаюць ім чыр- 
воную афарбоўку (мал. 48). У выніку фотасінтэзу яны 
назапашваюць асобы багранкавы крухмал. Таму чырво- 
ныя водарасці вылучаюць у падцарства “Багранкі”.

Дзякуючы разнастайнасці пігментаў чырвоныя вода- 
расці могуць пасяляцца на глыбінях да 100—200 м. 
Некаторыя з іх сустракаюцца ў прэсных вадаёмах (бат- 
рахаспермум выразнабачны), але большасць расце ў мо- 
рах, засяляючы прыбярэжную частку. Памеры іх слая- 
вішча ад некалькіх сантыметраў да 1—2 м. Яны ма- 
юць выгляд скарынак, плёнак, кусточкаў. Размнажаюц- 
ца чырвоныя водарасці бясполым і палавым шляхам.

Чырвоныя водарасці, як і бурыя, маюць важнае зна- 
чэнне ў жыцці прыбярэжнай часткі мора, паколькі фар- 
міруюць раслінныя згуртаванні. Яны служаць кормам 
для марскіх жывёл. Частка з іх прыдатныя да ежы. Іх 
выкарыстоўваюць у медыцыне і як угнаенне.

Правяраем сябе

1. У чым асаблівасці будовы клеткі дыятомавых вода- 
расцей?

2. Дайце характарыстыку бурым водарасцям.
3. Ахарактарызуйце чырвоныя водарасці.
4. Якое значэнне маюць дыятомавыя, бурыя і чырвоныя 

водарасці?

§ 22. Значэнне водарасцей для жыцця на Зямлі і 
практычнай дзейнасці людзей

Водарасці з’яўляюцца самымі старажытнымі раслі- 
намі Зямлі. У працэсе фотасінтэзу яны ўзбагацілі кіс- 
лародам ваду і атмасферу. Дзякуючы іх жыццядзейнас- 
ці вакол Зямлі ўтварыўся азонавы экран, які абара- 
няе Зямлю ад згубнага ўздзеяння ультрафіялетавага вы- 
прамянення. Яны стварылі ў вадзе арганічнае рэчы- 
ва — харч для жывёльных арганізмаў. Сваёй жыцця- 
дзейнасцю водарасці падрыхтавалі ўмовы для выхаду 
раслін на сушу.

Мікраскапічныя водарасці плаваюць у вадзе і ўтва- 
раюць фітапланкпгы (ад грэч. plankton — блукаючы), 
або раслінны планктон. Каля дна знаходзяцца бентас- 
ныя водарасці. I фітапланктон, і фітабентас з’яўляюц- 
ца першасным звяном у ланцугу харчавання жывёл. 
Таму ўтвораныя макраскапічнымі водарасцямі зарасні- 
кі — спрыяльнае асяроддзе жыцця для жывёл.

Летам часта адбываецца “цвіценне” вады. Яно звя- 
зана з масавым размнажэннем водарасцей. Празрыстасць 
і якасць вады ў час яе “цвіцення” прыкметна пагар- 
шаюцца. I ў гэтым адмоўнае значэнне водарасцей.

Шмат якія водарасці (ламінарыя, парфіра) пад назвай 
марской капусты, салаты ўжываюцца ў ежу. Выкарыс- 
тоўваюцца марскія водарасці і ў медыцыне для прыга- 
тавання заменнікаў крыві, атрымання прэпаратаў, якія 
садзейнічаюць вывядзенню з арганізма радыеактыўных 
рэчываў, а таксама ў якасці ўгнаенняў і ў тэхніцы.

Вызначана, што тоўшчы вапнякоў магутнасцю да 
200 м і больш за многія тысячагоддзі ўтварыліся ў вы- 
ніку жыццядзейнасці самых старажытных на Зямлі сіне- 
зялёных водарасцей. Яны паглыналі з вады раствораныя 
солі кальцыю і адкладвалі іх у слізістых чахлах сваіх 
ніцей.

Ва ўтварэнні падводных скал, або рыфаў, якія шы- 
рока распаўсюджаны ў Ціхім акіяне, прымаюць удзел 

чырвоныя і зялёныя водарасці. У абалонках іх клетак 
назапашваюцца солі кальцыю і магнію, у выніку чаго 
водарасці пасля адмірання набываюць трываласць каме- 
ня. У нашы дні рыфы — гэта астравы, на якіх жы- 
вуць людзі.

Пры дапамозе электроннага мікраскопа з’явілася маг- 
чымасць вызначыць прыроду пісчай крэйды. Выявіла- 
ся, што на 95% яна складаецца з вапняковага панцы- 
ра залацістых водарасцей.

Шырока распаўсюджаныя дыятомавыя водарасці, ад- 
міраючы, за тысячы гадоў утварылі пароду дыятаміт. 
3 яго вырабляюць лёгкую цэглу. Дыятаміт з’яўляецца 
фільтруючым матэрыялам пры вытворчасці цукру і ў 
хімічнай прамысловасці.

Магчыма, старажытныя марскія водарасці пры адмі- 
ранні з цягам часу ператварыліся ў нафту, гаручыя 
сланцы.

Правяраем сябе

1. Якое значэнне маюць водарасці ва ўзнікненні вышэй- 
шых раслін на сушы?

2. Якое значэнне маюць водарасці для жыцця прыроды 
і чалавека?

ВЫШЭЙШЫЯ РАСЛІНЫ
ВЫШЭЙШЫЯ СПОРАВЫЯ РАСЛІНЫ

§ 23. Характэрныя асаблівасці будовы цела і 
размнажэння вышэйшых споравых раслін

Будова цела вышэйшых споравых раслін. Амаль усе 
вышэйшыя расліны жывуць на сушы. 3 іх мохападоб- 
ныя, дзеразападобныя, хвошчападобныя і папараці рас- 
сяляюцца, як і водарасці, пры дапамозе спораў. Таму 
яны з’яўляюцца вышэйшымі споравымі раслінамі. Шмат 
мільёнаў гадоў таму ў выніку гораўтваральных працэ- 
саў адбыўся пад’ём з мора значнай часткі сушы, Рас- 
ліны апынуліся ў зусім новым для іх асяроддзі — па- 
ветраным. Ва ўмовах сушы ў іх сфарміраваліся два ве- 
гетатыўныя органы — корань і парастак. Для жыцця 
ў новых умовах у раслін з’явіліся покрыўная, право- 
дзячая і асноўная тканкі. Покрыўная тканка абараняе 
расліну ад неспрыяльных умоў. Праводзячая — забяс- 
печвае рух вады і мінеральных солей ад каранёў да ліс- 
ця і арганічных рэчываў — ад лісця ва ўсе клеткі рас- 
ліны. Асноўная — выконвае апорную, назапашвальную 
і фотасінтэзуючую функцыі.

Размнажэнне вышэйшых споравых раслін. Для вы- 
шэйшых раслін характэрна чаргаванне бясполага і па- 
лавога спосабаў размнажэння (мал. 49). Для палавога 
размнажэння ўсім вышэйшым споравым раслінам неаб- 
ходна вада. Мужчынскія і жаночыя палавыя органы 
вышэйшых споравых раслін шматклетачныя. Шматкле- 
тачная сценка органаў абараняе палавыя клеткі, якія 
ў іх выспяваюць. У мужчынскім палавым органе антэ- 
рыдыі (ад грэч. antheris — квітучы) утвараюцца пала- 
выя клеткі — сперматазоіды. Яны маюць жгуцікі і ру-

Мал. 49. Схема цыкла развіцця вышэйшай споравай рас- 
ліны

хаюцца ў вадзе да яйцаклеткі, якая фарміруецца ў жа- 
ночым палавым органе архегоніі (ад грэч. arche — па- 
чатак і gone — нараджэнне). Усім вышэйшым споравым 
раслінам для палавога працэсу неабходна вада.

Расліна, ва якой утвараюцца палавыя органы, а ў 
іх — палавыя клеткі гаметы, носіць назву гаметафіт. 
У выніку зліцця мужчынскай і жаночай палавых кле- 
так фарміруецца зігота, а з яе вырастае новае пакален- 
не — спарафіт. Ён служыць для ўтварэння спораў. Вы- 
шэйшыя расліны атрымалі ў спадчыну ад продкаў-во- 
дарасцей чаргаванне двух пакаленняў (генерацый) — 
палавога і бясполага. У адных раслін усе споры адноль- 
кавыя. Такія віды называюцца раўнаспоравымі. У дру- 
гіх жа ёсць два тыпы спарангіяў, дзе ўтвараюцца мік- 
ра- і мегаспоры (макраспоры).

Мікраспоры прарастаюць у мужчынскі гаметафіт. 3 
мегаспоры вырастае жаночы гаметафіт. Расліны, у якіх 

утвараюцца мікра- і макраспоры, з’яўляюцца разнаспо- 
равымі.

Правяраем сябе

1. Якія аддзелы раслін адносяцца да вышэйшых спора- 
вых?

2. 3 чым звязаны выхад раслін на суіпу?
3. Якія органы і тканкі выпрацавалі вышэйшыя раслі- 

ны для жыцця на сушы?
4. У чым асаблівасць будовы органаў палавога размна- 

жэння вышэйшых споравых раслін?
5. Што такое гаметафіт і спарафіт? Якое яны маюць зна- 

чэнне ў жыцці вышэйшых споравых раслін?
6. У чым адрозненне раўнаспоравых і разнаспоравых 

вышэйшых раслін?

§ 24. Рыніяфіты — першыя вышэйшыя споравыя 
расліны сушы. Іх значэнне ў развіцці жыцця на Зямлі

Рыніяфіты з’яўляюцца найбольш старажытнымі вы- 
шэйшымі раслінамі сушы. Продкамі іх, відаць, былі 
зялёныя водарасці. Рэшткі (адбіткі) рыніяфітаў спачат- 
ку былі знойдзены ў Канадзе, потым у Шатландыі каля 
вёскі Райні, таму гэты аддзел і атрымаў назву Рынія- 
фіты. Раслі яны на сушы або на забалочаных месцах 
(мал. 50).

Да грунту, як і іх продкі водарасці, прымацоўвалі- 
ся рызоідамі. Надземныя восевыя органы-парасткі вы- 
шынёй некалькі дзесяткаў сантыметраў дыхатамічна га- 
лінаваліся і мелі покрыўную тканку з вусцейкамі. У іх 
была проста ўстроеная праводзячая сістэма. У некато- 
рых відаў лісты адсутнічалі, і функцыю фотасінтэзу 
выконваў восевы орган. На яго верхавіне знаходзіліся

Мал. 50. Рыніяфіты — першыя вышэйшыя расліны сушы

спарангіі. Унутры спарангія фарміравалася мноства спо- 
раў, дзякуючы якім яны рассяляліся. Выкапнёвыя ры- 
ніяфіты вядомыя па рэштках з родаў рынія, куксонія, 
харнеафіт і інш. На працягу многіх мільёнаў гадоў ры- 
ніяфіты былі адзінымі вышэйшымі споравымі расліна- 
мі нашай планеты. Як лічаць вучоныя, ад іх паходзяць 
іншыя вышэйшыя споравыя — мохападобныя, дзераза- 
падобныя, хвошчападобныя і папарацепадобныя. Пра 
рыніяфіты і іншыя вымерлыя расліны мы даведваемся 
дзякуючы навуцы палеабатаніцы (ад грэч. polaios — 
старажытны).

Правяраем сябе
.Д..............  Р7

1. Чым рыніяфіты падобныя да водарасцей і чым яны 
адрозніваюцца ?

2. Якое значэнне мелі рыніяфіты ў жыцці прыроды?

§ 25. Аддзел Мохападобныя

Агульная характарыстыка мохападобных. Да моха- 
падобных адносяцца вышэйшыя споравыя расліны. Цела 
адных прадстаўлена слаявішчам, другіх — парасткам. 
У адрозненне ад іншых вышэйшых раслін, у цыкле раз- 
віцця мохападобных пераважае гаметафіт. Растуць мо- 
хападобныя на балотах, у лясах, у прэсных вадаёмах, 
на лугах. На Зямлі налічваецца каля 25 тыс. відаў мо- 
хападобных. На Беларусі вядома 400 відаў. Шырока рас- 
паўсюджаны маршанцыя, сфагнум, зязюлін лён, мох 
Шрэбера, дыкранум. Для прымацавання да грунту і за- 
беспячэння мохападобных вадой і мінеральнымі солямі 
служаць рызоіды. Некаторыя віды ваду паглынаюць па- 
верхняй свайго цела. 3 праводзячых тканак у целе боль- 
шасці мохападобных фарміруюцца праводзячыя пучкі, 
якія забяспечваюць транспарт рэчываў.

Сфагнавыя імхі пасяляюцца на балотах. Сфагнум мае 
лістасцябловую будову. Сцябло і галінка, якія ад яго 
адыходзяць, густа пакрытыя дробнымі лістамі. Ліст 
складаецца з аднаго слоя клетак. Жывыя клеткі ўтрым- 
ліваюць хларафіл. Акрамя іх, значную частку займаюць 
мёртвыя — ваданосныя клеткі. У клетках ліста і сцябла

Мал. 51. Сфагнум

ёсць адтуліны-поры, праз якія вада паступае ў расліны. 
Таму ў дарослай расліны рызоіды адсутнічаюць (мал. 51).

Сфагнум можа назапашваць вады ў 30 разоў больш 
за ўласную вагу. Сфагнум — аднадомная расліна. 
На яго галінках утвараюцца органы палавога размнажэн- 
ня — антэрыдыі і архегоніі.

Зязюлін лён расце на больш сухіх месцах, таму сцяб- 
ло і лісты маюць праводзячыя пучкі. Лісты ў яго шмат- 
слойныя. Да грунту расліна прымацоўваецца пры дапа- 
мозе рызоідаў.

Цыкл развіцця мохападобных разгледзім на прык- 
ладзе зязюлінага льну. Зязюлін лён — двухдомная рас- 
ліна. Паміж лісточкамі ў верхняй частцы адных рас- 
лін знаходзяцца антэрыдыі, у другіх — архегоніі. Пры

Man. 52. Цыкл развіцця зязюлінага льну

наяўнасці вады сперматазоіды падплываюць да архего- 
ніяў і апладняюць яйцаклетку. Утвараецца зігота. 3 зі- 
готы вырастае каробачка на ножцы, якая сваёй асно- 
вай — ступнёй укараняецца ў расліну і атрымлівае 
жыўленне. Унутры каробачкі фарміруецца спарангій са 
спорамі. У сухое надвор’е споры высыпаюцца і прарас- 
таюць на глебе ў тонкую зялёную ніць-пратанему, якая 
знешне нагадвае водарасць. Ніць галінуецца, і на ёй ут- 
вараюцца пупышкі. 3 пупышак вырастаюць новыя га- 
метафіты (мал. 52). Такім чынам, гаметафітам у моха- 
падобных з’яўляецца сама расліна. На ёй развіваецца 
спарафіт — каробачка на ножцы.

Нягледзячы на шэраг спецыяльных прыстасаванняў 
да жыцця ва ўмовах лішкавага ўвільгатнення, цыкл 
развіцця мохападобных з перавагай гаметафіту з’явіўся 
тупіком у эвалюцыі расліннага свету.

Значэнне мохападобных. Практычна ўсе мохападоб- 
ныя непатрабавальныя да колькасці пажыўных рэчываў 
у субстраце, на якім яны пасяляюцца. Таму іх роля ў 
глебаўтварэнні вельмі вялікая. Імхі садзейнічаюць заба- 
лочванню і ператварэнню паніжаных участкаў тэрыто- 
рыі ў балота. Ва ўтварэнні балот асабліва вялікая роля 
сфагнавых імхоў. Балоты з’яўляюцца назапашвальніка- 
мі і рэгулятарамі вільгаці. Паглынаючы ваду, як губ- 
ка, яны аддаюць яе прылеглым тэрыторыям, ручайкам, 
якія выцякаюць з балот. Ручайкі жывяць рэкі, пад- 
трымліваюць узровень вады ў азёрах. Балоты з’яўляюц- 
ца сыравіннай крыніцай торфу, які ўтвараецца ў выні- 
ку слабай мінералізацыі адмерлых частак раслін.

Торф выкарыстоўваецца для атрымання розных хіміч- 
ных прэпаратаў, у якасці паліва, арганічнага ўгнаення.

Найбольш значныя па плошчы балоты Беларусі пе- 
ратвораны ў гідралагічныя (водныя), батанічныя і жу- 
равінавыя заказнікі. У іх ахоўваюцца шмат якія віды 
раслін, у тым ліку і імхі. У Чырвоную кнігу Рэспублі- 
кі Беларусь занесена 15 відаў мохападобных.

Раздзел батанікі, які займаецца вывучэннем мохапа- 
добных, носіць назву брыялогія (ад грэч. brigon — мох 
і -логія).

Правяраем сябе

1. Дайце характарыстыку мохападобных.
2. Якую будову мае сфагнавы мох?
3. Як адбываецца цыкл развіцця мохападобных?
4. Якое значэнне маюць мохападобныя?

§ 26. Аддзел Дзеразападобныя

Вымерлыя і сучасныя дзеразападобныя. Дзеразападоб- 
ныя — найболып старажытныя вышэйшыя споравыя рас- 
ліны. У іх жыццёвым цыкле пераважае спарафіт. Свай-

Мал. 53. Каменнавугальны лес

дзераза прыціснуталістая дзераза булавападобная

Man. 54. Дзеразовыя Беларусі

го росквіту дзеразападобныя дасягнулі ў каменнавугаль- 
ным перыядзе палеазойскай эры. Гэта былі травяністыя 
і дрэвападобныя расліны, вышыня якіх дасягала 30 м 
(мал. 53). Адміраючы, яны ўтварылі паклады каменных 
вугалёў. Да нас дажылі толькі травяністыя расліны. Іх 
на Зямлі налічваецца каля 1 тыс. відаў. Найбольш шмат- 
лікія раўнаспоравыя дзеразападобныя.

На Беларусі дзеразападобныя прадстаўлены родамі дзе 
раза і палушнік. Шырока распаўсюджаны дзераза була- 
вападобная, дзераза гадавая, дзераза прыціснуталістая. 
Усе яны, а таксама дзераза баранец, якая рэдка сустра- 
каецца (мал. 54), з’яўляюцца раўнаспоравымі раслінамі.

Разнаспоравыя дзеразападобныя Беларусі прадстаўле 
ны палушнікам азёрным. У раўнаспоравых дзррнза доб 

ных усе споры спарангія аднолькавыя па памеры. Спо- 
ры разнаспоравых дзеразападобных прыкметна адрозні- 
ваюцца па памеры і значэнні.

Будова і цыкл развіцця раўнаспоравага дзеразапа- 
добнага. У лесе і на ўзлесках часта сустракаецца дзе- 
раза булавападобная. Сцябло яе дыхатамічна галінуец- 
ца, густа пакрыта дробнымі лістамі і сцелецца па зям- 
лі. У глебе расліна ўкараняецца пры дапамозе прыдат- 
кавых каранёў. У сувязі з жыццём на сушы ў кара- 
нях, сцябле і лістах утварыліся праводзячыя пучкі, якія 
развіты значна лепш, чым у імхоў. Летам на вертыкаль- 
ных парастках утвараюцца каласкі. Складаюцца яны з 
густа размешчаных лісточкаў, на ўнутраным баку асно- 
вы якіх знаходзяцца спарангіі з спорамі. У .дзеразы ба- 
ранца спарангіі сядзяць- каля асновы лістоў у верхняй 
частцы парастка. Каласкоў у яго няма (мал. 55). Такім 
чынам, спарафітам у дзеразападобных з’яўляецца зялё- 
ная расліна, на якой утвараюцца споры. На працягу 
10—20 гадоў з споры вырастае двухполы зарастак, або

Мал. 55. Цыкл развіцця дзеразы булавападобнай

гаметафіт, памерам каля 2 см. Гэта ёсць палавая гене- 
рацыя, або гаметафіт. На гаметафіце ўтвараюцца архе- 
гоніі і антэрыдыі. Мужчынскія палавыя гаметы сперма- 
тазоіды вадой пераносяцца на архегоній і апладняюць 
яйцаклетку. 3 утворанай зіготы вырастае новы спара- 
фіт {мал. 55).

Будова і цыкл развіцця разнаспоравага дзеразапа- 
добнага. Палушнік азёрны на Беларусі расце толькі на 
пясчаным дне чыстых празрыстых азёр. Вышыня рас- 
лін — каля 10—20 см. На ўкарочаным сцябле знахо- 
дзяцца вегетатыўныя шматгадовыя лісты і лісты з мік- 
распарангіямі і мегаспарангіямі. Мікраспоры і мегаспо- 
ры прарастаюць без перыяду спакою. Унутры мікраспо- 
ры ўтвараецца мужчынскі гаметафіт з антэрыдыямі. Ме- 
гаспора значна буйнейшая за мікраспору. Пры яе пра- 
растанні фарміруецца жаночы гаметафіт з архегоніямі. 
Пасля працэсу апладнення архегонія сперматазоідам яй- 
цаклеткі ўтвараецца зігота. Зігота вырастае ў малады 
спарафіт (мал. 56). Перавага разнаспоравых раслін пе- 
рад раўнаспоравымі ў тым, што іх спора прарастае ад-

Мал. 56. Цыкл развіцця палушніка азёрнага

разу. Раздзельнаполыя гаметафіты маюць меншую вагу 
і развіваюцца ўнутры споры. У выніку ў шмат разоў 
скарачаецца час развіцця гаметафіту.

Значэнне дзеразападобных і іх ахова. Жывёлай дзе- 
разападобныя не паядаюцца. Некаторыя віды вырошчва- 
юцца як дэкаратыўныя расліны. Споры дзеразы лёгка 
загараюцца, паколькі ўтрымліваюць каля 50 % тлу- 
шчаў. Таму раней іх выкарыстоўвалі ў піратэхніцы для 
выбухаў з светлавым эфектам. 3 спораў дзеразы ў ме- 
дыцыне гатуюць лекавыя прэпараты, а таксама з іх да- 
памогай лечаць алкагалізм, тытунекурэнне. Такія дзе- 
разападобныя, як дзераза баранец, палушнік азёрны, 
з’яўляюцца рэдкімі і ахоўваюцца. Яны ўключаны ў 
Чырвоную кнігу Рэспублікі Беларусь.

Правяраем сябе

1. Якія дзеразападобныя раслі даўней на Зямлі? Што вам 
вядома пра сучасныя дзеразападобныя?

2. Якія будову і цыкл развіцця мае дзераза булавапа- 
добная?

3. Якая будова і ў чым асаблівасці цыкла развіцця па- 
лушніка азёрнага?

4. У чым перавагі разнаспоравых дзеразападобных у па- 
раўнанні з раўнаспоравымі?

5. У чым значэнне дзеразападобных у прыродзе і для 
чалавека?

§ 27. Аддзел Хвошчападобныя

Агульная характарыстыка. Да хвошчападобных ад- 
носяцца вышэйшыя споравыя расліны з пераважаннем 

у цыкле развіцця спарафіту. Іх асаблівасцю з’яўляец- 
ца тое, што сцябло складаецца з вузлоў і міжвузел- 
ляў. Функцыю фотасінтэзу выконваюць сцябло і галін- 
кі. Лісты лускападобныя, рудыя і абараняюць вузлы 
сцябла. У глебе ўкараняюцца пры дапамозе карэнішча 
і прыдаткавых каранёў, якія адыходзяць ад яго. Су- 
часныя хвашчы — шматгадовыя травяністыя расліны, 
бяруць пачатак ад вымерлых выкапнёвых хвошчападоб- 
ных. Яны былі шырока распаўсюджаны ў каменнаву- 
гальным перыядзе. У той час раслі і дрэвападобныя 
формы. Разам з старажытнымі дзеразападобнымі і па- 
парацепадобнымі хвошчападобныя фарміравалі забало- 
чаныя лясы (гл. мал. 53). На месцы іх пахавання і 
ўтварыўся вугаль. На Беларусі шырока распаўсюджа- 
ны хвашчы палявы, лугавы, балотны, лясны і зімую-

Мал. 57. Цыкл развіцця хвашчу

чы. Вышыня іх можа дасягаць 1 м. На зіму надзем- 
ныя парасткі хвашчоў адміраюць, за выключэннем 
хвашчу зімуючага.

Цыкл развіцця хвашчоў. Хвашчы размнажаюцца ве- 
гетатыўна пры дапамозе карэнішча. У іх, як ва ўсіх 
вышэйшых раслін, чаргуецца палавое размнажэнне з 
бясполым. Хвашчы — раўнаспоравыя расліны. Вясной 
на сцябле хвашчу ўтвараецца каласок. Ён складаецца 
з спарафілаў (шчыткоў) — лісцейкаў шасцівугольнай 
формы, на якіх знаходзяцца спарангіі. Споры ў спа- 
рангіях аднолькавыя. Вонкавая абалонка споры ў па- 
ветраным асяроддзі разгортваецца ў выглядзе стужка- 
падобнай спружыны, пры дапамозе якой споры счэп- 
ліваюцца ў камячок. 3 адных спораў на зямлі вы- 
растаюць мужчынскія гаметафіты з антэрыдыямі, з ін- 
шых — жаночыя з архегоніямі. Сустракаюцца і двух- 
полыя гаметафіты. Для апладнення неабходна кропель- 
на-вадкаснае асяроддзе. У вадзе сперматазоіды інтэнсіў- 
на рухаюцца па накірунку да архегонія, у якім зна- 
ходзіцца яйцаклетка. 3 аплодненай яйцаклеткі ўтвара- 
ецца зігота, а з яе вырастае спарафіт (мал. 57). Такім 
чынам, у хвашчоў назіраецца ўнутраная фізіялагічная 
разнаспоравасць.

Значэнне хвашчоў у прыродзе і для чалавека. Сцёб- 
лы хвашчоў дрэнна паядаюцца жывёлай, таму што яны 
жорсткія і ў іх шмат двухвокісу крэмнію. Да таго ж 
яны ядавітыя. Хвошч палявы — злоснае пустазелле, але 
затое ён выкарыстоўваецца ў медыцыне і з’яўляецца ін- 
дыкатарам кіслотнасці глебы. Зараснікі гэтай расліны 
можна сустрэць на кіслых глебах. Для павышэння ўрад- 
жайнасці культурных раслін такія глебы неабходна вап- 
наваць. Сцёблы хвашчоў утрымліваюць вялікую коль- 
касць крэменязёму і дзякуючы гэтаму іх выкарыстоў- 
ваюць у якасці паліровачнага матэрыялу. У Чырвоную 
кнігу Рэспублікі Беларусь занесены хвашчы вялікі і 
стракаты.

1. Чым хвашчы адрозніваюцца ад дзеразападобных?
2. Як размнажаюцца хвашчы? Ахарактарызуйце цыкл 

развіцця хвашчоў.
3. Якое значэнне маюць хвашчы ў прыродзе і для чала- 

века?

§ 28. Аддзел Папарацепадобныя

Агульная характарыстыка. У адрозненне ад хва- 
шчоў і дзеразы папарацепадобныя характарызуюцца 
буйнымі рассечанымі лістамі. У некаторых лісты цэль- 
ныя. Памеры іх вагаюцца ад 30 да 50 см. У трапіч- 
ных папаратнікаў лісты дасягаюць 3 м, растуць вер- 
хавінкай, як парастак, што даказвае іх паходжанне з 
парасткаў іх продкаў рыніяфітаў. Каласкоў з спаран- 
гіямі ў папаратнікаў няма. Спарангіі групамі знахо- 
дзяцца на ніжнім баку ліста. Шмат якія сучасныя па- 
паратнікі з’яўляюцца раўнаспоравымі. Растуць яны пад 
полагам лесу, на балотах, на берагах рэк і азёр. Жыц- 
цё папаратнікаў залежыць ад вільготнасці асяроддзя, 
паколькі палавое размнажэнне магчыма толькі пры на- 
яўнасці вады. На Беларусі шырока распаўсюджаны 
шчытоўнік мужчынскі, папараць жаночая, арляк звы- 
чайны і інш. (мал. 58).

Сучасныя папаратнікі з’яўляюцца шматгадовымі тра- 
вяністымі раслінамі. Надземны парастак травяністых ві- 
даў укарочаны. 3 узростам папаратнікі фарміруюць буй- 
ное карэнішча. У трапічных раёнах зямнога шара яшчэ 
захаваліся дрэвападобныя папаратнікі вышынёй да 25 м. 
Разнаспоравыя папаратнікі з’яўляюцца воднымі расліна- 
мі. На поўдні Беларусі ў вадаёмах з павольным цячэн-

Мал. 58. Папаратнікі Беларусі:

1 — вужоўнік звычайны; 2 — арляк звычайны;
3 — стравуснік звычайны; 4 — мнаганожка звычайная;

5 — тэліптэрыс балотны; 6 — папараць жаночая;
7 — шчытоўнік мужчынскі 

нем сустракаецца разнаспоравы папаратнік сальвінія 
плаваючая. Яна з’яўляецца ахоўваемай раслінай і ўк- 
лючана ў Чырвоную кнігу Рэспублікі Беларусь.

Будову і цыкл развіцця раўнаспоравага папаратні- 
ку разгледзім на прыкладзе шчытоўніка мужчынскага 
(мал. 59). Кожнае лета з карэнішча вырастае 5—7 пе- 
рыстарассечаных лістоў. Маладыя лісты смоўжападобна 
закручаны і разгортваюцца на працягу трох гадоў. У ся- 
рэдзіне лета на ніжнім баку ліста прыкметныя рудыя 
бугаркі. Гэта групы спарангіяў, або сорусы. 3 паверхні 
сорус пакрыты ахоўным пакрывальцам. Пасля выспяван- 
ня спораў спарангій разрываецца, споры трапляюць на 
глебу і прарастаюць у двухполы зарастак, або гамета- 
фіт, памерам да 1 м.

Гаметафіт мае выгляд зялёнай сэрцападобнай пласцін- 
кі, якая ў глебе ўтрымліваецца пры дапамозе рызоідаў. 
На верхнім баку гаметафіту знаходзяцца антэрыдыі і 
архегоніі. Пры наяўнасці вады сперматазоіды падплы-

Мал. 59. Цыкл развіцця папаратніку

ваюць да архегонія і апладняюць яйцаклетку. Пасля 
нязначнага перыяду спакою зігота пачынае дзяліцца — 
фарміруецца даччын спарафіт. На першых этапах раз- 
віцця ён жывіцца за кошт пажыўных рэчываў гамета- 
фіту. Праз некаторы час даччын спарафіт фарміруе пры- 
даткавыя карані, а рэшткі гаметафіту адміраюць. Мы 
бачым, што ў папаратнікаў у жыццёвым цыкле пера- 
важае спарафіт. Прыстасаванні да ўмоў жыцця на сушы 
ў папаратнікаў ішлі па лініі бясполага пакалення — 
спарафіту. Памеры гаметафіту нязначныя, і яго жыц- 
цё, асабліва палавы працэс, залежыць ад наяўнасці віль- 
гаці.

Вядома паданне, згодна з якім папаратнік цвіце раз 
у жыцці ў ноч на Івана Купалу. Хто знойдзе кветку 
папаратніка, таму пашанцуе — яму адкрыецца скарб. 
Мала хто з нашых продкаў ведаў батаніку, таму пошу- 
кі іх не мелі поспеху. Чаму?

Значэнне папарацепадобных і іх ахова. У каменна- 
вугальным перыядзе палеазойскай эры старажытныя па- 
парацепадобныя, як і іншыя вышэйшыя споравыя рас- 
ліны, былі шматлікімі. Адміраючы, з цягам часу яны 
ператвараліся ў каменны вугаль. У нашыя дні папарат- 
нікі ўдзельнічаюць ва ўтварэнні раслінных згуртаванняў 
трапічных, субтрапічных лясоў, лясоў умераных шырот. 
Некаторыя папаратнікі дэкаратыўныя і іх вырошчваюць 
у садах, аранжарэях. Вядомы і лекавыя віды. Маладыя 
лісты — ваі (“смаўжы”) папаратніку арляка прыдатныя 
да ежы. Іх марынуюць, смажаць. 3 карэнішча шчытоў- 
ніка мужчынскага атрымліваюць процігліставыя прэпа- 
раты.

Пагаршэнне экалагічнай абстаноўкі на Зямлі прыво- 
дзіць да скарачэння папуляцый папаратнікаў. Таму на 
Беларусі ў Чырвоную кнігу акрамя сальвініі плывучай 
занесены мнаганожка звычайная, чыставуст велічны, або 
каралеўскі папаратнік, і інш.

Правяраем сябе

1. Дайце характарыстыку папаратнікам.
2. Як адбываецца размнажэнне папаратнікаў?
3. Якая будова гаметафіту?
4. Чаму жыццё гаметафіту цесна звязана з наяўнасцю 

вільгаці?
5. Якое значэнне маюць папарацепадобныя?

§ 29. Насенныя расліны

Агульная характарыстыка. У працэсе развіцця і 
прыстасавання да больш суровых умоў жыцця сушы 
ў раслін з’явілася насенне. Першыя насенныя на Зям- 
лі ўзніклі, відаць, у канцы дэвону палеазойскай эры 
каля 350 млн гадоў таму. Паступова яны заваявалі 
сушу і сталі ўладарнымі раслінамі Зямлі. Семя насен- 
ных раслін утвараецца з семязавязі. Семязавязь з’яў- 
ляецца спрошчаным мегаспарангіем (макраспарангіем). 
Семя служыць органам размнажэння і рассялення на- 
сенных раслін.

У чым жа перавагі насення перад спорай? Спора — 
аднаклетачнае мікраскапічнае ўтварэнне з невялікім за- 
пасам пажыўных рэчываў. Спора вышэйшых споравых 
раслін прарастае ў гаметафіт пасля выпадзення з спа- 
рангія. Пры адсутнасці неабходных умоў для развіцця 
гаметафіт гіне. Палавы працэс — перанос сперматазоі- 
даў да яйцаклеткі архегонія — магчымы толькі пры на- 
яўнасці вады.

Мужчынскі і жаночы гаметафіты насенных раслін 
маюць больш простую будову ў параўнанні з вышэйшы- 
мі споравымі. Мужчынскі гаметафіт прадстаўлены пы- 
лінкай (пылок). Яна мае абалонку з адным або некаль- 
кімі паветранымі мяшкамі і лёгка пераносіцца ветрам 

на семязавязь. Пад абалонкай знаходзяцца дзве клеткі. 
3 адной клеткі развіваецца пылковая трубка, з другой 
— два сперміі. Па пылковай трубцы сперміі дасягаюць 
яйцаклеткі і апладняюць яе. 3 зіготы развіваецца заро- 
дак. Пасля апладнення ўся семязавязь ператвараецца ў 
семя. Яно складаецца з запасу пажыўных рэчываў і за- 
родка. Зародак складаецца з пупышачкі, карэньчыка і 
лістоў. Покрывы семязавязі ператвараюцца ў насенную 
лупіну. Наяўнасць пылковай трубкі ў насенных раслін 
здымае залежнасць палавога працэсу (пераносу мужчын- 
скіх палавых клетак гамет да жаночай — яйцаклеткі) 
ад прысутнасці вады. Гэта ў значнай ступені паспрыя- 
ла таму, што насенныя расліны пачалі ўладарыць на 
Зямлі. Дзякуючы шматклетачнай будове і ахоўнай аба- 
лонцы семя можа захоўвацца доўга і прарасці пры з’яў- 
ленні спрыяльных умоў.

Правяраем сябе

1. Чым па будове семя адрозніваецца ад споры?
2. У чым перавагі палавога працэсу насенных раслін у 

параўнанні з вышэйшымі споравымі?
3. У чым перавагі семя перад спорай як сродку размна- 

жэння і рассялення?

§ 30. Аддзел Голанасенныя

Агульная характарыстыка. Спелае насенне ў шыш- 
цы голанасенных сядзіць адкрыта — адсюль і назва ад- 
дзела. На Зямлі налічваецца каля 800 відаў голанасен- 
ных. Большасць з іх дрэвавыя расліны. У адрозненне 
ад вышэйшых споравых раслін у голанасенных добра 
развітыя каранёвая і праводзячая сістэмы. Утваральная 
тканка — камбій садзейнічае росту сцябла ў таўшчы- 

ню. Добра развітая драўніна надае трываласць ствалу ў 
паветраным асяроддзі. У трапічных і субтрапічных раё- 
нах Зямлі да нашых дзён захаваліся старажытныя го- 
ланасенныя з буйнымі лістамі. У большасці ж голана- 
сенных лісты дробныя — ігольчастыя, плоскія, луска- 
ватыя, таму яны атрымалі назву ігліцы. Голанасенныя 
з дробнымі іголкападобнымі лістамі адносяць да класа 
хвойныя.

Хвойныя. Размнажэнне хвойных. На вялікіх прас- 
торах паўночнага паўшар’я хвойныя ўтвараюць лясы — 
тайгу. Гэта вечназялёныя расліны, бо на зіму іх ігліца 
не ападае. Лістапад у іх адбываецца паступова на пра- 
цягу года. Адна іглічына жыве на парастку больш за 
2 гады, а потым ападае. Ападае на зіму ігліца толькі 
ў лістоўніцы. Асобая будова ігліцы дазваляе дрэвам 
лепш пераносіць холад, садзейнічае меншаму выпарэн- 
ню вільгаці. Шмат якія хвойныя з’яўляюцца буйнымі 
дрэвамі, вышыня якіх дасягае 30—40 і нават 80 м. Чэм- 
піёнам па росце сярод хвойных з’яўляецца секвоя, якая 
расце ў Паўночнай Амерыцы. Вышыня яе дасягае 100— 
112 м, а дыяметр ствала роўны 8—10 м. У паўночным 
паўшар’і распаўсюджаны сасна, елка, лістоўніца, піхта 
(мал. 60). На Беларусі ў прыродных умовах растуць сас-

Мал. 60. Хвойныя

на, елка, ядловец. У Белавежскай пушчы сустракаецца 
піхта белая, занесеная ў Чырвоную кнігу Рэспублікі Бе- 
ларусь. Жывуць хвойныя па некалькі соцень гадоў. Сек- 
воя дасягае ўзросту 3 тыс. гадоў. Узрост хвойных можна 
падлічыць па гадавых кольцах.

Размнажэнне хвойных разгледзім на прыкладзе сас- 
ны звычайнай (мал. 61). У канцы вясны на парастках 
сасны з’яўляюцца мужчынскія жоўта-зялёныя і жано- 
чыя чырванаватыя шышкі. Гэта відазмененыя парасткі, 
у якіх на восі спіральна размяшчаюцца лускавінкі з 
спарангіямі. У спарангіях мужчынскіх шышак выспя- 
ваюць мікраспоры. У жаночай шышцы каля асновы 
кожнай насеннай лускавінкі знаходзіцца па два мегас- 
парангіі. У семязавязі фарміруецца жаночы гаметафіт. 
Ён прадстаўлены назапашвальнай тканкай — эндаспер- 
мам з двума архегоніямі. Мікраспора пачынае дзяліцца

мужчынская шышка

маладая расліна 3 крылом

Man. 61. Цыкл развіцця сасны

і прарастаць у мужчынскі гаметафіт яшчэ ў спарангіі. 
Пылінка мае ў сваёй абалонцы два паветраныя мяшкі, 
таму лёгка пераносіцца паветранымі струменямі. У спе- 
лай пылінцы знаходзяцца дзве клеткі. На семязавязі 
ёсць пылкаўваход, або мікропіле. Адна з клетак муж- 
чынскага гаметафіту ператвараецца ў пылковую трубку, 
якая праз пылкаўваход урастае ў семязавязь. Другая 
клетка мужчынскага гаметафіту дзеліцца, і ўтвараюцца 
дзве гаметы — сперміі. Па пылковай трубцы яны да- 
сягаюць яйцаклеткі архегонія і апладняюць яе. 3 ап- 
лодненай яйцаклеткі ўтвараецца зігота, а з семязавя- 
зі — семя з крылцам.

Мы бачым, што ў голанасенных мужчынскі і жано- 
чы гаметафіты маюць болып простую будову ў параў- 
нанні з вышэйшымі споравымі раслінамі. Асабліва про- 
сты па будове мужчынскі гаметафіт. Ён моцна рэдука- 
ваны, таму магчыма апыленне, г.зн. перанос, напрык- 
лад, ветрам мужчынскага гаметафіту — пылінкі на жа- 
ночы гаметафіт. Важнейшым набыткам голанасенных 
з’яўляецца пылковая трубка ў мужчынскага гаметафі- 
ту, што зняло залежнасць палавога працэсу ад наяўнасці 
вады. Жаночы гаметафіт цалкам фарміруецца ў мегас- 
парангіі на спарафіце. 3 яго ўтвараецца зачатак новага 
спарафіту — семя.

Паходжанне і значэнне голанасенных. Продкамі го- 
ланасенных былі вымерлыя старажытныя разнаспоравыя 
папаратнікі. Пра гэта сведчаць буйныя перыстарассеча- 
ныя лісты першых голанасенных. Маладыя лісточкі 
яшчэ былі смоўжападобна закручаны, як у папаратні- 
каў. Утвараючы лясы, голанасенныя ствараюць асярод- 
дзе жыцця для іншых раслін, жывёл, птушак, насяко- 
мых. Яны ачышчаюць паветра і ўзбагачаюць яго кісла- 
родам. Хвойныя актыўна вылучаюць фітанцыды (ад 
грэч. phyton — расліна і лац. caedae — забіваю) — бі- 
ялагічна актыўныя рэчывы, якія падаўляюць развіццё 
мікробаў. Голанасенныя з’яўляюцца зыходным матэры- 
ялам для лесатэхнічнай прамысловасці. Некаторыя з іх 
дэкаратыўныя і іх высаджваюць у населеных пунктах.

Агульнавядома значэнне хвойных у народнай медыцы- 
не. Насенне некаторых хвойных з’яўляецца кормам для 
жывёл, птушак. Насенне сасны сібірскай (кедра) — каш- 
тоўны харчовы прадукт. Растуць хвойныя марудна. Пра 
гэта неабходна пастаянна памятаць і адначасова з на- 
рыхтоўкай праводзіць аднаўленне хвойных лясоў.

Правяраем сябе

1. Ахарактарызуйце голанасенныя.
2. Дайце характарыстыку хвойкым.
3. Як адбываецца размнажэнне хвойных?
4. Якую будову маюць мужчынскі і жаночы гаметафіты?
5. Якое значэнне мела з’яўленне пылковай трубкі ў муж- 

чынскім гаметафіце?
6. Якія расліны з’яўляюцца продкамі голанасенных?
7. Якое значэнне маюць хвойныя ў жыцці прыроды і 

чалавека?

§ 31. Аддзел Пакрытанасенныя

Агульная характарыстыка. Пакрытанасенныя — гэта 
самы шматлікі аддзел вышэйшых раслін. Налічвае ён 
не менш за 250 тыс. відаў. У іх лепш арганізаваны ве- 
гетатыўныя, генератыўныя органы, праводзячыя тканкі. 
Таму пакрытанасенныя найбольш прыстасаваныя да ро- 
зных умоў жыцця. Яны шырока распаўсюджаны і па- 
нуюць у розных ландшафтах. Да пакрытанасенных на- 
лежаць і гіганцкія эўкаліпты, якія перавышаюць 
100 м у вышыню, і дробныя раскі, што плаваюць на 
паверхні вады. Памеры некаторых з іх не большыя за 
1 мм.

Галоўным адрозненнем пакрытанасенных ад голана- 
сенных з’яўляецца наяўнасць кветкі і плода, якія фар- 
міруюцца на спарафіце. Мужчынскі і жаночы гамета- 

фіты кветкавых яшчэ больш простыя па сваёй будове, 
іх утварэнне адбываецца значна хутчэй, чым у гола- 
насенных. Важнейшымі часткамі кветкі з’яўляюцца ты- 
чынкі і песцікі. У пыльніку тычынкі выспявае пылок. 
Пылінка, дзякуючы адзінаму дзяленню ядра, складаец- 
ца з дзвюх клетак. На рыльцы песціка адна з клетак 
мужчынскага гаметафіту ператвараецца ў пылковую 
трубку, па якой два сперміі дастаўляюцца ў жаночы 
гаметафіт. У завязі песціка знаходзяцца семязавязі. У 
семязавязі фарміруецца васьміядзерны жаночы гамета- 
фіт. Утвараецца ён у выніку трох дзяленняў мегаспо- 
ры. У выніку двайнога апладнення завязь разрастаец- 
ца ў плод, унутры якога з семязавязі ўтвараецца на- 
сенне. У адрозненне ад голанасенных, у кветкавых на- 
сенне схаванае ў плодзе, адсюль і назва аддзела — 
Пакрытанасенныя. Важнейшымі функцыямі плода з’яў- 
ляюцца абарона насення і яго распаўсюджанне. Разнас- 
тайныя па сваёй будове плады зрабіліся лепшым срод- 
кам рассялення пакрытанасенных.

Паходжанне пакрытанасенных. Продкамі пакрытана- 
сенных былі старажытныя голанасенныя расліны, па- 
колькі галоўнай адзнакай, якая характэрна для абодвух 
аддзелаў, з’яўляецца наяўнасць насення. Паводле даных 
палеабатанікі, першыя пакрытанасенныя з’явіліся ў ран- 
ні мелавы перыяд каля 125 млн гадоў таму. Перамаглі 
яны дзякуючы шматлікім прыстасаванням да розных 
умоў жыцця, насякомым-апыляльнікам, здольнасці ўт- 
вараць розныя згуртаванні.

I
П равяраем сябе

1. Дайце азначэнне пакрытанасенных раслін.
2. Якая будова мужчынскага гаметафіту?
3. Што ўяўляе сабой жаночы гаметафіт?
4. У чым асаблівасці апладнення ў кветкавых раслін?
5. Якія расліны з’яўляюцца продкамі пакрытанасенных?

§ 32. Адрозненні класаў двухдольныя і адна- 
дольныя

Пакрытанасенныя характарызуюцца такімі агульны- 
мі адзнакамі, як будова мужчынскага і жаночага гаме- 
тафітаў, двайное апладненне, наяўнасць кветкі, плода і 
рыльца ў песціка. Аднак у іх ёсць і адрозненні. Таму 
пакрытанасенныя падзяляюць на два класы — двухдоль- 
ныя і аднадольныя. Найбольш важныя адрозненні ў на- 
ступным (табл. 2).

Табліца 2

Адрозненні класаў двухдольныя і аднадольныя 
расліны

Двухдольныя Аднадольныя

Зародак семя з дзвюма се- 
мядолямі

Зародак семя з адной се- 
мядоляй

Лік частак кветкі ў кру- 
зе роўны 5, рэдка 4

Лік частак у крузе роўны 
3

Ліставыя пласцінкі з сет- 
каватым, перыстым, паль- 
чатым жылкаваннем

Ліставыя пласцінкі з па- 
ралельным або дугападоб- 
ным жылкаваннем

Каранёвая сістэма стрыж- 
нёвая

Каранёвая сістэма валасні- 
ковістая. Галоўны корань 
рана адмірае, і ўтвараюц- 
ца прыдаткавыя карані

Расліны звычайна маюць 
камбій

Камбій адсутнічае

Травы, дрэвы, кусты Травы, дрэвападобныя рас- 
ліны

Аднесці расліну да таго ці іншага класа можна толь- 
кі па сукупнасці адзнак, паколькі ў класе двухдоль- 
ныя ёсць расліны з адзнакай аднадольных і наадварот 
(мал. 62).

ДВУХДОЛЬНЫЯ

семядолі

АДНАДОЛЬНЫЯ

семядоля

Мал. 62. Адзнакі двухдольных і аднадольных раслін

1. Назавіце найбольш характэрныя адзнакі пакрытанасен- 
ных раслін.

2. Чым адрозніваюцца расліны класаў аднадольныя і 
двухд о льныя ?

§ 33. Клас двухдольныя

Да класа двухдольныя адносіцца не менш за 3/4 усіх 
пакрытанасенных раслін. Яны адрозніваюцца разнастай- 
насцю формаў вегетатыўных і генератыўных органаў — 
лістоў, сцёблаў, суквеццяў, кветачак, пладоў, насення. 
Двухдольнымі з’яўляюцца добра вядомыя дрэвы і кус- 
ты: дуб, клён, ясень, вяз, бяроза, ліпа, альха, арэшнік 
(ляшчына), крушына, брызгліна, бружмель. Дзівосную 
прыгажосць лугам надаюць травяністыя двухдольныя — 
розная канюшына, нівянік, гваздзік, званочак, буквіца. 
Шмат якія прадстаўнікі класа двухдольныя маюць важ- 
нае значэнне ў жыцці прыроды і чалавека.

Сям’я капусныя (крыжакветныя). Да сям’і капусныя 
належаць аднагадовыя, двухгадовыя і шматгадовыя тра- 
вяністыя расліны. Важнымі харчовымі раслінамі сям’і 
з’яўляюцца капуста, рэпа, бручка, рэдзька і яе разна- 
віднасць — радыска. Pane і гарчыцу вырошчваюць для 
атрымання з насення алею. Сярод капусных ёсць лека- 
выя і шмат пустазелля — стрэлкі, свірэпа звычайная, 
торбачнік палявы, рэдзька дзікая і інш. Такія расліны, 
як луннік аднагадовы, мядовая траўка (алісум), вячор- 
ніца дамская, з’яўляюцца дэкаратыўнымі. Сярод капус- 
ных шмат меданосных раслін. Ахоўваюцца і ўключаны 
ў Чырвоную кнігу Рэспублікі Беларусь луннік ажыва- 
ючы і зубніца клубняносная.

Кветкі капусных у суквецці гронка ўстроены па адзі- 
ным плане. Чашалісцікаў і пялёсткаў па чатыры, чашач- 
ка і венчык размешчаны крыж-накрыж. Адсюль і раней- 
шая назва сям’і — крыжакветныя. У кветцы шэсць ты- 
чынак. У вонкавым крузе знаходзяцца дзве кароткія 
тычынкі. Ва ўнутраным — чатыры тычынкі. Песцік 
адзін з двух зрослых пладалісцікаў. Формула кветкі 
Ч4П4Т2+4П(2). Плод — струк або стручок (мал. 63).

На першым месцы па значэнні сярод агароднінных 
культур стаіць капуста агародная. Яна ўтрымлівае шмат 
вітамінаў і іншых важных для чалавека арганічных рэ- 
чываў. Вядомы наступныя разнавіднасці капусты: бела- 
качанная, чырвонакачанная, цвятная, кальрабі, савой- 
ская, брусельская. Капуста белакачанная бывае ранніх, 
сярэдніх і позніх гатункаў. Спачатку вырошчваюць pa
cafly. Для гэтага да сярэдзіны красавіка ў цяпліцах і 
парніках высяваюць насенне капусты. Маладыя раслі- 
ны — расаду пікіруюць (прышчыпваюць галоўны ко- 
рань). Каранёвая сістэма ў капусты стрыжнёвая. Пікі- 
роўка спрыяе росту бакавых каранёў і фарміраванню 
добра развітой каранёвай сістэмы. Летам капусту даг- 
лядаюць. Яе праполваюць ад пустазелля, паліваюць і 
падкормліваюць. Важна своечасова акучваць капусту. 
Гэта спрыяе развіццю прыдаткавых каранёў, якія ады- 

кветка

суквецце гронка тычынкі

Мал. 63. Сям’я капусныя

стручок

стручочак

ходзяць ад сцябла. Капуста — двухгадовая расліна. У 
першы год кветкі і плады не ўтвараюцца, а вырастае 
качан — гіганцкая вегетатыўная пупышка. Вясной у 
глебу высаджваюць храпку-сцябло, на якім знаходзіўся 
качан, з каранямі. Сцябло расце, і на ім утвараецца 
суквецце — гронка з жоўтымі кветачкамі. Восенню ў 
пладах-струках выспявае насенне.

Сям’я ружавых. Прадстаўнікі сям’і адыгрываюць важ- 
ную ролю ў жыцці прыроды і чалавека. У сям’ю ўва- 
ходзяць дрэвы, кусты і травы. Важнымі пладова-ягаднымі 
раслінамі з’яўляюцца яблыня, груша, абрыкос, персік, 
вішня, сліва, маліна, ажына, суніцы. Шырока распаўсю- 
джаны лугавыя травы гусялапка, дуброўка, гравілат, вят- 
роўнік (мал. 64). Сярод ружавых ёсць і ахоўваемыя віды. 
У Чырвоную кнігу Рэспублікі Беларусь уключаны марош- 
ка прысадзістая, якая зрэдку сустракаецца на верхавых 
балотах, сліва калючая і іншыя расліны.

У прадстаўнікоў гэтай сям’і лісты бываюць простымі 
і складанымі. У большасці відаў кветкі правільныя, двух- 
полыя, калякветнік двайны (пяць чашалісцікаў, пяць 
пялёсткаў), тычынак шмат, а вось песцікі ў кветцы мо-

Мал. 64. Сям’я ружавыя
127



гуць быць простымі (тады іх ці шмат, ці адзін) або 
адзін складаны песцік, утвораны з пяці пладалісцікаў.

Формула кветак адпаведна Ч5П5ТООІІОО; ЧйПйТооПі; 
ЧдГЦТооІІ^). Выключэнне складае кветка дуброўкі пра- 
мастаячай, у якой па чатыры чашалісцікі і пялёсткі.

Кветкі сабраныя ў простыя суквецці: парасонік, шчы- 
ток, гронка. Плады ружавых разнастайныя — лістоў- 
ка, касцянка, арэшак, яблычка (яблык).

Шмат якія расліны з’яўляюцца меданосамі. Ёсць ся- 
род іх і лекавыя (суніцы лясныя, дуброўка прамастая- 
чая і інш.).

Каштоўнай харчовай і лекавай раслінай сям’і ружа- 
выя з’яўляюцца суніцы лясныя. Ад дзікарослых відаў 
суніц выведзены суніцы садовыя, або ананасныя. У на- 
родзе іх называюць “клубнікай”. Вядома шмат гатункаў 
суніц садовых. Адрозніваюцца яны часам паспявання, 
афарбоўкай пладоў, смакавымі якасцямі. На Беларусі 
вырошчваюць такія гатункі, як Фестывальныя, Гранат, 
Чайка, Зенга-Зянгана і інш. Размнажаюць вусамі. Га- 
тункі, якія не ўтвараюць вусоў, разводзяць насеннем. 
3 спелых ягад збіраюць плодзікі арэшкі. Зімой у цёп- 
лым памяшканні іх высяваюць у грунт. У глебу paca
fly высаджваюць вясной. Суніцы патрабуюць догляду — 
прарэджвання, рыхлення, падкормлівання, барацьбы са 
шкоднікамі і грыбнымі хваробамі.

Бадай самым важным пладовым дрэвам Беларусі з’яў- 
ляецца яблыня свойская. Яе дзікі продак — яблыня 
лясная. Кветкі ў яблыні буйныя, ярка-белыя, ружовыя, 
аранжавыя, ярка-чырвоныя, сабраны ў суквецце шчы- 
ток. Цвіце ў маі. У канцы лета паспяваюць гатункі 
Папіроўка, Мелба. Асеннімі гатункамі з’яўляюцца Сла- 
ва Пераможцам, Асенні паласаты (Штрэйфлінг). Зімнія 
гатункі — Бананавы, Антэй, Спартан, Беларускі малі- 
навы. Асабліва каштоўны позні зімовы гатунак Памяць 
Сікоры. Ён выведзены вядомым беларускім селекцыяне- 
рам-садаводам І.Сікорам. Плады гэтага гатунку маюць 
высокія смакавыя якасці і добра захоўваюцца. Размно- 
жыць любы гатунак можна прышчэпкам-пупышкай або 

чаранком. Прышчэпленае дрэва даглядаюць — фарміру- 
юць крону, рыхляць і ўгнойваюць глебу вакол ствала, 
ахоўваюць ад шкоднікаў і хвароб.

Правяраем сябе

1. Назавіце вядомыя вам дрэвы, кусты і лугавыя тра- 
вы, якія адносяцца да двухдольных раслін.

2. Дайце характарыстыку раслінам сям’і капусныя.
3. Як вырошчваюць капусту белакачанную?
4. Назавіце самыя важныя пладова-ягадныя і травяніс- 

тыя расліны сям’і ружавыя.
5. Назавіце асноўныя адзнакі раслін сям’і ружавыя.
6. Што вам вядома пра суніцы? Як вырошчваюць суні- 

цы садовыя?
7. Што вам вядома пра гатункі яблыні свойскай, якія 

вырошчваюцца на Беларусі? Як размножыць гатунак 
яблыні, грушы, вішні?

§ 34. Сем’і паслёнавыя і астравыя (складанакветныя)

Сям’я паслёнавыя. Паслёнавыя вядомы нам па важ- 
ных харчовых раслінах — бульбе, таматах, перцы. Дзі- 
карослымі на Беларусі з’яўляюцца блёкат чорны, дур- 
нап’ян звычайны, паслён салодка-горкі, паслён чорны 
(мал. 65). Усе яны ядавітыя. Ягада паслёну чорнага 
прыдатная да ежы, а вегетатыўныя органы — ядавітыя. 
Важнейшай харчовай, кармавой і тэхнічнай культурай 
Беларусі з’яўляецца бульба. Радзіма яе Чылі (Паўднё- 
вая Амерыка). У Еўропу яе завезлі ў 1565 г.

Да сям’і паслёнавых адносіцца шмат аднагадовых і 
шматгадовых траў, а таксама паўхмызнякі. Напрыклад, 
паўхмызняк паслён салодка-горкі. Лісты ў яго простыя, 
часта моцнарассечаныя. Суквецці ў аднабаковым завіт-

Мал. 65. Разнастайнасць раслін сям’і паслёнавыя:
1 — паслён салодка-горкі; 2 — паслён чорны;
3 — блёкат чорны; 4 — дурнап’ян звычайны

ку. Кветкі правільныя. Чашачка зрослая з пяці лісточ- 
каў, венчык таксама зрослы з пяці пялёсткаў. Тычы- 
нак пяць, песцік адзін з двух пладалісцікаў. Формула 
кветкі Ч(5)П(5)Т5П(2). Плады — ягада (тамат, бульба), ка- 
робачка (блёкат, дурнап’ян) (мал. 66).

Мал. 66. Сям’я паслёнавыя

Як лекавыя разводзяць блёкат чорны і дурнап’ян 
звычайны. Дэкаратыўнымі раслінамі з’яўляюцца фізаліс 
і петунія.

Глебава-кліматычныя ўмовы Беларусі спрыяльныя 
для вырошчвання бульбы. Клубні бульбы пасяўной 
змяшчаюць 16—30 % крухмалу, тлушч, бялок, вітамі- 
ны. Вырошчваюцца раннія, сярэднія і познаспелыя га- 
тункі. Высаджваюць бульбу ў канцы красавіка — пер- 
шай дэкадзе мая. Пасадкі даглядаюць. Поле барануюць, 
потым расліны неаднаразова акучваюць. Акучванне 
спрыяе адрастанню прыдаткавых каранёў ад сцябла. Для 
барацьбы з шырока распаўсюджаным грыбным паразі- 
там бульбы фітафторай расліны апрацоўваюць хімічны- 
мі прэпаратамі. Для барацьбы з каларадскім жуком рас- 
ліны апрацоўваюць ядахімікатамі. Вучоныя-селекцыяне- 
ры Беларускага навукова-даследчага інстытута бульбавод- 
ства пастаянна працуюць над вывядзеннем новых высо- 
каўраджайных, устойлівых да хвароб і шкоднікаў гатун- 
каў і гібрыдаў бульбы.

Сям’я астравыя. Сярод двухдольных астравыя — са- 
мая шматлікая сям’я. У ёй налічваецца не менш за 
20 тыс. відаў. Амаль усе астравыя — травяністыя рас- 
ліны. Яны маюць важнае значэнне ў жыцці прыроды 
і чалавека. Непаўторную колеравую гаму лугам нада- 
юць васілёк лугавы, розныя віды ястрабкоў, нівянік 
звычайны, маргарытка палявая, дзьмухавец лекавы 
(мал. 67). Шырока распаўсюджаным пустазеллем з’яў- 
ляюцца асот палявы, чартапалох палявы, галінзога 
драбнакветкавая, рамонак непахучы. Hi ў адной сям’і 
няма такога багацця дэкаратыўных раслін, як у астра- 
вых. Гэта астры, хрызантэмы, вяргіні, васількі, кален- 
дулы. Сярод астравых шмат лекавых раслін. Гэта ва- 
ўчкі трохпадзельныя, васілёк сіні, дзівасіл высокі і 
інш.

Важнейшай культурай сям’і з’яўляецца сланечнік 
аднагадовы, паколькі з яго сямянак атрымліваюць рас- 
лінны алей. Характэрная адзнака ўсіх астравых — сук- 
вецце кошык, на якім звычайна знаходзіцца шмат дроб-

131



нівянік звычайны сланечнік аднагадовы

астра вербалістая дзьмухавец лекавы

лопух павуціністы крываўнік звычайны

Мал. 67. Сям’я астравыя

ных кветак. Для абароны іх звонкі кошыка ёсць абгор- 
тка з лістоў. Кветкі ў астравых бываюць наступных 
тыпаў: трубчастыя правільныя, язычковыя і лейкападоб- 
ныя няправільныя (мал. 68). Лейкападобныя кветкі ха- 
рактэрныя для суквеццяў васілька. У язычковых квет- 
ках бывае пяць або тры пялёсткі. Яны зрастаюцца ў 
адной плоскасці, нагадваючы язычок. Адсюль і назва. 
Лейкападобныя і язычковыя кветкі, у якіх тры пялёс- 
ткі, ярка афарбаваныя, размешчаны па краі кошыка і 
служаць для прываблівання насякомых-апыляльнікаў. У 
трубчастых кветках пяць пялёсткаў зрастаюцца ў труб- 
ку. Тычынак пяць. Песцік адзін з двух пладалісцікаў. 
Язычковыя кветкі, у якіх пяць пялёсткаў, як і труб- 
частыя, двухполыя, служаць для плоданашэння. Плод 
у астравых — сямянка. Чашачка спрошчаная да шча- 
цінак, валаскоў, якія выконваюць ролю парашуцікаў 
для сямянкі. Прыгадайце сямянкі дзьмухаўца.

трубчастая

суквецце язычковая лейкападобная язычковая 
кошык кветка кветка

з 3 пялёсткамі з 5 пялёсткамі

Мал. 68. Тыпы кветак астравых

У Чырвоную кнігу Рэспублікі Беларусь занесены ку- 
пальнік горны, астра стэпавая, старасцень водны і ін- 
шыя віды.

Прачытайце верш.
Fla мяжы расце рамонка
У кашульцы. белай, тонкай.
Жоўты. асяродачак, 
Лісцік, нібы лодачка.

Пра якую белую кашулю і жоўты асяродак ідзе гу- 
тарка?

1. Назавіце харчовыя і ядавітыя расліны сям’і паслёна- 
выя.

2. Ахарактарызуйце сям’ю паслёнавыя.
3. Што вы ведаеце пра бульбу?
4 Назавіце пустазелле, дэкаратыўныя, лекавыя і ахоў- 

ваемыя расліны сям’і астравыя.
5. Якія тыпы кветак бываюць у суквеццях астравых? Дзе 

яны знаходзяцца ў кошыку і якое іх значэнне?

§ 35. Клас аднадольныя

Да аднадольных адносіцца прыкладна 1/4 частка ўсіх 
відаў пакрытанасенных раслін. Самай шматлікай сярод 
аднадольных з’яўляецца сям’я архідныя (25 тыс. відаў). 
Важныя для чалавека харчовыя расліны ўваходзяць у 
сям’ю мятліцавыя, а найбольш характэрныя адзнакі кла- 
са аднадольныя праяўляюцца ў раслін сям’і лілейныя.

Сям’я лілейныя. Добра вядомымі раслінамі сям’і 
з’яўляюцца лілея, цюльпан, ландыш, цыбуля. Расліны 
шматгадовыя. Падземныя органы — цыбуліны і карэ- 
нішчы. Суквецці — гронка, галоўка. Шмат якія раслі- 
ны сям’і маюць высокія дэкаратыўныя якасці. У іх яркі 
калякветнік, яны апыляюцца насякомымі. Калякветнік 
складаецца з шасці лісточкаў, якія размешчаны ў двух 
кругах. Тычынак шэсць у двух кругах. Песцік адзін з 
трох пладалісцікаў (мал. 69).

Формула кветкі: ЧзПзТз+3П(3). Плод — ягада або ка- 
робачка.

Мал. 69. Кветка цюльпана

Каштоўнымі харчовымі раслінамі сям’і з’яўляюцца 
цыбуля і часнок. Фітанцыды, якія яны вылучаюць, згуб- 
на дзейнічаюць на хваробатворныя бактэрыі.

У лясах і на ўзлессях расце ландыш майскі. Цвіце 
ў маі — чэрвені. Падобныя да званочкаў белыя дух- 
мяныя кветкі звешваюцца на адзін бок і ўтвараюць 
прыгожую гронку. Ад карэнішча адрастаюць два буй- 
ныя авальныя лісты. Плод — прыгожая аранжава-чыр- 
воная ягада, якая ўвосень паядаецца птушкамі. Лан- 
дыш майскі — ядавітая, але каштоўная лекавая рас- 
ліна. Кветкі выкарыстоўваюць для вытворчасці духоў. 
У Старажытным Рыме ландыш майскі прысвячалі ба- 
гіні вясны. Выведзены садовыя формы з ружовымі і 
махровымі кветкамі. У прыгарадных лясах ландыш 
майскі падвяргаецца непамернаму збору на букеты і 
вытоптванню.

Прачытаем верш, прысвечаны гэтай кветцы.
Ён нарадзіўся ў майскі дзень,
I лес над ім стаіць, 
Дае яму цяпло і цень, 
А кветачка звініць. 
Ах, майскі ландыш, гэпіы звон 
Чаруе нас здаўна.
Аб чым распавядае ён?
Што зноў прыйшла вясна.

Сям’я мятліцавыя (злакі). Да сям’і адносіцца каля 
10 тыс. відаў. Распаўсюджаны мятліцавыя па ўсёй 
Зямлі. Ім належыць асноўная роля ў раслінным пок- 
рыве стэпаў, прэрыяў, пампасаў, саван, а часта і лу- 
гоў. Асноўныя харчовыя расліны пшаніца, рыс, ку- 
куруза, жыта, ячмень, якія вырошчваюцца чалавекам 
некалькі тысячагоддзяў, таксама належаць да гэтай 
сям’і.

Характэрнымі адзнакамі мятліцавых з’яўляюцца по- 
лае сцябло-саломіна. Лісты лінейныя, лінейна-ланцэтныя 
з паралельным жылкаваннем. Каранёвая сістэма валас- 
ніковістая. Кветкі знаходзяцца ў простых каласках, якія 
сабраныя ў складанае суквецце — складаны колас.

просты каласок
кветка

складаны колас

Мал. 70. Суквецці і кветка мятліцавых

Кветкі звычайна двухполыя, але ў кукурузы, напрык- 
лад, ёсць суквецце мяцёлка з мужчынскімі кветкамі і 
суквецце катах з жаночымі кветкамі. У кветцы тры 
тычынкі, рэдка дзве або адна, адзін песцік з перыстым 
рыльцам. Мятліцавыя — ветраапыляльныя расліны, 
таму калякветнік у кветцы адсутнічае. Тычынкі і пес- 
цік абаронены дзвюма кветкавымі лускавінкамі, якія 
раскрываюцца на момант цвіцення (мал. 70). Плод у 
мятліцавых — зярняўка.

Пшаніца (мал. 71). Вырошчваюць азімую і яравую 
пшаніцу. У краінах са спякотным кліматам распаўсю- 
джана пшаніца цвёрдая. 3 зерня цвёрдай пшаніцы вы- 
рабляюць манныя крупы і лепшую па якасці муку.

Рыс. Па значэнні рыс займае другое месца пасля 
пшаніцы. Гэта асноўная зерневая культура краін Цэн- 
тральнай, Паўднёва-Усходняй і Сярэдняй Азіі. На пра- 
цягу вегетацыі рысавыя палі запоўнены вадой.

Кукуруза. Зярняўкі кукурузы змяшчаюць шмат каш- 
тоўных пажыўных рэчываў, правітамін А. Таму куку- 
руза з’яўляецца важнай харчовай, кармавой і тэхнічнай

жыта пшаніца ячмень авёс кукуруза

Мал 71. Зерневыя мятліцавыя

культурай. На Беларусі яе вырошчваюць на сілас і зя- 
лёны корм. На поўдні рэспублікі скараспелыя сарты і 
гібрыды выспяваюць і на зерне.

Жыта характарызуецца добрай зімаўстойлівасцю. 3 
мукі, атрыманай са збожжа, выпякаюць смачны аржа- 
ны (чорны) хлеб.

Ячмень адрозніваецца кароткім вегетацыйным перы- 
ядам. Яго выкарыстоўваюць для вытворчасці круп, піва.

3 цукровага трыснягу выпрацоўваюць больш за 
50 % сусветнай прадукцыі цукру.

На нашых лугах растуць каштоўныя кармавыя тра- 
вы: цімафееўка лугавая, мятліца лугавая, купкоўка збор- 
ная, лісахвост лугавы і інш. З’яўляюцца рэдкімі і ўк- 
лючаны ў Чырвоную кнігу Рэспублікі Беларусь аўсяніца 
высокая, аўсяніца дзюнная, танкалістая, ціпчак і інш.

1. Назавіце асноўныя адзнакі раслін сям’і лілейныя. Якія 
прадстаўнікі сям’і вам вядомы? Раскажыце пра аднаго 
з іх.

2. Назавіце асноўныя харчовыя мятліцавыя.
3. Якія адзнакі характэрныя для сям’і мятліцавыя?
4. Якія суквецці сустракаюцца ў прадстаўнікоў сям’і?
5. Дайце кароткую характарыстыку асноўным злакам. 

Чым яны каштоўныя?
6. Якія расліны сям’і мятліцавыя ахоўваюцца на Бела- 

русі?

§ 36. Кветкавыя расліны

Значэнне кветкавых раслін у жыцці прыроды і ча- 
лавека. Кветкавыя расліны — адзіная група вышэйшых 
раслін, здольная фарміраваць складаныя шмат’ярусныя 
раслінныя згуртаванні. Такія згуртаванні лепш выка- 
рыстоўваюць сонечную энергію. У выніку фотасінтэзу 
яны ачышчаюць паветра, узбагачаюць яго кіслародам, 
утвараюць арганічныя рэчывы, якія з’яўляюцца кор- 
мам для іншых арганізмаў. Кветкавыя расліны вызна- 
чаюць характар многіх ландшафтаў і ствараюць асярод- 
дзе жыцця для жывых істот. Адміраючы, пад уздзе- 
яннем мікраарганізмаў яны ператвараюцца ў перагной, 
мінеральныя солі, якія неабходны для росту і развіц- 
ця раслін.

Вялікае значэнне раслін у жыцці чалавека. У гаспа- 
дарчай дзейнасці чалавек выкарыстоўвае прыкладна 
1/10 частку кветкавых раслін. Адны з іх служаць ча- 
лавеку ежай. 3 іншых ён вырабляе зручнае гігіенічнае 
адзенне. Шмат якія расліны з’яўляюцца лекавымі, тэх- 
нічнымі, меданоснымі.

Мал. 72. Ахоўваемыя кветкавыя расліны:
1 — лабелія Дортмана; 2 — раўнаплоднік васілістны;

3 — альдраванда пузырыстая; 4 — белы гарлачык;
5 — чайнік цёмна-чырвоны; 6 — шпажнік чарапітчаты;

7 — рададэндрон жоўты; 8 — плюшч звычайны;
9 — водны арэх; 10 — званочак шыракалісты

Ахова кветкавых раслін. На працягу многіх вякоў 
чалавек уздзейнічаў на раслінны свет Зямлі. У выніку 
актыўнай гаспадарчай дзейнасці — будаўніцтва, мелія- 
рацыі, унясення ў глебу ўгнаенняў і ядахімікатаў, вы- 
сечкі лесу і разворвання натуральных лугоў з саставу 
флоры Беларусі ў XX ст. знікла больш за 50 відаў квет- 
кавых раслін, a 143 — сталі рэдкімі, маюць патрэбу ў 
ахове і ўключаны ў Чырвоную кнігу Рэспублікі Бела- 
русь (мал. 72).

Для аховы папуляцый рэдкіх раслін і жывёл у рэс- 
публіцы арганізаваны запаведнікі, заказнікі, нацыяналь- 
ныя паркі, асабліва ахоўваемыя тэрыторыі. Неабходна 
захаваць увесь генетычны фонд раслін. Бескарысных і 
толькі шкодных раслін амаль няма. Нават ядавітыя рас- 
ліны не варта знішчаць, паколькі яны валодаюць каш- 
тоўнымі лекавымі ўласцівасцямі. Дапамогу ў ахове рас- 
лін аказваюць і школьнікі. Пад кіраўніцтвам настаўні- 
каў яны вывучаюць прыроду роднага краю, выяўляюць 
рэдкія віды раслін і арганізуюць мікразаказнікі, ахоў- 
ваемыя тэрыторыі.

1. Якое значэнне маюць кветкавыя расліны ў жыцці пры- 
роды і для чалавека?

2. Чаму ўзнікла неабходнасць аховы кветкавых раслін?
3. Якім чынам ахоўваюцца рэдкія расліны на тэрыторыі 

нашай краіны? Чаму неабходна ахоўваць практычна 
ўсе расліны?

4. Якую дапамогу ў ахове прыроды могуць аказаць 
школьнікі?

§ 37. Асноўныя накірункі і этапы развіцця 
расліннага свету на Зямлі

Жыццё спачатку зарадзілася ў марской вадзе. Пер- 
шымі раслінамі мора былі проста ўстроеныя аднаклетач- 
ныя водарасці. Дзякуючы з’яўленню зялёнага пігменту 
хларафілу ў водарасцей узнік фотасінтэз. У працэсе фо- 
тасінтэзу пад дзеяннем сонечнай энергіі з вады і вуг- 
лякіслага газу расліны пачалі ствараць арганічнае рэ- 
чыва. Гэта быў першы этап развіцця расліннага свету 
на Зямлі. У архейскую эру каля 1 млрд гадоў таму ў 
вадзе ў працэсе развіцця з’явіліся шматклетачныя во- 
дарасці.

У пачатку палеазойскай эры (600—425 млн гадоў 
таму) адбываецца апусканне часткі мацерыка ў ваду. 
Клімат у той час быў цёплы, што спрыяла масаваму 
развіццю ў вадзе акіянаў разнастайных водарасцей. Гэта 
была эпоха водарасцей.

Сілурыйскі перыяд палеазойскай эры (425—405 млн 
гадоў таму) характарызаваўся значным падняццем сушы 
з вады. На Зямлі ўтварылася мноства мелкіх вадаёмаў. 
Гэта стварыла ўмовы для выхаду раслін з вады на 
сушу. Першымі раслінамі сушы былі рыніяфіты. Пра 
гэта сведчаць іх палеабатанічныя рэшткі, знойдзеныя ў 
Канадзе і Шатландыі (Вялікабрытанія). Сілур лічаць 
часам панавання на Зямлі рыніяфітаў. У наступным — 
дэвонскім перыядзе палеазойскай эры (405—345 млн га- 
доў таму) адбываўся далейшы пад’ём сушы. Утвораную 
сушу пачалі засяляць вышэйшыя споравыя расліны, 
продкамі якіх былі рыніяфіты (мал. 73).

У каменнавугальным перыядзе палеазою (345 — 
280 млн гадоў таму) клімат быў цёплым і вільготным. 
Гэта спрыяла развіццю разнастайнай лясной расліннас- 
ці. Побач з дзеразападобнымі, хвошчападобнымі і папа- 
рацепадобнымі ў лясах раслі і голанасенныя расліны. 
Продкамі голанасенных былі старажытныя разнаспора- 
выя папаратнікі. Пасля адмірання раслін пад пластом 
142



вады, пяску і глею за мільёны гадоў яны ператварылі- 
ся ў каменны вугаль, у якім у мностве знаходзяць ад- 
біткі частак раслін і цэлыя ствалы акамянелых дрэў.

Дэвонскі і каменнавугальны перыяды палеазойскай 
эры былі часам уладарання на Зямлі вышэйшых спо- 
равых раслін — дзеразападобных, папарацепадобных, 
хвошчападобных.

Асноўныя 
прадстаўнікі Расліны Эра

Перыяд 
(працягласць - 

узрост 
ад пачатку, 
млн гадоў) 

антрапаген 2
Пакрыта- 
насенныя неаген 25

палеаген 65

мел 140

Голанасенныя

Водарасці

Вышэйшыя 
споравыя

трыас 235

перм 280

карбон 345

дэвон 400

сілур 435

ардавік 490

2500

юра 18э

кембрый 570

Мал. 73. Асноўныя этапы развіцця царства Расліны

У мезазойскую эру (230—63 млн гадоў таму) клімат 
на Зямлі стаў больш сухім і сонечным. На змену спо- 
равым раслінам сушу засяляюць голанасенныя. Мезазой 
лічаць эрай голанасенных. У канцы мезазойскай эры ў 
мелавым перыядзе (каля 125 млн гадоў таму) на Зямлі 
з’явіліся пакрытанасенныя расліны. За кароткі час яны 
зрабіліся ўладарамі на сушы. Перамога кветкавых рас- 
лін стала магчымай таму, што воблакі прыкметна рас- 
сеяліся і ўзмацнілася сонечнае асвятленне Зямлі. Квет- 
кавыя расліны змаглі лепш прыстасавацца да новых 
умоў. Іх вобразна называюць “дзецьмі сонца”. Перамо- 
га пакрытанасенных і іх хуткае пашырэнне сталі маг- 
чымымі дзякуючы шматлікім прыстасаванням да змен- 
лівых умоў Зямлі, насякомым-апыляльнікам і здольнасці 
кветкавых утвараць складаныя раслінныя згуртаванні.

} Іравяраем сябе
3______,-- :

1. У якім асяроддзі і калі на Зямлі з’явіліся першыя 
расліны?

2. Калі на Зямлі была эпоха водарасцей? Якія ўмовы 
спрыялі гэтаму?

3 Калі расліны з вады выйшлі на сушу? 3 чым гэта 
звязана?

4. Якія расліны фарміравалі лясы каменнавугальнага 
перыяду? Адкуль нам вядома пра расліны каменна- 
вутальнага перыяду?

5. 3 чым звязана з’яўленне на Зямлі голанасенных? Калі 
яны раслі?

6. Калі на Зямлі з’явіліся пакрытанасенныя расліны? Хто 
іх продкі?

7. Чаму перамаглі пакрытанасенныя расліны?

ЦАРСТВА ДРАБЯНКІ

§ 38. Аддзел Бактэрыі

Будова і жыццядзейнасць бактэрый. Бактэрыі — гэта 
найдрабнейшыя аднаклетачныя арганізмы, якія можна 
ўбачыць толькі ў мікраскоп. Таму іх называюць мікро- 
бамі, або мікраарганізмамі. Вывучэннем бактэрый займа- 
ецца навука мікрабіялогія. Назва бактэрый паходзіць ад 
грэч. bacterion — палачка. Па вонкавым выглядзе бак- 
тэрыі бываюць розныя. Шарападобныя бактэрыі носяць 
назву кокі. Сабраныя па дзве клеткі — дыплакокі, па 
чатыры — тэтракокі, у выглядзе вінаграднай гронкі — 
стафілакокі. Палачкападобныя бактэрыі называюцца ба- 
цыламі, у выглядзе коскі — вібрыёнамі, спіралі — спі- 
рыламі (мал. 74). Бактэрыі могуць мець жгуцікі, або рас- 
нічкі, дзякуючы якім яны рухаюцца.

Мал. 74. Формы бактэрый

Будова клеткі. Звонку клетка бактэрый абаронена 
клетачнай сценкай, якая надае ёй форму і трываласць. 
Сценка клеткі пранікальная для пажыўных рэчываў, 
якія паступаюць у клетку, і прадуктаў жыццядзейнас- 
ці, якія з яе выводзяцца. Асаблівасць будовы клет- 
кі — адсутнасць ядра. Таму бактэрыі адносяцца да дая- 
дзерных арганізмаў. Ядзернае рэчыва не мае ядзернай 
мембраны і знаходзіцца ў цэнтры клеткі. У цытаплаз- 
ме размешчана адзіная храмасома ў выглядзе кольца.

Жыўленне бактэрый. У адрозненне ад раслін у бак- 
тэрый адсутнічаюць хларапласты, таму яны жывяцца 
гатовымі арганічнымі рэчывамі. Бактэрыі, якія жывяц- 
ца арганічнымі рэчывамі мёртвых целаў, называюцца 
сапрафіпгамі, або сапрапірофамі. Паразіты жывяцца ар- 
ганічнымі рэчывамі жывых целаў. Дыхаюць бактэрыі 
ўсёй паверхняй клеткі.

Размнажэнне бактэрый. Бактэрыі размнажаюцца 
дзяленнем клеткі на дзве. У спрыяльных умовах ро- 
сту дзяленне клетак бактэрый адбываецца праз кожныя 
20—30 хвілін. Патомства адной бактэрыі за 5 сутак 
магло б размножыцца так, што запоўніла б усе моры 
і акіяны нашай планеты. Гэтага, на шчасце, не адбы- 
ваецца па розных прычынах.

Распаўсюджанне бактэрый. Бактэрыі з’явіліся на 
нашай планеце не менш чым 3,5 млрд гадоў таму. У 
той час яшчэ не было раслін, таму ў навакольным ася- 
роддзі адсутнічаў кісларод. I ў нашыя дні існуюць бак- 
тэрыі, здольныя жыць без кіслароду. Аднак для жыц- 
цядзейнасці большасці бактэрый кісларод неабходны.

Дробныя памеры, здолЬнасць да жыцця ў розных 
умовах, высокая хуткасць размнажэння абумовілі шы- 
рокае распаўсюджанне бактэрый. Асабліва шматлікія 
яны ў глебах, у глеях вадаёмаў, у вадзе. Падлічана, 
што ў 1 г урадлівай глебы ўтрымліваецца 2,5 млрд 
клетак бактэрый. Асяроддзем жыцця іх з’яўляюцца ўсе 
жывыя арганізмы. Шмат бактэрый у месцах, дзе збі- 
раецца мноства людзей. Таму важна рэгулярна правет- 

рываць памяшканні. Пры неспрыяльных умовах клет- 
кі бактэрый ператвараюцца ў споры, або цысты, з тоў- 
стымі абалонкамі, якія пры спрыяльных умовах пра- 
растаюць. На бактэрыі згубна дзейнічаюць высокая тэм- 
пература і сонечнае святло.

Хваробатворныя бактэрыі. Шмат якія бактэрыі вы- 
клікаюць хваробы чалавека, жывёл і раслін. Бактэрыі 
з’яўляюцца ўзбуджальнікамі сыпнога тыфу, чумы, ха- 
леры, сальманелёзу, пнеўманіі, туберкулёзу, дыфтэрыі. 
Пра гэта трэба памятаць і захоўваць асабістую гігіе- 
ну. Бактэрыяльнае заражэнне можа выклікаць хваро- 
бы і гібель раслін.

Роля бактэрый у прыродзе. Бактэрыі прымаюць ак- 
тыўны ўдзел у кругавароце рэчываў у біясферы. У 
прыродзе адбываецца пастаянны працэс адмірання і гі- 
белі арганізмаў. Пад дзеяннем гніласных сапратрофных 
бактэрый яны ператвараюцца ў перагной і мінеральныя 
солі, якія засвойваюцца раслінамі. Важную ролю ў па- 
ляпшэнні глебавай урадлівасці адыгрываюць азотфіксу- 
ючыя бактэрыі, якія пасяляюцца на каранях бабовых 
і прадстаўнікоў іншых сем’яў. Яны садзейнічаюць уз- 
багачэнню глебы азотам.

Роля бактэрый у жыцці чалавека. Бактэрыі вы- 
карыстоўваюцца ў ачышчальных збудаваннях для 
ачышчэння сцёкавых вод. Пад дзеяннем бактэрый ад- 
бываецца малочнакіслае і воцатнае браджэнне, таму іх 
выкарыстоўваюць для атрымання малочнакіслых пра- 
дуктаў. Сіласаванне кармоў адбываецца пры дапамозе 
малочнакіслых бактэрый. Сучасныя біятэхналогіі даз- 
валяюць выкарыстоўваць некаторыя бактэрыі для ат- 
рымання вітамінных прэпаратаў, антыбіётыкаў. Адмоў- 
ная роля бактэрый заключаецца ў тым, што яны часта 
выклікаюць хваробы чалавека, жывёл і раслін. Гні- 
ласныя бактэрыі прыводзяць да псавання прадуктаў.

Правяраем сябе

1. Чаму бактэрыі называюць мікробамі, мікраарганізма- 
мі?

2. Назавіце вядомыя вам формы бактэрый.
3. У чым асаблівасці будовы клеткі бактэрый?
4. Як адбываецца жыўленне бактэрый?
5. Як размнажаюцца бактэрыі?
6. Дзе жывуць бактэрыі і чаму?
7. Якія хваробы чалавека выклікаюць бактэрыі?
8. У чым заключаецца роля бактэрый у прыродзе і жыц- 

ці чалавека?

§ 39. Аддзел Цыянеі, або Сіне-зялёныя водарасці

Будова. Сіне-зялёныя водарасці — найбольш стара- 
жытныя водарасці нашай планеты. Яны прадстаўлены 
аднаклетачнымі, шматклетачнымі ніткаватымі і калані- 
яльнымі формамі. У вадаёмах Беларусі шырока распаў- 
сюджаны насток, лінгбія, асцыляторыя, анабена, мікра- 
цысціс, глеакапса (мал. 75).

Абалонка клеткі сіне-зялёных водарасцей шматслой- 
ная. Выразна аформленага ядра ў іх, як і ў бактэрый, 
няма. Ядзернае рэчыва займае цэнтральную частку клет- 
кі, якая носіць назву нуклеаплазма. Па гэтай прычы- 
не сіне-зялёныя водарасці часам адносяць да бактэрый 
і называюць цыянабактэрыямі. Фотасінтэзуючыя пігмен- 
ты знаходзяцца бліжэй да перыферыі клеткі. Гэта афар- 
баваная частка пратапласта называецца храматаплаз- 
май. Афарбоўка водарасцей залежыць ад суадносін піг- 
ментаў і бывае ад сіне-зялёнай да чырванаватай.

Размнажэнне. Размнажаюцца сіне-зялёныя водарасці 
толькі вегетатыўным спосабам шляхам дзялення клеткі на 
дзве, або спорамі, фрагментамі ніцей, часткамі калоніі.

Распаўсюджанне. Шматслойная абалонка, наяўнасць 
слізі вакол клетак ахоўваюць водарасці ад уздзеяння 
навакольнага асяроддзя. Яны жывуць у вадзе, на гле- 

калоніі настоку

Мал. 75. Сіне-зялёныя водарасці

бе, у глебе, на скалах, на снезе і лёдзе. Сіне-зялёныя 
водарасці выжываюць пры -83 °C у Антарктыдзе і 
+80 °C у гарачых крыніцах. Масавае размнажэнне во- 
дарасцей, якое выклікае “цвіценне” вады, з’яўляецца 
стыхійным бедствам для вадаёмаў, паколькі ў вадзе 
змяншаецца колькасць кіслароду і гінуць рыбы. Нека- 
торыя сіне-зялёныя водарасці пасяляюцца ў іншых рас- 
лінах, уступаюць у сужыццё з грыбамі.

Значэнне. У многіх відаў сіне-зялёных водарасцей 
выяў-лена здольнасць фіксаваць атмасферны азот. У кра- 
інах Усходу сіне-зялёныя водарасці (насток, спіруліна) 
выкарыстоўваюць у ежу. Сіне-зялёныя водарасці з’яў- 
ляюцца першапасяленцамі на новых асвойваемых тэры- 
торыях. 3 іх атрымліваюць лекавыя прэпараты і кар- 
мавыя дабаўкі.

Правяраем сябе

1. У чым падабенства і адрозненні ў будове клетак, раз- 
мнажэнні і спосабе жыцця сіне-зялёных водарасцей і 
бактэрый?

2. Якое значэнне маюць сіне-зялёныя водарасці ў пры- 
родзе і для чалавека?

ЦАРСТВА ГРЫБЫ

§ 40. Аддзел Грыбы

Агульная характарыстыка. Грыбы шырока распаў- 
сюджаны на Зямлі. Налічваецца не менш за 100 тыс. 
відаў грыбоў. Па неабмежаваным верхавінкавым росце, 
нерухомасці ў вегетатыўным стане, наяўнасці шчыльных 
клетачных сценак яны блізкія да раслін. У адрозненне 
ад раслін у іх адсутнічаюць хларапласты, таму жывяц- 
ца грыбы, як і жывёлы, гатовымі арганічнымі рэчыва- 
мі. Адны з іх з’яўляюцца сапрафітамі, або сапратрофа- 
мі, паколькі засвойваюць арганічныя рэшткі мёртвых 
целаў. Іншыя паразітуюць на жывых арганізмах. У кле- 
тачных сценках грыбоў прысутнічае хіцін, характэрны 
для покрываў насякомых, павукоў, ракаў. У выніку 
жыўлення назапашваецца не крухмал, а глікаген, як у 
жывёл. Прадуктам выдзялення з’яўляецца мачавіна.

Характэрная адзнака грыбоў у тым, што вегетатыў- 
нае цела іх прадстаўляецца грыбніцай, або міцэліем. Ён 
складаецца з разгалінаваных ніцей, або гіфаў. Грыбні- 
ца можа быць аднаклетачнай, але шмат’ядзернай. Пры 
дапамозе спецыяльных гіфаў міцэлію — рызоідаў грыб 
пранікае ў пажыўны субстрат. У грыбоў-паразітаў для 
здабывання пажыўных рэчываў з клеткі гаспадара слу- 
жаць спецыяльныя грыбныя прысоскі-гаўсторыі. Асаб- 
лівасцю жыўлення грыбоў з’яўляецца здольнасць усмок- 
тваць пажыўныя рэчывы ўсёй паверхняй грыбніцы. 
Шмат якія глебавыя грыбы жывуць у сімбіёзе (сужыц- 
ці) з вышэйшымі раслінамі.

Размнажаюцца грыбы вегетатыўна (грыбніцай, пачка- 
ваннем), бясполым шляхам — спорамі і палавым спо- 
сабам.

Раздзел біялогіі, які вывучае грыбы, носіць назву 
мікалогія (ад грэч. tykes — грыб).

Ніжэйшыя грыбы. Фітафтора. Мукор. Будова, раз- 
мнажэнне, значэнне. Да ніжэйшых грыбоў адносяць хіт- 
рыдыяміцэты, ааміцэты, зігаміцэты. Грыбніца ў іх ад- 
наклетачная шмат’ядзерная, галінуецца. У некаторых 
грыбоў-паразітаў грыбніца адсутнічае, а вегетатыўнае 
мікраскапічнае цела прадстаўлена камячкамі цытаплаз- 
мы. Пладовае цела ў ніжэйшых грыбоў не ўтвараецца. 
Такія ніжэйшыя грыбы, як рак бульбы, чорная ножка 
расады капусты, фітафтора бульбы і таматаў, з’яўляюцца 
вядомымі паразітамі, якія выклікаюць хваробы раслін.

Небяспечным паразітам бульбы і таматаў з’яўляецца 
фітафтора. 3 сярэдзіны ліпеня ў залежнасці ад умоў 
надвор’я бульбоўнік нечакана за 3—4 дні чарнее. Дас- 
ледаванні лістоў у лабараторыі пад мікраскопам свед- 
чаць, што бульба пашкоджана фітафторай. 3 вусцейкаў 
ліста, якія знаходзяцца на ніжнім баку, бачныя спаран- 
гіяносьбіты — разгалінаваныя гіфы грыба. Яны на вер- 
хавінках нясуць спарангіі. У спарангіях знаходзіцца 
мноства спораў. На працягу кароткага часу яны разно- 
сяцца ветрам на вялікія адлегласці і заражаюць новыя 
расліны. У тканках ліста, сцёблах, клубнях знаходзіц- 
ца грыбніца. Яна высмоктвае з тканак расліны жыўлен- 
не, галінуецца. Клубні заражаюцца і пры захоўванні 
гніюць. Найбольш эфектыўная мера барацьбы з фітаф- 
торай — вывядзенне ўстойлівых да яе гатункаў. Акра- 
мя таго, бульбяныя палеткі апрацоўваюць хімічнымі 
прэпаратамі, якія знішчаюць фітафтору.

Шырока распаўсюджаны ў верхніх пластах глебы і 
часта селіцца на прадуктах грыб мукор. Вегетатыўнае 
цела яго — разгалінаваная грыбніца, ад якой вертыкаль- 
на ўверх адрастаюць грыбныя ніці. На канцах іх утва- 
раюцца цёмна-афарбаваныя круглыя спарангіі. У іх вы- 
спяваюць споры, пры дапамозе якіх грыб рассяляецца 
(мал. 76). У прыродзе мукор адыгрывае станоўчую ролю, 
паколькі раскладае да мінеральных солей арганічныя 
рэшткі. Некаторыя віды мукора з’яўляюцца паразітамі. 
Яны выклікаюць захворванні мукорамікозы чалавека і 
сельскагаспадарчай жывёлы.

Мал. 76. Плесневы грыб мукор

Правяраем сябе

1. Якія адзнакі збліжаюць грыбы з раслінамі і якія з 
жывёламі?

2. Якая адзнака характэрная толькі для грыбоў?
3. Якую будову мае вегетатыўнае цела грьібоў?
4. Як размнажаюцца грыбы?
5. Чым характарьізуецца вегетатыўнае цела ніжэйшых 

грыбоў?
6. Раскажыце пра будову і размнажэнне фітафторы і му- 

кора.
7. Якое значэнне ў прыродзе і жыцці чалавека маюць 

ніжэйшыя грыбы?

§41. Вышэйшыя грыбы

Адрозненні выіпэйшых грыбоў ад ніжэйшых. Да вы- 
шэйшых грыбоў адносяць сумчатыя, базідыяльныя і 
грыбы дэйтэраміцэты. Асноўнае адрозненне вышэйшых 
грыбоў ад ніжэйшых у тым, што грыбніца вышэйшых 
грыбоў шматклетачная. Клеткі аднаядзерныя або 
двух’ядзерныя. У выніку палавога працэсу шмат у якіх 
вышэйшых грыбоў утвараецца пладовае цела, у якім 
паспяваюць шматлікія споры. Споры служаць для рас- 
сялення і размнажэння грыбоў. Бясполае размнажэнне 
многіх вышэйшых грыбоў адбываецца пры дапамозе ка- 
нідыяспораў, якія ўтвараюцца паверхнева на канідыя- 
носьбітах. У сумчатых грыбоў споры могуць фарміра- 
вацца і ў сумках, размешчаных у пладовых целах.

Вялікую шкоду сельскагаспадарчым культурам нано- 
сяць галаўнёвыя і ржаўныя грыбы (мал. 77). Шмат якія 
з іх з’яўляюцца паразітамі мятліцавых. Галаўнёвыя гры- 
бы пашкоджваюць лісты, сцёблы, кветкі раслін. Пара-

галаўня 
аўса

галаўня 
пшаніцы

іржаўны грыб 
на саломіне і ліставой 

пласцінцы жыта

Мал. 77. Галаўнёвыя і ржаўныя грыбы

жоныя органы выглядаюць як абвугленыя, быццам па- 
крытыя сажай. Гэта грыб утварыў вялікае мноства дроб- 
ных цёмных лёгкіх спораў. Таму захворванне носіць на- 
зву галаўня. Галаўнёвыя грыбы заражаюць расліны праз 
семя, калі яно прарастае, або рыльца песціка квітучай 
расліны. Грыбніца пранізвае вегетатыўныя і генератыў- 
ныя органы расліны-гаспадара, высмоктвае з яго жыў- 
лекне і ўтварае споры, якімі грыбы рассяляюцца, зара- 
жаючы новыя расліны. Галаўнёвыя грыбы паразітуюць 
і на дзікарослых мятліцавых.

He меншую шкоду раслінам наносяць і ржаўныя 
грыбы. Шмат якія з іх на працягу лета змяняюць гас- 
падара. Вясной грыб развіваецца на барбарысе і крушы- 
не, а пазней — на лістах і саломіне жыта, пшаніцы. 
Аранжавыя і цёмныя плямы на лістах і саломіне мят- 
ліцавых — гэта споранашэнне грыба. Зярняўкі ў кала- 
сах, пашкоджаных грыбам, лёгкія, шчуплыя. Надзейны 
спосаб аховы раслін ад іржаўных грыбоў — вывядзен- 
не гатункаў, устойлівых да грыба-паразіта.

Шапачкавыя грыбы. Бясполае размнажэнне спора- 
мі — найбольш распаўсюджаны спосаб размнажэння 
грыбоў. Для фарміравання вялікай колькасці спораў і 
паспяховага рассялення ў прыродзе ў многіх вышэйшых 
грыбоў служыць пладовае цела, якое складаецца з ша- 
пачкі і ножкі (мал. 78).

Такія грыбы называюць шапачкавымі, або макрамі- 
цэтамі (ад грэч. macros — вялікі). Ножка і шапачка

шапачка

грыбніца

Мал. 78. Утварэннс пладовага цела шапачкавага грыба

ўтвораны шчыльна размешчанымі грыбнымі ніцямі. У 
ножцы ніці ідуць вертыкальна. Па іх у шапачку па- 
ступаюць пажыўныя рэчывы. Ніжняя частка шапачкі 
такіх грыбоў, як баравік, падасінавік, масляк і інш., 
складаецца з блізка размешчаных трубачак. На іх сцен- 
ках на спецыяльных клетках-базідыях знаходзяцца спо- 
ры. Гэта трубчастыя грыбы. У пласціністых грыбоў — 
сыраежак, рыжыкаў, груздоў знізу пладовага цела раз- 
мешчаны пласцінкі, а на абодвух баках іх — базідыі 
са спорамі. Грыбніца, на якой вырастаюць шапачкавыя 
грыбы, шматгадовая, а пладовыя целы шмат якіх гры- 
боў існуюць кароткі час. Пасля споранашэння яны ад- 
міраюць. Пладовыя целы шэрага шапачкавых грыбоў 
утвараюцца толькі па суседстве з пэўнымі пародамі дрэў. 
Паміж грыбам і дрэвам утвараецца сімбіёз (сужыццё). 
Карысць ад сімбіёзу атрымліваюць і грыб, і дрэва. 3 
каранёвай сістэмы дрэва ў грыб паступаюць пажыўныя 
рэчывы. А за кошт грыбніцы павялічваецца паверхня 
ўсмоктвання каранёвай сістэмы дрэва. Грыб раскладвае 
арганічныя рэшткі, ператварае іх у мінеральныя солі, 
якія засвойваюць расліны.

Добра вядомымі ядомымі грыбамі з’яўляюцца бара- 
вік, падасінавік, падбярозавік, махавік, масляк, грузд, 
рыжык, апенька, сыраежка і інш. (мал. 79).

Але будзь уважлівым, грыбнік! Прыбраную форму 
маюць і ядавітыя грыбы — мухаморы чырвоны і пан- 
тэрны. Да сыраежкі і шампіньёна ляснога падобная 
бледная паганка — смяротна ядавіты грыб (мал. 80). 
Толькі вопытны грыбнік адрозніць несапраўдныя лісіч- 
ку і апеньку ад сапраўдных лісічак і апенек. Каб не 
памыліцца, не трэба браць грыбы, якіх не ведаеш.

Значэнне грыбоў у прыродзе і жыцці чалавека. Гры- 
бы, як і бактэрыі, раскладваюць арганічныя рэшткі, 
таму адыгрываюць важную ролю ў кругавароце рэчы- 
ваў у прыродзе. Шмат якія грыбы ядомыя для чалаве- 
ка і жывёл. Грыбы ўступаюць у сімбіёз (сужыццё) з 
вышэйшымі раслінамі і паляпшаюць іх жыўленне. Гры- 
бы-дрожджы выкарыстоўваюць у хлебапячэнні, вытвор- 
часці віна, спірту, квасу. 3 некаторых грыбоў (пеніцыл)

падасінавік падбярозавік масляк белы грыб 
(баравік)

грузд сапраўдны рыжык шампіньён апенька асенняя

Man. 79. Ядомыя грыбы

мухамор бледная мухамор
чырвоны паганка паганкападобны

Man. 80. Ядавітыя грыбы

атрымліваюць антыбіётыкі. У народнай медыцыне вы- 
карыстоўваюць лекавыя ўласцівасці грыбоў чагі, вясёл- 
кі, мухамораў.

Шмат якія грыбы-паразіты (мучністарасяныя, галаў- 
нёвыя, іржаўныя) выклікаюць хваробы раслін, зніжаюць 
ураджай сельскагаспадарчых культур. Шкоду народнай 
гаспадарцы наносяць грыбы, якія пашкоджваюць дрэ- 
вы, разбураюць драўніну. Некаторыя грыбы выклікаюць 
хваробы чалавека і жывёл. З’яўляюцца рэдкімі і ўклю- 
чаны ў Чырвоную кнігу Рэспублікі Беларусь труфель 
летні, вясёлка звычайная, дажджавік гіганцкі і інш.

Правяраем сябе
■

1. Чым адрозніваюцца вышэйшыя грыбы ад ніжэйшых?
2. Раскажыце пра грыбы-паразіты кветкавых раслін.
3. Якую будову мае шапачкавы грыб?
4. Якія ядомыя і ядавітыя грыбы вам вядомыя?
5. У чым сутнасць сімбіёзу (сужыцця) грыбоў і дрэў?
6. Якое значэнне маюць грыбы ў прыродзе і жыцці ча- 

лавека?

§ 42. Аддзел Лішайнікі

Будова цела і спосаб жыцця лішайнікаў. Цела, або 
слаявішча, лішайнікаў утворана ў выніку сімбіёзу гры- 
ба і водарасці. У сімбіёзе ўдзельнічаюць часцей сумча- 
тыя грыбы і сіне-зялёныя і зялёныя водарасці. Узаема- 
адносіны ў лішайніку паміж грыбам і водарасцю харак- 
тарызуюцца ўмераным паразітызмам з боку грыба.

У слаявішчы лішайніка водарасці ўтвараюць добра 
бачны ў мікраскоп пласт або раўнамерна размяркоўва- 
юцца сярод грыбніцы (мал. 81). 3 навакольнага асярод- 
дзя грыб здабывае ваду і мінеральныя солі. Іх спажы- 
вае водарасць для фотасінтэзу і ўтварэння арганічных 
рэчываў, якімі жывіцца грыб.

водарасці

Мал. 81. Будова слаявішча лішайніка

Лішайнікі непатрабавальныя. Яны растуць у любым 
клімаце і на разнастайных субстратах, але марудна — 
па 2—3 мм у год. Часта яны ўтвараюць маляўнічы ды- 
ван на глебе ў сасновых барах. У выглядзе сівых ба- 
род звісаюць з галінак і ствалоў старых дрэў. Яны 
шматлікія ў тундры. Лішайнікі могуць пасяляцца на 
пясках, скалах, камянях. Пры недахопе вільгаці яны 
высыхаюць, а потым зноў аднаўляюць сваю жыццядзей- 
насць.

Па форме адрозніваюць накіпныя (корачныя), ліста- 
ватыя і кусцістыя лішайнікі. У накіпных лішайнікаў 
слаявішча грыбнымі ніцямі шчыльна зрастаецца з суб- 
стратам. Ліставатыя лішайнікі маюць выгляд пласцін- 
кі, якая можа мець розныя формы і афарбоўку. Яны 
лёгка аддзяляюцца ад субстрату. Кусцістыя лішайнікі 
галінуюцца (мал. 82).

Размнажэнне. Размнажаюцца лішайнікі вегетатыўна. 
Для гэтага ў слаявішчы ўтвараюцца невялікія клубоч- 
кі, якія складаюцца з некалькіх клетак водарасцей, ап- 
леценых грыбніцай. Праз разрыў слаявішча такія клу-

сцянная залацянка цэтрарыя ісландская кладонія аленевая

Мал. 82. Лішайнікі

бочкі трапляюць у навакольнае асяроддзе і вырастаюць 
у новы лішайнік. Лішайнікі могуць размнажацца і спо- 
рамі, якія ўтвараюць грыбы. 3 споры пры прарастанні 
фарміруецца грыбніца. Яна аплятае ніцямі водарасць, і 
ўтвараецца лішайнік.

Значэнне і ахова лішайнікаў. У тундры ліпіайнікі 
з’яўляюцца асноўным кормам для паўночных аленяў. 
Часта яны першымі засяляюць безжыццёвыя месцы і, 
адміраючы, рыхтуюць глебу для раслін. 3 лішайнікаў 
атрымліваюць антыбіётыкі. Іх выкарыстоўваюць у пар- 
фумерыі пры вытворчасці духоў. Лішайнікі адчувальныя 
да забруджвання паветра і гінуць пры высокай коль- 
касці двухвокісу серы. Яны з’яўляюцца біялагічнымі 
індыкатарамі ступені забруджвання паветра.

У выніку антрапагеннага ўздзеяння на прыроднае ася- 
роддзе папуляцыі лішайнікаў скарачаюцца. Лішайнікі 
лабарыя ямістая і лёгачная, уснея квітучая і эстонская, 
пельтыгера гарызантальная і іншыя сталі рэдкімі і ўк- 
лючаны ў Чырвоную кнігу Рэспублікі Беларусь.

Раздзел батанікі, які вывучае лішайнікі, носіць на- 
зву ліхеналогія (ад грэч. leichen —лішайнік).

Правяраем сябе

1. Якую будову мае слаявішча лішайніка?
2. Дзе растуць лішайнікі?
3. Як размнажаюцца лішайнікі?
4. Якое значэнне ў прыродзе і жыцці чалавека маюць 

лішайнікі?
5. Назавіце ахоўваемыя віды лішайнікаў.

ПРАКТЫКУМ

Лабараторная работа № 1
Прыгатаванне часовага прэпарата скуркі луска- 

віны цыбулі

Мапгэрыялы і абсталяванне: мікраскоп, кропельніца з 
вадой, фільтравальная папера, покрыўнае і прадметнае 
шкло, прэпаравальныя іголкі, рэактыў Люголя (ёд), лязо, 
сакавітая луска цыбулі.

Ход работы
1. Разгледзьце на мал. 2 паслядоўнасць прыгатавання 

прэпарата скуркі лускавіны цыбулі.
2. Падрыхтуйце прадметнае шкло, старанна працёршы 

яго марляй.
3. Піпеткай нанясіце 1 — 2 кроплі вады на прадметнае 

шкло.
4. Пры дапамозе прэпаравальнай іголкі асцярожна зды- 

міце маленькі кавалачак празрыстай скуркі з унутранай 
паверхні лускавіны цыбулі. Пакладзіце кавалачак скуркі 
ў кроплю вады і распрастайце кончыкам іголкі.

5. Накрыйце скурку покрыўным шклом, як паказана 
на малюнку.

6. Разгледзьце прыгатаваны прэпарат пад мікраскопам. 
Якія часткі клеткі вы бачыце?

7. Афарбуйце прэпарат растворам ёду. Для гэтага на- 
нясіце на прадметнае шкло каля мікрааб’екта кроплю рас- 
твору ёду. Фільтравальнай паперай з другога боку адцяг- 
ніце залішні раствор.

8. Разгледзьце афарбаваны прэпарат пад мікраскопам. 
Якія адбыліся змены?

9. Знайдзіце на прэпараце цёмную паласу, якая акру- 
жае клетку-абалонку; пад ёй залацістае рэчыва — цытап- 
лазма (яна можа займаць усю клетку або знаходзіцца каля 
сценак). У цытаплазме добра бачнае ядро. Знайдзіце ва- 
куолю з клетачным сокам (яна адрозніваецца ад цытап- 
лазмы па колеры).

10. Зарысуйце 2—3 клеткі скуркі лускавіны цыбулі. 
Пазначце абалонку, поры, цытаплазму, ядро, вакуолю з 
клетачным сокам.

Лабараторная работа № 2
Разглядванне пластыд пад мікраскопам у клет- 

ках ліста эладэі і мякаці плода рабіны

Матэрыялы і абсталяванне: глядзіце лабараторную 
работу № 1, аб’екты даследавання — лісты эладэі і мя- 
каць плода рабіны.

Ход работы
1. Прыгатуйце прэпарат клетак ліста эладэі. Для гэта- 

га аддзяліце ліст ад сцябла, пакладзіце яго ў кроплю вады 
на прадметнае шкло і накрыйце покрыўным шклом.

2. Разгледзьце прэпарат пад мікраскопам. Знайдзіце ў 
клетках зялёныя цельцы — хларапласты.

3. Зарысуйце будову клеткі ліста эладэі. Зрабіце над- 
пісы да малюнка.

4. Прыгатуйце прэпарат клетак мякаці плода рабіны. 
Разгледзьце яго. Знайдзіце аранжавыя цельцы — храма- 
пласты.

5. Зарысуйце будову клеткі мякаці плода рабіны. Зра- 
біце надпісы да малюнка.

Лабараторная работа № 3
Распазнаванне органаў кветкавай расліны

Матэрыялы і абспгаляванне: жывыя і гербарызаваныя 
кветкавыя расліны з вегетатыўнымі і генератыўнымі ор- 
ганамі, лупы, прэпаравальныя іголкі.

Ход работы
1. Разгледзьце ўсе дадзеныя вам расліны. Знайдзіце іх 

органы. Параўнайце органы гэтых раслін. Чым яны ад- 
розніваюцца?

2. Зарысуйце ў сшыткі дзве расліны і падпішыце іх 
органы.

3. Якія вегетатыўныя і генератыўныя органы маюць 
даследуемыя расліны?

Лабараторная работа № 4
Вывучэнне стрыжнёвых і валасніковістых каранё- 

вых сістэм

Матэрыялы і абсталяванне: лупы, прэпаравальныя 
іголкі, гербарны матэрыял па тыпах каранёвых сістэм.

Ход работы
1. Разгледзьце каранёвыя сістэмы прапанаваных вам 

раслін. Чым яны адрозніваюцца?
2. Па падручніку прачытайце, якія каранёвыя сістэмы 

называюцца стрыжнёвымі, якія — валасніковістымі.
3. Адбярыце расліны з стрыжнёвай каранёвай сістэмай.
4. Адбярыце расліны з валасніковістай каранёвай сіс- 

тэмай.
5. Зарысуйце тыпы каранёвых сістэм. Якія карані па 

паходжанні іх утвараюць? Зрабіце надпісы да малюнка.

Лабараторная работа № 5
Разглядванне каранёвых канчаткаў пры дапамо- 

зе лупы

Матэрыялы і абсталяванне: лупы, прарослае насенне 
фасолі, кукурузы, злакаў, некалькі экземпляраў прадмет- 
нага шкла, чашкі Петры з фільтравальнай паперай.

Ход работы
1. 3 чашкі Петры з вільготнай фільтравальнай паперы 

перанясіце (акуратна) прарослае насенне (двух відаў) на 
прадметнае шкло.

2. Разгледзьце каранёвыя канчаткі пры дапамозе лупы.
3. Прачытайце ў кнізе пра зоны каранёвых канчаткаў.
4. Зарысуйце каранёвы канчатак, адзначыўшы яго зону.

Лабараторная работа № 6
Будова пупышак, размяшчэнне іх на сцябле

Матэрыялы і абсталяванне: бязлістыя парасткі рабі- 
ны, каштана, бэзу, пастаўленыя ў ваду за 5—7 дзён да 
заняткаў; лупы, прэпаравальныя іголкі, пінцэты, прадмет- 
нае шкло, лязо.

Ход работы
1. На парастках дрэвавых раслін разгледзьце няўзбро- 

еным вокам, а потым у лупу знешні выгляд пупышак.
2. Вызначце характар размяшчэння пупышак на парас- 

тку. Знайдзіце расліны з пачарговым, супраціўным, каль- 
чаковым размяшчэннем пупышак.

3. Зарысуйце ў сшытку знешні выгляд пупышак трох 
раслін. Звярніце ўвагу на іх форму, афарбоўку, памеры. 
Адзначце характар іх размяшчэння на парастку.

4. Пры дапамозе прэпаравальнай іголкі здыміце пупыш- 
кавыя лускавіны ў бэзу. Лязом разрэжце пупышкі 
ўздоўж. Разгледзьце зрэз у лупу. Знайдзіце зачаткавае 
сцябло, зачаткавыя лісты, пупышкі ў пазухах лістоў, ко- 
нус нарастання. У кветкавай (генератыўнай) пупышцы 
знайдзіце зачаткі кветак.

5. Зарысуйце падоўжны зрэз пупышак. Пазначце іх 
часткі.

Лабараторная работа № 7
Распазнаванне простых і складаных лістоў, вы- 

значэнне тыпу лістаразмяшчэння

Матэрыялы і абсталяванне: гербарый простых і скла- 
даных лістоў; галінкі ліпы, ясеня, дуба, клёна, таполі; гер- 
барый тыпаў лістаразмяшчэння.

Ход работы
1. Разгледзьце лісты на гербарных узорах. Вызначце 

сярод іх простыя і складаныя. Знайдзіце ліставую плас- 
цінку, чаранок у простых лістоў, агульны чаранок, лісточ- 
кі — у складаных.

2. Зарысуйце тры простыя лісты рознай формы. Па- 
значце пласцінку, чаранок, похву, прылісткі.

3. Зарысуйце тры складаныя лісты рознай формы. Ад- 
значце агульны чаранок, лісточкі.

4. На галінах дрэвавых раслін і гербарным матэрыяле 
разгледзьце лістаразмяшчэнне.

Лабараторная работа № 8
Разглядванне скуркі ліста пад мікраскопам

Матэрыялы і абсталяванне: мікраскопы, ліст пеларго- 
ніі (можна выкарыстаць ліст іншай пакаёвай расліны), пок- 
рыўнае і прадметнае шкло, прэпаравальныя іголкі, фільтра- 
вальная папера, кропельніцы з вадой, лязо.

Ход работы
1. Разарвіце па краі ліставую пласцінку. Покрыўная 

тканка па лініі разрыву лёгка аддзяляецца ад мякаці 
ліста.

2. Пры дапамозе ляза зрабіце зрэз скуркі ў выглядзе 
палоскі.

3. Прыгатуйце прэпарат атрыманага зрэзу (гл. работу 
№ 1).

4. Разгледзьце прэпарат пры дапамозе мікраскопа.
5. Зарысуйце прэпарат. Зрабіце надпісы да малюнка.

Лабараторная работа № 9
Унутраная будова сцябла дрэвавай расліны

Матэрыялы і абсталяванне: мікраскопы, мікрапрэпа- 
рат “Папярочны зрэз галіны ліпы”. Папярочныя спілы дрэ- 
вавых раслін.

Ход работы
1. Разгледзьце мікрапрэпарат пры малым павелічэнні 

мікраскопа.
2. На зрэзе знайдзіце покрыўныя тканкі: эпідэрміс, ко- 

рак.

3. За коркам размяшчаецца луб. Знайдзіце і разгледзьце 
сітападобныя трубкі і лубяныя валокны. Якія яшчэ клет- 
кі ўваходзяць у склад лубу?

4. Знайдзіце на прэпараце драўніну. Побач з сасудамі 
залягаюць валокны і парэнхімныя клеткі. Якія функцыі 
выконвае драўніна?

5. Знайдзіце слой камбію. Ён залягае паміж лубам і 
драўнінай.

6. Знайдзіце на прэпараце стрыжань. Якой тканкай ён 
утвораны?

7. Зарысуйце схему будовы сцябла на папярочным зрэ- 
зе. Пазначце тканкі.

8. Разгледзьце спіл дрэвавага сцябла. Знайдзіце гада- 
выя кольцы. Вызначце ўзрост гэтага сцябла.

9. Растлумачце, чаму таўшчыня кольцаў розная.
10. Зрабіце выснову пра рост сцябла ў таўшчыню і яго 

ўзрост.

Лабараторная работа № 10
Вывучэнне будовы клубня бульбы

Матэрыялы і абсталяванне: клубні бульбы, раствор 
Люголя, скальпель, прэпаравальныя іголкі, піпетка, лупы.

Ход работы
1. Разгледзьце знешнюю будову клубня бульбы.
2. Знайдзіце на яго паверхні верхавінкавую і пазуха- 

вую пупышкі (вочкі), рубцы ад лістоў (броўкі) і рубец ад 
аддзеленага сталона.

3. Разрэжце клубень на дзве часткі.
4. На зрэз клубня капніце раствор Люголя. Як змяні- 

лася афарбоўка зрэзу клубня? Якія рэчывы назапашваюц- 
ца ў клубні?

5. Зарысуйце знешні выгляд клубня і пазначце яго час- 
ткі.

6. Разгледзьце з дапамогай лупы папярочны зрэз клуб- 
ня. Знайдзіце асяродак, камбій. Якая ў клубня покрыў- 
ная тканка?

7. Зарысуйце схему ўнутранай будовы клубня. Зрабіце 
абазначэнні.

Лабараторная работа № 11
Вывучэнне будовы кветкі

Матэрыялы і абспіаляванне: жывыя або фіксаваныя 
кветкі, прэпаравальныя іголкі, лупы, чашкі Петры.

Ход работы
1. Разгледзьце кветку. Знайдзіце восевыя і бакавыя эле- 

ментарныя органы.
2. Расчляніце кветку на элементы і разгледзьце іх.
3. Вызначце тып кветкі: правільны або няправільны, 

тып калякветніка, яе пол. Складзіце формулу кветкі.
4. Разгледзьце будову тычынкі і песціка.
5. Зарысуйце кветку і пазначце ўсе яе часткі.

Лабараторная работа № 12
Азнаямленне з рознымі відамі суквеццяў

Матэрыял: гербарый “Суквецці”.

Ход работы
1. Разгледзьце прапанаваныя суквецці.
2. Знайдзіце галоўныя і бакавыя восі.
3. Раздзяліце ўсе суквецці на простыя і складаныя.
4. Вызначце тып суквецця.
5. Зарысуйце схемы суквеццяў прапанаваных вам рас- 

лін.

Лабараторная работа № 13
Будова насення адна- і двухдольных раслін

Матэрыялы і абсталяванне: набраклае насенне фасолі 
і зярняўкі пшаніцы; скальпель, прадметнае шкло, лупа.

Ход работы
1. Разгледзьце знешнюю будову насення фасолі і зяр- 

нявак пшаніцы.

2. Здыміце лупіну з семя фасолі і асцярожна раскрыйце 
семядолі. Разрэжце акуратна зярняўку на дзве паловы.

3. Параўноўваючы будову насення, адзначце, дзе раз- 
мешчаны зародак і пажыўная тканка.

4. Разгледзьце пад лупай зародак у фасолі і ў зярняў- 
цы, якія адрозненні ў іх будове?

5. Зарысуйце адпрэпараванае насенне.
6. Пазначце ўсе часткі насення.

Лабараторная работа № 14
Арганічныя і неарганічныя рэчывы насення

Матэрыялы і абсталяванне: здробненае насенне пша- 
ніцы (мука), насенне сланечніка, фільтравальная папера, 
марля, спіртоўка, рэактыў Люголя, хімічныя шкляначкі, 
мерная прабірка, кавалачак фольгі, пінцэт.

Ход работы
1. Змясціце ў хімічную шкляначку прыкладна 5 г мукі 

і заліце 5 мл вады (цёплай). Перамяшайце шкляной ла- 
патачкай. Атрыманую цестападобную масу загарніце ў мар- 
лю і шмат разоў прамыйце цёплай вадой, збіраючы пра- 
мывальныя воды.

2. У прамывальную ваду ўнясіце 2—3 кроплі Люголя. 
Якая яе афарбоўка?

3. Разгарніце марлю. Як змянілася цестападобная маса? 
Ці можна з яе прыгатаваць клейстар?

4. Семя сланечніку пакладзіце на кавалачак фільтра- 
вальнай паперы. Націсніце на семя пінцэтам. Адзначце 
з’яўленне тлустай плямы.

5. Трохі мукі змясціце на кавалачак (лепш на невялі- 
кую палоску) фольгі. Замацаваўшы адзін канец фольгі ў 
пінцэце, унясіце яе ў полымя спіртоўкі. Назірайце абвуг- 
ліванне і азаленне мукі.

Зрабіце высновы, якія рэчывы ўваходзяць у састаў 
семя?

Лабараторная работа № 15
Вывучэнне разнастайнасці пладоў

Матэрыялы і абсталяванне: набор сухіх і сакавітых 
пладоў, лупа, лязо.

Ход работы
1. Разгледзьце калекцыю пладоў і раздзяліце іх: а) на 

сакавітыя і сухія; б) адна- і шматнасенныя; в) якія рас- 
крываюцца і якія не раскрываюцца.

2. Разрэжце плады тамата, слівы. Вызначце часткі пло- 
да. Зарысуйце плады ў разрэзе і пазначце іх часткі.

3. Вызначце асноўныя тыпы пладоў і іх назвы. Запоў- 
ніце табліцу:

Назва плода Від расліны

Лабараторная работа № 16
Вывучэнне праростка (будовы) двухдольных і ад- 

надольных

Матэрыялы і абсталяванне: 2—5-дзённыя праросткі 
гароху, фасолі, 2—5-дзённыя праросткі гароху, фасолі, 
пшаніцы, цыбулі (можна і іншых відаў), посуд для пра- 
рошчвання насення, лупы, прэпаравальныя іголкі.

Ход работы
1. Разгледзьце насенне, якое прарастае, не вымаючы 

яго з глебы.
2. Разгледзьце праросткі.
3. Адзначце, якія каранёвыя сістэмы ў вывучаемых 

праросткаў, дзе знаходзяцца семядолі.
4. Зарысуйце праросткі. Пазначце галоўны, бакавыя, 

прыдаткавыя карані, пупышачку, семядолі, сапраўдныя 
лісты.

Лабараторная работа № 17
Будова нітпкаватых зялёных водарасцей (спірагі- 

ра, улотрыкс)

Матэрыялы і абсталяванне: гатовы мікрапрэпарат або 
фіксаваныя водарасці спірагіры або улотрыксу, мікраско- 
пы, піпеткі, фільтравальная папера, пінцэты, прэпараваль- 
ныя іголкі, прадметнае і покрыўнае шкло.

Ход работы
1. Калі гатовыя мікрапрэпараты адсутнічаюць, выкарыс- 

тайце фіксаваныя водарасці. Пінцэтам аддзяліце некалькі 
ніцей водарасці і змясціце на прадметнае шкло ў кроплю 
вады. Накрыйце покрыўным шклом і фільтравальнай па- 
перай, вытрыце залішнюю ваду.

2. Разгледзьце водарасць пры малым і вялікім павелі- 
чэннях мікраскопа. Звярніце ўвагу на будову асобнай клет- 
кі. Знайдзіце ў ёй абалонку, ядро, хларапласт, цытаплаз- 
му. У чым асаблівасці будовы хларапласту? Якое значэн- 
не ён мае ў жыцці водарасцей?

3. Зарысуйце ў сшытак ніці водарасці і на асобнай 
клетцы падпішыце: а) абалонка; б) ядро; в) цытаплазма; 
г) хларапласт.

4. Калі на прэпараце можна ўбачыць палавы працэс — 
кан’югацыю, зарысуйце яго. Падпішыце: 1 — лесвічная 
кан’югацыя; 2 — зігота.

Лабараторная работа № 18
Вывучэнне знешняй будовы імху (зязюлін лён, 

сфагнум). Вывучэнне будовы ліставой пласцінкі сфаг- 
нуму пад мікраскопам

Матэрыял і абсталяванне: расліны зязюлінага льну 
(сфагнуму) з каробачкамі, прадметнае і покрыўнае шкло, 
мікраскопы, прэпаравальныя іголкі, пінцэты, чашкі Пет- 
ры з вадой.

Ход работы
1. Разгледзьце знешні выгляд зязюлінага льну (сфаг- 

нуму) з каробачкамі. Знайдзіце сцябло, лісты, каробачку 
на ножцы, рызоіды, калі яны ёсць.

2. Зарысуйце знешні выгляд зязюлінага льну і 
падпішыце: 1 — сцябло; 2 — рызоіды; 3 — лісты; 
4 — ножка; 5 — каробачка.

3. Пінцэтам аддзяліце ад парастка сфагнуму ліст і змяс- 
ціце яго на прадметнае шкло ў кроплю вады. Накрыйце 
ліст покрыўным шклом і разгледзьце яго будову пры ма- 
лым і вялікім павелічэннях мікраскопа. Што вы бачыце?

4. Зарысуйце ў сшытак будову ліста сфагнуму і падпі- 
шыце: 1 — ваданосныя (паветраносныя) клеткі; 2 — клет- 
кі з хларапластамі (хларафіланосныя); 3 — адтуліны ў 
клетцы (поры).

Чаму сфагнум паглынае вялікую колькасць вады?

Лабараторная работа № 19
Будова папаратніку, дзеразы, хвашчу

Матэрыялы і абсталяванне: гербарый папаратніку з 
сорусамі, жывая расліна папаратніку з сорусамі, гатовыя 
прэпараты “Сорус папаратніку”, мікраскопы, прэпараваль- 
ныя іголкі, прадметнае і покрыўнае шкло, чашкі Петры 
з вадой, піпеткі.

Ход работы
1. Разгледзьце расліну папаратніку з сорусамі. Знайдзі- 

це карэнішча, карані. Разгледзьце ліст папаратніку. Якія 
карані і лісты ў папаратніку?

2. На ніжнім баку ліста папаратніку знайдзіце цёмныя 
бугаркі. Што гэта такое?

3. На мікрапрэпараце разгледзьце будову соруса. Нары- 
суйце і падпішыце: 1 — сорус; 2 — спарангій; 3 — спо- 
ры.

4. Параўнайце расліны папаратніку, веснавыя парасткі 
хвашчу палявога, дзеразы булавападобнай. Што агульнага 
ў будове іх падземных органаў? Чым адрозніваюцца іх ліс- 
ты?

5. На мікрапрэпаратах разгледзьце будову каласкоў (па- 
доўжны разрэз) дзеразы і хвашчу. Што агульнае ў будове 
каласкоў? Чым яны адрозніваюцца? Зарысуйце і падпішы- 
це: 1 — вось каласка; 2 — спарафіл; 3 — спарангій.

171



Лабараторная работа № 20
Будова галінкі сасны з шышкамі жаночымі і муж- 

чынскай

Матэрыялы і абсталяванне: галінка сасны з жаночы- 
мі шышкамі 1-га, 2-га і 3-га гадоў і мужчынскай шыш- 
кай (гербарый), пінцэты.

Ход работы
1. Разгледзьце галінку сасны з жаночымі і мужчын- 

скай шышкамі. Знайдзіце падоўжаныя і пакарочаныя па- 
расткі. Што знаходзіцца на пакарочаных парастках? Чаму 
ігліца сасны мае іголкападобную форму?

2. Знайдзіце жаночыя шышкі 1-га, 2-га, 3-га гадоў, 
мужчынскую шышку. Чым адрозніваецца мужчынская 
шышка ад жаночых? Чым і чаму адрозніваюцца жаночыя 
шышкі 1-га, 2-га, 3-га гадоў?

3. Разгледзьце спелую жаночую шышку. Адагніце лус- 
кавіны і пінцэтам дастаньце семя.

4. Разгледзьце семя з крылом. Якое значэнне ў жыцці 
сасны мае крыло?

5. Зарысуйце семя сасны і падпішыце: 1 — семя; 
2 — крыло.

Лабараторная работа № 21
Будова грыба мукор

Матэрыялы і абсталяванне: мікрапрэпараты “Мукор”, 
прэпаравальныя іголкі, прадметнае шкло, чашкі Петры з 
вадой, мікраскопы, піпеткі.

Ход работы
1. Разгледзьце пры малым павелічэнні мікраскопа мік- 

рапрэпарат “Мукор”.
2. Разгледзьце будову грыба, зарысуйце ў сшытак і пад- 

пішыце: 1 — грыбніца; 2 — спарангій; 3 — споры.
3. Пры адсутнасці гатовага прэпарата вырасціце грыб 

мукор у чашцы Петры.

4. Прэпаравальнай іголкай вазьміце невялікую частку 
грыбніцы з спарангіямі і змясціце на прадметнае шкло.

5. Разгледзьце грыб пры дапамозе мікраскопа. Што вы 
бачыце?

6. Дадайце да прэпарата кроплю вады. Што вы бачы- 
це? Якое значэнне маюць споры ў жыцці грыба?

7. Зарысуйце ў сшытак і падпішыце.

Лабараторная работа № 22
Дзяленне лішайнікаў на групы па форме слаяві- 

шча

Матэрыялы і абсталяванне: калекцыі лішайнікаў.

Ход работы
1. Папярэдне настаўнік дае заданне вучням сабраць лі- 

шайнікі з кары дрэў і іншых аб’ектаў, якія знаходзяцца 
ў месцах, дзе жывуць вучні, і прынесці іх на ўрок.

2. Усе лішайнікі з школьнай калекцыі, а таксама саб- 
раныя вучнямі падзяліце на групы па форме слаявішча: 
1—накіпныя; 2 — ліставатыя; 3 — кусцістыя.

3. Чым адрозніваюцца лішайнікі гэтых груп?
4. Які тып лішайнікаў пераважае ў зборах вучняў і 

чаму?
5. Чаму лішайнікі дрэнна растуць у гарадах?

